
ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

ᐃᖃᓗᐃᑦ, ᓄᓇᕗᑦ 
ᐊᐃᑉᐱᖅ, ᒫᑦᓯ 17, 2009 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ ᑰᓕ, ᕌᓐ 
ᐃᐊᓕᐊᑦ, ᐋᑕᒥ ᖁᒻᒧᐊᑦᑐᖅ, ᐊᖓᔪᖅᑳᖅ ᓗᐊᓐ 
ᑯᓱᒐᖅ, ᔮᓐ ᓂᓐᖓᖅ, ᔮᓂ ᓂᖏᐅᖓᓐ, ᐹᓪ 
ᐅᑲᓕᖅ, ᐃᓄᒃ ᐸᐅᓗᓯ, ᐊᖓᔪᖅᑳᖅ ᑮᑦ ᐲᑕᓴᓐ, 
ᐋᓚᓐ ᕋᒻᐴᑦ, ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ 
ᓯᐅᑦᓴᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, ᐊᖓᔪᖅᑳᖅ 
ᐲᑕ ᑕᑉᑑᓇ, ᐊᖓᔪᖅᑳᖅ ᕼᐊᓐᑐ ᑐᑐ. 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᔭᐃᒥᓯ ᐋᕆᐊᒃ): 
ᐅᓐᓄᓴᒃᑯᑦ. ᒫᓐᓇ ᐊᐱᕆᔪᒪᓪᓗᒍ ᒥᔅᑕ ᑰᓕ 
ᑐᔅᓯᐊᕐᓂᒃᑯᑦ ᐱᒋᐊᖅᑎᑦᑎᔪᓐᓇᕐᒪᖔᑦ. 
 
>>ᑐᒃᓯᐊᖅᑐᖅ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐅᓐᓄᓴᒃᑯᑦ, 
ᓯᕗᓕᖅᑎ, ᒥᓂᔅᑕᐃᑦ, ᒪᓕᒐᓕᐅᖅᑏᑦ. ᐊᒻᒪᑦᑕᐅᖅ 
ᓄᓇᕘᒥᐅᑦ ᐅᓐᓄᓴᒃᑦᑎᐊᖅᐸᔅᓯ. ᒫᓐᓇ ᑖᒃᑯᐊ 
ᑲᑎᒪᔾᔪᑎᒃᓴᑦ ᐱᒋᐊᓚᐅᓐᖏᓐᓂᕐᓂᑦ 
ᐅᖃᓕᒫᑲᐃᓐᓇᕐᓂᐊᕋᒪ ᑲᒥᓯᓇᒦᓐᖔᖅᑐᒥᒃ. 
 

ᑮᓇᐅᔭᖅᑐᕈᑎᒃᓴᓄᑦ ᑐᓴᒐᒃᓴᖅ 
 
ᒫᑦᓯ 12, 2009 
 
 
ᒥᔅᑕ ᔭᐃᒥᓯ ᐋᕆᐊᒃ, ᐅᖃᖅᑎᒋᔭᐅᔪᖅ ᑲᑎᒪᕕᒻᒥ 
ᓄᓇᕗᑦ ᒪᓕᒐᓕᐅᕐᕕᖓ 
ᐃᖃᓗᐃᑦ, ᓄᓇᕗᑦ 
X0A 0H0 
 
 
 
 
 
 
 
 
 
 
 
 

ᐅᖃᖅᑏ,  
 
ᒫᓐᓇ ᖃᐅᔨᑎᑦᑐᒪᕙᔅᓯ ᑖᒃᑯᐊ ᐱᓕᕆᐊᖑᖁᓪᓗᒋᑦ 
ᒪᓕᒐᓕᐅᕐᕕᒻᒧᑦ ᑲᔪᓯᑎᑕᐅᖁᓪᓗᒋᓪᓗ 
ᒪᓕᒐᔅᓴᐅᓂᐊᖅᑐᑦ ᑕᕝᕙᓂ ᓯᕗᓪᓕᖅᐹᒥᑦ 
ᑲᑎᒪᓂᖓᓐᓂᒃ ᐱᖓᔪᒋᓕᖅᑕᖓᓐᓂᒃ 
ᓂᕈᐊᖅᑕᐅᓯᒪᔪᐃᑦ: 
 
• ᒪᓕᒐᔅᓴᖅ 1, ᐊᑭᑐᔫᑎᓄᑦ ᐊᖏᔫᑎᓄᑦ 

ᐊᑐᖅᑐᔅᓴᑦ ᐊᑐᕐᓂᖓ 2009-2010 
• ᒪᓕᒐᔅᓴᖅ 2, ᐊᑐᑲᐃᓐᓇᕐᓂᐊᖅᑐᑦ 

ᑮᓇᐅᔭᓄᑦ ᐅᐳᕈ 1 - ᔪᓚᐃ 31-ᒧᑦ 2009-
ᒥᑦ 

• ᒪᓕᒐᔅᓴᖅ 3, ᐃᓚᓕᐅᑎᒃᑲᓐᓂᖅᑐᔅᓴᖅ 
ᐊᑐᖅᑐᔅᓴᓄᑦ ᑮᓇᐅᔭᓄᑦ ᐊᖏᔫᑎᓄᑦ 
2008-2009-ᒧᑦ 

• ᒪᓕᒐᔅᓴᖅ 4, ᐃᓚᓕᐅᑎᒃᑲᓐᓂᖅᑐᑦ 
ᐊᑐᖅᑐᔅᓴᓄᑦ ᑮᓇᐅᔭᓄᑦ ᖃᐅᑕᒫᑦ 
ᐊᐅᓚᔾᔪᑎᔅᓴᓄᑦ 2008-2009-ᒧᑦ 

 
ᑖᓐᓇ ᑎᑎᕋᖅᑐᖅ ᐋᓐ ᒥᑭᔾᔪᒃ ᕼᐋᓐᓴᓐ, ᑲᒥᓯᓇ 
ᓄᓇᕘᒥᑦ. 
 
(ᑐᓵᔨᑎᒍᑦ) ᑲᑎᒪᔾᔪᑎᔅᓴᖅ 2. ᒥᓂᔅᑕᐃᑦ 
ᐅᖃᐅᓯᖏᑦ. ᒥᓂᔅᑕ ᑐᑐ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 009 - 3(1): 

ᐊᖓᔪᖅᑳᖅᑖᓵᖓᑦ ᓄᓇᕗᒥ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ (ᑐᑐ) 

 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑐᓴᖅᑎᑦᑎᔪᒪᔪᖓ ᐃᓘᓐᓇᑦᑎᐊᖏᑦ 
ᑲᑎᒪᔨᐅᖃᑎᒃᑲ ᐅᓪᓗᒥ ᐃᓗᐃᑦᑑᓕᕋᑦᑕ 
ᑲᑎᒪᔨᐅᓪᓗᑕ. ᑎᒃᑯᐊᖅᓯᓯᒪᒻᒪᑕ ᓄᑖᒥᒃ 
ᐊᖓᔪᖅᑳᖓᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᖓᓐᓄᑦ. ᒫᑦᓯ 13, 2009-ᖑᑎᓪᓗᒍ, 
ᓯᕗᓕᖅᑎ ᑐᓴᖅᑎᑦᑎᓚᐅᕐᒪᑦ ᒥᔅᑕ ᐲᑕ ᒫᑭ 
ᐃᖃᓗᒻᒥᐅᑕᖅ, ᑖᓐᓇ ᐊᖓᔪᖅᑳᕆᔭᐅᓂᐊᓕᕐᒪᑦ 
ᓄᑖᖑᓗᓂ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ 
ᐊᐃᐳᕈ 1-ᖑᓕᖅᐸᑦ ᐊᕐᕌᒍᒋᔭᑦᑎᓐᓂ. 

ᒥᔅᑕ ᒫᑭ ᖃᐅᔨᒪᓂᖃᑦᑎᐊᖅᑐᖅ 
ᐃᖅᑲᓇᐃᔭᖃᑦᑕᓕᓂᑰᓕᓂᓗ 
ᐆᒻᒪᖅᑯᑎᓕᕆᔨᒃᑯᓐᓂᒃ ᐊᕐᕌᒍᓄᑦ ᐊᕙᑎᑲᓴᓐᓄᑦ. 
ᒥᔅᑕ ᒫᑭ ᑖᓐᓇ ᑯᐊᐳᕇᓴᒃᑯᓐᓄᑦ ᐊᑯᓂᐋᓗᒃ 
ᐊᕐᕌᒍᓄᑦ ᐃᖅᑲᓇᐃᔭᖅᓯᒪᓕᖅᑐᖅ 
ᐊᕗᑎᓚᐅᖅᑳᕋᑎᓪᓘᓐᓃᑦ ᓄᓇᔅᓯᐊᕐᒥᐅᓂᒃ 
ᓄᓇᕗᑦ. ᒫᓐᓇᐅᔪᖅ ᑖᒃᑯᐊ ᐊᔾᔨᒌᙱᑦᑐᑎᒍᑦ 
ᐱᕈᕐᐸᓪᓕᐊᓯᒪᖕᒪᑦ ᑕᐃᒃᓱᒪᓂ ᓄᓇᑦᓯᐊᒥ 
ᐅᒻᒪᖅᑯᑎᓕᕆᔨᐅᓚᐅᕐᓯᒪᑎᓪᓗᒋᑦ ᓄᓇᕗᒻᒥ 
ᐅᒻᒪᖅᑯᑎᓕᕆᔨᒃᑯᓐᓂ ᐃᖅᑲᓇᐃᔭᓚᐅᕐᓯᒪᓪᓗᓂ 
ᒫᓐᓇᖁᓪᓕᒃᑯᓐᓄᑦ ᐃᖅᑲᓇᐃᔭᓕᕐᒥᔪᖅ.  
 

ᐅᖃᖅᑏ, ᐃᓚᒋᓪᓗᓂᒋᑦ 
ᐃᖅᑲᓇᐃᔭᖃᑦᑕᕐᓯᒪᓂᕆᔭᖏᑦ ᑯᐊᐳᕇᓴᒃᑯᓐᓄ 
ᒥᔅᑕ ᒫᑭ ᑖᓐᓇ ᐱᓕᕆᖃᑕᐅᓯᒪᑦᑎᐊᖅᑐᖅ 
ᓄᓇᓕᑦᑎᓐᓂ ᐱᖃᓯᐅᑎᓯᒪᓪᓗᓂ 
ᐃᖅᑲᓇᐃᔭᖃᑦᑕᕐᓯᒪᔪᖅ ᑲᓇᑕᒥ ᐊᔪᕈᓐᓃᕐᓴᓂᕐᒧᑦ 
ᓄᓇᕗᒥᓗ ᐊᔪᕈᓐᓃᕐᓴᓂᕐᒥ ᓴᓇᔭᕆᐅᕐᓴᓂᕐᒥ 
ᑲᑎᒪᔨᖏᓐᓄᑦ ᐊᒻᒪ ᑰᓕᖕᑎᑦᑎᐊᖑᓪᓗᓂ.  
 

ᐅᖃᖅᑏ, ᒪᑐᒋᐊᕈᑎᒋᓗᒍ ᖁᔭᓐᓇᒦᕈᒪᔭᕋ ᒥᔅᑕ 
ᕗᕆᑦ ᓯᐊᓪ, ᑖᓐᓇ ᐊᖓᔪᖅᑳᕆᔭᐅᑲᐃᓐᓇᓚᐅᖅᑐᖅ 
ᑎᑎᕋᖅᑎᒋᔭᐅᓪᓗᓂᓗ ᑕᐃᑲᓂ 
ᐊᓯᔾᔨᕐᓯᓇᓱᓐᓂᖏᓐᓂ ᔫᓂᐅᕋᑖᖅᑎᓪᓗᒍ. 
ᐃᖅᑲᓇᐃᔭᑦᑎᐊᕐᓯᒪᖕᒪᑦ ᑕᒃᑯᓂᖓ 
ᐱᓕᕆᐊᖃᑦᑎᐊᕐᓯᒪᓪᓗᓂ. ᐊᒻᒪ 
ᓯᕗᒧᐊᑦᑎᐊᕐᐸᓪᓕᐊᑎᒃᖢᑎᒋᑦ 
ᐅᒻᒪᖅᑯᑎᓕᕆᔨᒃᑯᓐᓂᒃ ᐃᓚ 
ᐃᑯᒻᒪᖅᑯᑎᓕᕆᔨᒃᑯᓐᓂ. ᐃᓘᓐᓇᓯ ᐱᖃᑎᒋᓗᓯ 
ᐅᐱᒋᔪᒪᔭᒃᑲ ᒥᔅᑕ ᒫᑭ ᑎᒃᑯᐊᖅᑕᐅᓯᒪᖕᒪᑦ 
ᐃᖅᑲᓇᐃᔭᖃᑎᒋᑦᑎᐊᓛᕋᒃᑯ ᒥᔅᑕ ᒫᑭ 
ᑐᓐᖓᓱᒃᑎᑉᐸᕋᓗ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ 
ᐅᖃᐅᓯᖏᑦ. ᓄᓇᕘᒥᑦ ᓯᕗᓕᖅᑎ, ᐄᕙ ᐋᕆᐊᒃ.  
 

ᐊᖓᔪᖅᑳᑉ ᐅᖃᐅᓯᖓ 010 - 3(1): 
ᐅᑭᐅᖅᑕᖅᑐᒥ ᑎᒍᒥᐊᕆᓂᖅ (ᐋᕆᐊᒃ) 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᓇ ᐅᖃᐅᓯᕆᓂᐊᖅᑕᕋ, 
ᐅᑭᐅᖅᑕᖅᑐᒥ ᓴᐳᔾᔨᓯᒪᓂᖅ. ᑖᓐᓇ ᐱᒋᐊᓚᐅᕐᓇᒍ 
ᓯᕗᓪᓕᐹᕐᒥ ᓇᖏᕋᒪ ᐅᖃᕐᖢᖓ 
ᑐᓐᖓᓱᒃᑎᑦᑎᔪᒪᓪᓗᖓ ᑕᒃᓱᒥᖓ 
ᐃᓚᒋᓕᕋᑕᖅᑕᑦᑎᓐᓂᒃ ᔮᓐ ᓂᓐᖓᕐᒥᒃ, ᑕᒫᓂ 
ᐃᓚᑰᓐᖏᑦᑎᐊᓕᕋᑦᑕ ᖁᔭᓇᖅᐳᖅ.  
 
ᐅᖃᖅᑎᑦᑎᔩ, ᒪᓕᒐᓕᐅᖅᑎᑦ ᐃᖅᑲᐅᒪᓂᐊᖅᑐᑦ 
ᓄᕕᐱᕆᒥ ᓯᕗᓕᖅᑏᑦ ᑲᑎᒪᑎᓪᓗᒋᑦ ᑕᐃᒃᓱᒪᓂ 

ᐃᓱᒪᒋᔭᖃᓚᐅᕋᒪ ᐅᑭᐅᖅᑕᖅᑐᒥᑦ ᑲᓇᑕ 
ᓇᖕᒥᓂᖃᕐᓂᖓᓂᒃ ᐃᓚᒋᔭᐅᖕᒪᑦ 
ᐱᖓᓲᓗᐊᖅᑐᓄᑦ 
ᐊᒃᓱᕈᕈᑎᒋᓪᓚᕆᒋᐊᖃᖅᑕᒃᑎᓐᓄᑦ 
ᐊᕐᕌᒎᓂᐊᖅᑐᓂᒃ ᖁᓕᓂᒃ ᑕᕗᖓ ᐅᖓᑕᓄᒡᓗ. 
ᑕᐃᔅᓱᒪᓂ ᐱᓕᕆᓂᐊᕐᓂᕋᓚᐅᕋᒪ 
ᓯᕗᓕᖅᑎᐅᔪᒪᒡᓗᖓ ᓄᓇᕗᒻᒥ ᓇᓗᓇᐃᕐᓯᓂᕐᒧᓪᓗ 
ᐃᓄᐃᑦ ᐱᓕᕆᔨᐅᓂᖏᓐᓂ ᓴᐳᔾᔨᔨᐅᓂᕐᒧᑦ 
ᐅᑭᐅᖅᑕᖅᑐᒥ. ᑕᒪᓐᓇᓗ ᑐᕌᖓᖃᑦᑕᖅᑐᖅ 
ᐃᓄᖁᑎᒌᖕᓂᒃ ᑕᒫᓂ ᓄᓇᖃᖅᑐᓂ, 
ᐅᑭᐅᖅᑕᖅᑐᒥ, ᓄᓇᓕᑦᑎᓐᓂᓗ. 
 

ᓂᐅᕐᕈᓚᐅᕐᓂᖓ ᑕᐃᔅᓱᒪᓂ ᒥᐊᓕᒐᐃᑦ ᓄᓇᖓᓐᓂ 
ᐊᖓᔪᖅᑳᑦ ᐆᐹᒪ ᑲᓇᑕᒧᑦ ᑕᖅᑭᐅᓚᐅᖅᑐᓂᒃ 
ᓇᓗᓇᐃᖅᓯᑦᑎᐊᓪᓚᕆᓚᐅᕐᒪᑦ ᐱᕕᒡᔪᐊᖑᔪᓂᑦ 
ᓇᓗᓇᐃᕐᓯᒍᑕᐅᓚᐅᖅᑐᖅ ᒐᕙᒪᒋᔭᖏᑦ 
ᐃᓕᓴᕐᓯᓯᒪᓂᖏᓐᓂᒃ ᑲᓇᑕ ᐱᖃᓐᓇᕆᓂᐊᕋᑦᑎᒍ 
ᐊᒻᒪᓗ, ᐃᓕᒋᓗᒍ ᒥᐊᓕᒐᐃᑦ ᓄᓇᖓᓐᓄᑦ 
ᓄᓇᕗᒻᒧᑦ ᑲᓇᑕᒧᓪᓗ ᓱᓕᔪᕐᓴᖅᑑᖅ 
ᑐᓴᐅᒪᔭᐅᓕᖃᑦᑕᕐᓂᐊᕐᓂᖓᓂᒃ ᑕᒪᒃᑯᓂᖓ 
ᐃᓱᒫᓘᑎᒋᔭᐅᕙᒃᑐᓂᒃ ᐅᑭᐅᖅᑕᖅᑑᑉ ᐃᒪᕕᖓᒍᑦ 
ᐊᒻᒪᓗ ᑕᑉᐸᓐᓇ ᓱᓪᓗᑯᑕᒥᒃ ᐸᓐᓇ ᐃᒪᕕᒃ 
ᑕᐃᔭᐅᖂᖃᑦᑕᕐᒪᑦ, ᑕᓪᓕᕈᑎᐅᑉ ᐃᒪᖓ. 
ᖁᔭᓐᓇᒦᒃ.  
 

ᓄᓇᕗᒻᒥᐅᑦ ᐃᑲᔪᖅᓱᐃᔪᑦ ᑲᓇᑕᐅᑉ 
ᓇᓗᓇᐃᕐᓯᓯᒪᓂᖓᓂᒃ 
ᖃᓄᐃᓕᖓᔪᑕᐅᓂᐊᕐᓂᖓᓂᒡᓗ ᐅᑭᐅᖅᑕᖅᑐᑦ 
ᐃᒪᕕᖓᓄᑦ. ᑕᒪᓐᓇᓗ ᑕᓪᓗᕈᑕᐅᑉ ᐃᒪᖓ 
ᐱᓗᐊᙳᐊᖃᑕᐅᓐᓂᖓᓂᒃ 
ᓇᓗᓇᐃᕐᓯᓯᒪᓂᑦᑎᓐᓄᑦ ᑲᓇᑕ 
ᓇᖕᒥᓂᖃᖅᑎᐅᓂᖓᓂᒃ ᓴᐳᔾᔨᔨᐅᓂᖓᓂᒡᓗ 
ᐅᑭᐅᖅᑕᖅᑐᒥᑦ. ᐃᓄᐃᑦ ᐊᑐᖃᑦᑕᕐᓂᖏᑦ 
ᓇᔪᖃᑦᑕᕐᓂᖏᓪᓗ ᐃᒪᖏᓐᓂ ᑕᐹᓂ ᑕᓪᓗᕈᑎᐅᑉ 
ᐃᒪᖏᓐᓂ, ᓯᑯᒥᓗ, ᓯᔾᔭᕐᐸᓯᖏᓂᒡᓗ ᓄᓇᐅᑉ, 
ᑕᐹᓂ ᑕᓪᓗᕈᑎᐅᑉ ᐃᒪᖓᓂ ᐊᕐᕌᒍᕋᓴᒡᔪᐊᓂᒃ 
ᓯᕗᓕᕗᑦ ᓯᕗᓕᖅᑎᕗᑦ ᓯᓪᓗᒋᑦ ᓱᓕ 
ᑲᔪᓯᒡᔪᑕᐅᓯᒪᖕᒪᑦ ᑐᓐᖓᕕᐅᓪᓗᓂᓗ ᐅᕙᑦᑎᓐᓄᑦ. 
ᑲᓇᑕᐅᑉ ᓇᖕᒥᓂᖃᕐᕆᓯᒪᔭᖏᓐᓄᑦ ᑕᒃᑯᓇᓂ 
ᐃᒪᕕᖏᓐᓂᒃ.  
 

ᑲᓇᑕᐅᑉ ᓇᖕᒥᓂᖃᕐᓂᕆᔭᖓᓂᒃ ᐱᒻᒪᕆᐆᓂᕐᓴᖅ 
ᐃᓱᒫᓘᑕᐅᓂᖓ ᒥᐊᓕᒐᐃᑦ ᓄᓇᖓᓂᒥᐅᓂᒡᓗ 
ᐊᓯᖏᓐᓂᓪᓗ ᓄᓇᓕᒡᔪᐊᓄᑦ ᐃᒪᖏᑦ 
ᐅᑭᐅᖅᑕᖅᑑᑦ ᐃᒪᕕᖓᑕ ᑕᓪᓗᕈᑎᐅᓪᓗ 
ᐃᒪᖓᓂᒃ. ᓇᓗᓇᐃᖅᑕᐅᓯᒪᖕᒪᖔᑕ ᓄᓇᕐᔪᐊᒥ 
ᐊᖅᑯᓵᕐᕕᐅᓂᖓᓂᒃ ᐅᕝᕙᓘᓐᓃᑦ ᑲᓇᑕᐅᑉ 
ᐃᓗᐊᓂ ᐃᒪᖁᑎᐅᖕᒪᖔᑦ.  

ᓄᓇᕗᒻᒥ ᐃᓱᒫᓘᑎᖃᖅᑐᒍᑦ ᐱᖁᔭᑎᒍᑦ 
ᐱᓕᕆᐊᒃᓴᖃᖅᑎᐅᓂᐊᕐᓂᑦᑎᓐᓂᑦ ᓄᓇᕗᒻᒥ - 
ᐃᒪᖁᑎᖏᓐᓂᒃ, ᓯᑯᖏᓐᓂᒃ, ᐃᒪᕕᐅᓪᓗ 
ᐃᖅᑲᖓᓂᒃ, ᓯᔾᔭᖅᐸᓯᖁᑎᓐᖏᓐᓂᓗ - 
ᐅᑭᐅᖅᑕᖅᑑᑉ ᐃᒪᕕᖓᓂ, ᑕᓪᓗᕈᑎᐅᑉ ᐃᒫᓂ 
ᓄᓇᕐᔪᐊᒥ ᐊᖅᑯᓵᕐᕕᐅᓂᖓ ᐃᓕᓴᕆᔭᐅᓂᒃᑯᑦ 
ᐱᖁᔭᑎᒍᑦ, ᐊᐅᓚᑕᐅᓐᖏᓪᓗᓂ 
ᐱᔪᓐᓇᐅᑎᖃᕈᓐᓇᖅᑐᖅ ᐊᖅᑯᓵᕈᓐᓇᕐᓂᕐᒧᑦ 
ᑲᓇᑕᐅᑉ ᐃᒪᕕᖁᑎᖓᒍᑦ ᑕᑯᓐᓇᕐᓂᖅ ᑕᒪᑐᒥᓐᖓ 
ᐃᒪᖏᓐᓂᒃ. ᐱᒻᒪᕆᐅᓂᑦᑕᖃᕐᒪᑦ ᐃᓄᐃᑦ 
ᐃᓕᖅᑯᓯᑐᖃᕐᒥᒍᑦ ᐊᖅᑯᑎᒋᖃᑦᑕᖅᓯᒪᒻᒪᒋᑦ 
ᐊᖑᓇᓱᕝᕕᒋᕙᒃᖢᓂᒋᓪᓗ ᐃᓄᐃᑦ 
ᑕᐃᒪᓐᖓᓂᑐᖄᓗᒃ, ᓄᓇᕗᒻᒥᐅᓪᓗ ᓱᓕ ᐅᓪᓗᒥ 
ᑕᐃᒪᐃᓕᐅᖅᐸᒻᒪᑕ ᑕᒪᑐᒥᓐᖓ ᓱᓕ ᐊᑐᕐᒪᑕ, 
ᐳᐃᔨᓂᓪᓗ, ᓂᕐᔪᑎᓄᑦ, ᐱᖅᔪᐊᖑᓂᐊᖅᑐᓄᓪᓗ 
ᐃᓕᖅᑯᓯᑦᑎᓐᓄᑦ.  
 

ᓄᓇᕗᒻᒥ ᐃᓱᒫᓘᑎᖃᖅᑐᒍᑦ ᐱᖁᔭᑎᒍᑦ 
ᐱᓕᕆᐊᒃᓴᖃᖅᑎᑕᐅᓂᑦᑎᓐᓂᑦ ᓄᓇᕗᒻᒥ - 
ᐃᒪᖁᑎᖏᓐᓂᑦ. . . ᑖᓐᓇ ᐅᖃᒃᑲᓐᓂᑐᐃᓐᓇᖅᑕᕋ.  
 

ᐅᖃᖅᑎᑦᑎᔩ, ᑖᓐᓇ ᐊᔭᐅᖅᑐᕆᐊᖃᖅᑕᒃᑲ ᑲᓇᑕ 
ᑲᑐᔾᔨᖃᑎᒌᖃᖁᓪᓗᒋᑦ ᒥᐊᓕᒐᕐᓂᑦ ᓄᓇᖓᓐᓂᒃ 
ᐊᓯᖏᓐᓂᓪᓗ ᐃᓚᒋᔭᐅᖃᑕᐅᔪᓂᑦ ᐅᑭᐅᖅᑕᖅᑐᒥ 
ᑲᑎᒪᔨᖏᓐᓄᑦ ᐊᕙᑎᓕᕆᓂᕐᒧᑦ ᓴᐳᔾᔨᔨᐅᓂᕐᒧᑦ 
ᐊᐅᓚᑦᑎᔨᐅᓂᕐᒧᓪᓗ ᐅᑭᐅᖅᑕᖅᑐᒥ. 
ᑐᓐᖓᓱᒃᑎᑦᑎᐊᖅᑕᕋ ᑖᓐᓇ ᒐᕙᒪᑐᖃᒃᑯᑦ ᑲᓇᑕᐅᑉ 
ᓯᓚᑖᓃᓐᖔᖅᑐᓕᕆᓂᕐᒧᑦ ᒥᓂᔅᑕ ᑳᓇᓐ 
ᐅᖃᐅᓯᕆᓚᐅᖅᑕᖓ ᑖᓐᓇ ᐱᓇᓱᐊᕈᓯᐅᓚᐅᖅᑐᒥ 
ᑲᓇᑕᐅᑉ ᐅᑭᐅᖅᑕᖅᑐᒥ ᓯᓚᑖᓃᓐᖔᖅᑐᓄᑦ 
ᐊᑐᐊᒐᖃᕐᓂᖏᓐᓄᑦ ᑖᓐᓇ ᐱᒻᒪᕆᐅᒻᒪᑦ, 
ᒐᕙᒪᓕᕆᓂᒃᑯᓪᓗ ᐊᒃᓱᕉᑎᒋᓛᖅᑕᖏᑦ 
ᑕᖅᑭᐅᓛᖅᑐᒥ ᑕᐅᕗᖓ ᐅᐊᓯᖕᑕᓐᒥ ᐊᒻᒪ 
ᐅᑭᐅᖅᑕᖅᑐᒥᒃ ᑲᑎᒪᔨᖏᓐᓂᑦ ᑲᑎᒪᓕᖅᑲᑕ ᑖᕙᓂ 
ᑐᕌᒻᓲ, ᓄᐊᕙᐃᒥ, Tromso, Norway-ᒥ 
ᐊᑎᖃᖅᑐᒥᒃ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᒥᓂᔅᑕᐃᑦ 
ᐅᖃᕐᕕᖓ. (ᑐᓵᔨᑎᒍᑦ) ᐊᖓᔪᖅᑳᖅ ᓗᐃ ᑕᐹᖅᔪᒃ. 
 

ᐊᖓᔪᖅᑳᑉ ᐅᖃᐅᓯᖓ 011 - 3(1): ᑲᓇᑕᒥ 
ᓄᓇᖃᖅᑳᖅᑐᓄᑦ ᐃᓕᓴᕆᔭᐅᔾᔪᑏᑦ 
(ᑕᐹᖅᔪᒃ) 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑭᐊᓗᑭᐊᖅ 
ᐃᓄᒃᓱᒡᒋᖅᑖᓐᓄᒡᒋᕐᓂᕐᒫᑎᒍᑦ ᓯᕗᕋᑦᑎᐊᑎᓐᓂ ᓱᓕ 
ᑕᒻᒪᐅᖅᑲᖦᖤᐱᖃᑦᑕᕐᓂᐊᕐᒥᔪᖓ, 
ᐃᓄᒃᓱᒍᖄᓐᓄᓕᕋᓗᐊᖅᑎᓪᓗᒍ. ᖁᔭᓐᓇᒦᒃ. 
 

ᐊᒻᒪᓗ ᑕᐃᒃᑯᐊ ᓂᕈᐊᖅᑎᒋᓯᒪᔭᒃᑲ ᐃᒡᓗᓕᖕᒥ 
ᓴᓂᕋᔭᒻᒥᓗ ᑕᐅᑐᒃᑐᒃᓴᐅᒻᒪᑕ ᕼᐊᓘᖅᐸᒃᑲ. 
 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔾᔪᑎᖃᖅᑐᖓ 
ᐃᒪᓐᓇ ᐅᐱᒋᑦᑎᐊᒻᒪᕆᑦᑕᓐᓂᒃ ᐅᐱᒍᓱᒍᒪᔪᐊᓘᒐᒪ 
ᑕᕝᕙᓂ ᓂᕈᐊᖅᑕᐅᖃᑎᒋᓯᒪᔭᑦᑕ ᐃᓚᖓᓐᓂᒃ 
ᐃᓕᓴᕆᔭᐅᔾᔪᑎᒥᒃ ᑐᓂᔭᐃᓐᓅᓚᐅᕐᒪᑦ 16-
ᒋᓕᖅᑕᖓᓂᒃ ᑕᒪᒃᑯᐊ ᓄᓇᖃᖅᑳᖅᓯᒪᔪᕕᓃᑦ 
ᐱᓇᓱᐊᕐᓂᖏᓐᓄᑦ ᐃᓕᓴᕆᔭᐅᔾᔪᑕᐅᕙᒃᑐᑦ. 
 

ᐃᓚᒃᑳ ᓂᕈᐊᖅᑕᐅᖃᑎᒋᓯᒪᔭᒃᑲᐃ, ᑖᓐᓇ 
ᓂᕈᐊᖅᑕᐅᖃᑎᒋᓯᒪᔭᕗᑦ ᑖᔅᓱᒥᖓ ᑐᓂᔭᐅᓚᐅᕐᒪᑦ 
ᐱᔾᔪᑎᖃᖅᖢᓂ ᒐᕙᒪᓕᕆᓂᕐᒥᒃ ᒪᑯᓂᖓ 
ᓂᕈᐊᖅᑕᖅᑕᐅᓂᕐᒥᒃ ᑖᔅᓱᒧᖓ 
ᐃᓕᓴᕆᔭᐅᔾᔪᑎᖃᖅᖢᓂ, ᑕᒪᓐᓇ 
ᐃᖑᕐᕋᔾᔪᑎᒋᑦᑎᐊᖅᑖᓗᒋᓯᒪᖕᒪᒍ ᑕᐃᒪᓐᖓᓂᒃ 
ᐱᒋᐊᕐᓂᕐᒥᓂᒃ. ᐃᓐᓇᓵᕈᓘᓕᖅᖢᓂ ᒪᒃᑯᒃᖢᓂ ᓱᓕ 
ᑕᒪᓐᓇ ᐃᓅᓯᕐᒥᓂᒃ ᐋᖅᑭᒋᐊᕈᑎᒋᓇᓱᓚᐅᖅᑕᖓ 
ᐊᒃᓱᒻᒪᕆᒃ ᑕᒪᓐᓇ ᐅᐱᒋᓐᓇᖅᑐᖅ. 
ᑕᐃᒪᓐᓇᐃᑐᐃᓐᓇᕆᐊᓚᐅᕋᓗᐊᖅᖢᓂ ᐊᓱᐃᓛᒃ 
ᓯᕗᓪᓕᖅᐹᑦᑎᐊᒻᒪᕆᐅᓪᓗᓂ ᐃᓅᓪᓗᓂ ᑖᒃᑯᓂᖓ 
ᒪᓕᒐᓕᕆᔨᓐᖑᖅᑐᖅ (lawyer-ᓐᖑᖅᑐᖅ). ᑖᓐᓇ 
ᐊᖑᑦ ᑕᒪᑐᒥᖓ ᐃᑲᔪᒻᒪᕆᓚᐅᖅᑐᐊᓘᒻᒪᑦ 
ᓄᓇᑖᕋᓱᐊᖅᑎᓪᓗᒋᑦ ᐋᔩᖃᑎᒌᒐᓱᐊᖅᑎᓪᓗᒋᑦ, 
ᑕᒪᒃᑯᐊᓗ ᓇᓗᓇᓐᖏᑦᑎᐊᒻᒪᕆᑦᑐᖅ ᖃᓄᖅ 
ᑕᒪᓐᓇ ᐃᖏᕐᕋᓂᖃᓚᐅᕐᒪᖔᖅ 
ᖃᐅᔨᒫᓂᕈᔪᖅᑰᔨᒋᒐᑦᑎᒍ ᑕᒪᓐᓇᓗ ᓄᓇᑖᕈᑎᒧᑦ 
ᐊᖏᕈᑕᐅᖕᒪᑦ ᐃᓛᒃᑰᖓᔪᒥᒃ 4-ᒥ 
ᓇᓗᓇᐃᖅᓯᒪᑦᑎᐊᖅᖢᓂ ᑖᓐᓇ 
ᐊᖏᕈᑕᐅᓚᐅᖅᑐᖅ. 
 

ᐅᖃᖅᑎᑦᑎᔩ, ᖃᐅᔨᒪᒐᑦᑕ ᓄᓇᕗᑦ ᐊᐃᐳᕈ 1, 
1999-ᒥ ᐱᒋᐊᓕᓚᐅᕐᒪᑦ ᐊᒻᒪᓗ ᐊᕐᕌᒍᓄᑦ 
ᖁᓕᓄᑦ ᑕᒪᓐᓇ ᓇᓪᓕᐅᓐᓂᖅᓯᐅᕐᓂᐊᕋᑦᑎᒍ 
ᐱᓇᓱᐊᕈᓰᑦ ᐅᓄᓗᐊᓐᖏᑦᑐᑦ ᓈᑎᓪᓗᒋᑦ. 
ᑕᐃᒪᐃᑦᑑᓂᖓᓄᑦ ᑕᒪᓐᓇ ᐅᐱᓐᓇᒻᒪᕆᒃᐳᖅ ᑖᓐᓇ 
ᐃᓕᓴᕆᔭᐅᔪᓐᓇᑦᑎᐊᒻᒪᕆᒻᒪᑦ ᐊᕐᕌᒍᓄᑦ ᖁᓕᓄᑦ 
ᓄᓇᕗᑦ ᐊᕐᕌᖃᓕᕐᓂᐊᖅᑎᓪᓗᒍ. 
 

ᐅᖃᖅᑎᑦᑎᔩ, ᑕᕝᕙᓂ ᐃᒡᓗᒦᖃᑎᒋᔭᒃᑲ 
ᐅᐱᒍᓱᖁᕙᒃᑲ ᐊᒻᒪᓗ ᖁᕕᐊᓱᖃᑎᒋᔪᒪᕙᒃᑲ ᑖᓐᓇ 
ᐹᓪ ᐅᑲᓕᖅ ᓯᕗᓕᖅᑎᕆᓚᐅᖅᑕᕗᑦ  
ᓄᓇᕘᒥ ᐊᒻᒪ ᒫᓐᓇ ᒪᓕᒐᓕᐅᖅᑎᐅᓕᖅᑐᖅ  
ᐃᖃᓗᐃᑦ ᐱᖓᕐᓇᖓᓄᑦ. ᖁᔭᓐᓇᒦᒃ. ᑖᓐᓇ 
ᐅᐱᒋᓚᐅᕐᓚᕗᑦ ᐃᓕᓴᕆᔭᐅᓯᒪᔪᕕᓂᖅ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑕᐹᖅᔪᒃ. 
ᐅᐱᒋᑦᑎᐊᖅᐸᑦᑎᒋᑦ ᒥᔅᑕ ᐅᑲᓕᖅ. ᒥᓂᔅᑕᐃᑦ  

ᐅᖃᕐᕕᖓ. ᓄᖑᖅᑰᕐᒪᑕ, ᑲᑎᒪᔾᑎᒃᓴᑦᑎᓐᓄᑦ 3. 
ᒪᓕᒐᓕᐅᖅᑏᑦ ᐅᖃᕐᕕᖓ. ᐊᑯᓪᓕᕐᒧᑦ 
ᓂᕈᐊᖅᑕᐅᓯᒪᔪᖅ, ᒥᔅᑕ ᓂᓐᖓᖅ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 026 - 3(1): 

ᖁᔭᓕᓂᖅ ᓂᕈᐊᖅᑎᓂᑦ, ᐃᓚᒥᓂᒃ ᐊᒻᒪ 
ᒪᓕᒐᓕᐅᖅᑎᓂᑦ (ᓂᓐᖓᖅ) 

 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, 
ᒪᓕᒐᓕᐅᖅᑎᐅᖃᑎᒃᑲ ᑕᒫᓃᓕᕋᒪ ᐅᑉᓛᖅ 
ᑐᓐᖓᓱᒃᑎᓚᐅᕋᑉᓯᓐᖓ ᐊᒻᒪ ᓯᕗᓕᖅᑎ, 
ᑐᓐᖓᓱᒃᑎᓚᐅᒪᖓ ᐅᖃᓘᑎᒃᑯᑦ ᖁᔭᓐᓇᒦᒃ. 
ᐃᒡᕕᒡᓗ ᐅᖃᖅᑎᑦᑎᔨ ᑐᓐᖓᓱᒃᑎᓚᐅᕋᖕᒪ 
ᐅᖃᓘᑎᒃᑯᑦ ᑎᑭᓐᓂᐊᓵᖅᑎᓪᓗᖓ, ᖁᔭᓐᓇᒦᒃ. 
 
ᐊᑯᓪᓕᒥᐅᑦ ᓇᐅᔮᕐᒥᐅᑦ ᐊᒻᒪ ᑰᒑᕐᔪᖕᒥᐅᑦ, 
ᐅᖃᖅᑏ, ᖁᔭᒋᕙᒃᑲ ᓂᕈᐊᖅᑎᒋᓚᐅᕋᑉᑭᑦ.  
 
ᒪᕐᕈᐃᖅᓱᖓ ᓂᕈᐊᖅᑕᐅᔫᔮᕋᓗᐊᖅᖢᖓ 
ᒪᓕᒐᕐᓂᒃᑕᐅᖅ ᒪᓕᒋᐊᖃᕐᓂᖅ 
ᒪᓕᒐᓕᐅᖅᑎᐅᑉᓗᓂ, ᒪᓕᖕᓂᖅ 
ᓯᕗᓪᓕᖅᐹᖑᔭᕆᐊᖃᕐᒪᑦ ᑐᑭᓯᓯᒪᓚᐅᕋᑉᑯ. 
 
ᑕᒪᓐᓇ ᓈᓴᖅᑕᐅᒃᑲᓐᓂᕋᓗᐊᖅᑎᓪᓗᒋᑦ 
ᓵᖕᓚᒃᓴᖏᒃᑲᓗᐊᖅᑎᓪᓗᖓ  
ᒪᓕᒐᖅ ᐃᓱᒪᒋᑉᓗᒍ ᖃᓄᐃᒋᓚᐅᙱᑕᕋ. 
ᑭᖑᓪᓕᕐᒥ ᓂᕈᐊᖅᑕᐅᑲᓐᓂᕋᒪ ᖁᔭᓐᓇᒦᖅᐳᖓ 
ᐊᒃᓱᐊᓗᒃ. ᐃᓱᐊ. 
 
ᐄ, ᓇᐅᔮᕐᒥᐅᓂᓐᖔᕐᓗᒍ, ᐊᑯᓪᓕᕐᒥᐅᓂᒃ  

ᑰᒑᕐᔪᖕᒦᓐᖔᕐᓗᒍ, ᐅᖃᖅᑎᑦᑎᔩ, ᓂᕈᐊᖅᑕᐅᖕᒪᑦ 
ᓯᕗᓕᖅᑎ ᒪᓕᒐᓕᐅᖅᑎᒥᒃ ᐅᕙᖓ 
ᐃᑲᔪᖅᑐᖃᑕᐅᕙᕋ ᓇᐅᔮᕐᒥ ᐊᑯᓪᓕᕐᒥᐅᖔᕐᓗᒍ. 
ᐊᒻᒪ, ᒥᓂᔅᑕ ᑕᒪᕐᒥᑦ ᓂᕈᐊᖅᑕᐅᔪᑦ ᑕᒫᓂ 
ᐊᑯᓪᓕᕐᒥᖔᕐᓗᒍ ᓂᕈᐊᖅᑕᐅᓂᖏᑦ 
ᐊᖏᖃᑎᒋᕙᒃᑲ, ᑐᓐᖓᓱᒡᕕᒋᕙᒃᑲᓗ.  
 
ᐅᖃᖅᑏ, ᑕᒪᓐᓇ ᓂᕈᐊᖅᑕᐅᓯᒪᑉᓗᓂ ᐃᓄᐃᑦ 
ᐱᔪᒪᔭᖏᑦ ᓂᕈᐊᖅᑎᕆᔭᑉᑕ ᓂᕈᐊᕕᑦᑎᒻᓃᑦᑐᑦ 
ᓯᕗᓪᓕᖅᐹᖑᔭᕆᐊᖃᕐᒪᑕ. 
ᓯᕗᓪᓕᖅᐹᖑᑎᒋᐊᖃᕋᑉᑎᒍᑦ ᐃᓛᓐᓂᒃ ᐅᕙᑉᑎᖕᓂᑦ 
ᐃᓱᒪᒋᔭᒃᑎᖕᓂ ᐅᖃᐅᓯᖃᓚᐅᖅᐸᒃᑲᓗᐊᕐᓗᑕ 
ᐅᐱᓐᓇᕋᓂ.  
 
ᑕᐃᒪᓕ ᓇᐅᔮᑦ ᑖᕙᓂ ᑭᕙᓪᓕᕐᒦᒻᒪᑦ ᐊᒻᒪᓗ 
ᑯᒑᕐᔪᒃ ᕿᑎᕐᒥᐅᓃᓐᖔᖅᖢᓂ ᑕᒪᓐᓇ 
ᓯᕗᓕᕆᔭᒃᑎᖕᓂ ᑲᑎᒪᔨᐅᓚᐅᖅᑐᓂᒃ 
ᐋᖅᑭᓱᒃᑕᐅᒻᒪᕆᖅᑯᓚᐅᖏᒻᒪᑦ ᑕᐃᓐᓇ Nunavut 
Electoral Boundary Commission report 
ᖃᑉᓗᓈᑐᑦ ᑕᒪᐅᖓ ᓴᖅᑭᑕᐅᓚᐅᖅᑑᒐᓗᐊᖅ 
ᐅᖃᐅᓯᐅᒻᒪᕆᓚᐅᙱᒻᒪᑦ.  
 
ᑕᐃᒪ ᓇᐅᔮᕐᒥᐅᑦ ᑯᒑᕐᔪᖕᒥᐅᓪᓗ 
ᑐᑭᓯᒋᐊᕐᕕᒋᔪᒫᖅᑕᒃᑲ ᖃᓄᖅ ᐃᓱᒪᖕᒪᖔᕐᒪᑕ. . . 
 
ᐅᖃᖅᑎ: ᒥᔅᑕ ᓂᓐᖓᖅ, ᓯᕿᕐᖑᔭᐃᑦ ᓄᖑᖕᒪᑦ. 
ᐅᖃᒃᑲᓐᓂᕈᒪᒍᕕᑦ ᑕᒃᑯᓄᖓ 
ᐊᖏᖅᑕᐅᓇᓱᒋᐊᖃᖅᐳᑎᑦ 
ᒪᓕᒐᓕᐅᖅᑎᐅᖃᑎᖕᓄᑦ. 
 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑕᐃᒪ 
ᐱᐊᓂᒃᓯᔪᒪᒐᓗᐊᖅᐸᒃᑲ ᐅᖃᐅᓯᒃᓴᒃᑲ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐊᐱᕆᔭᐅᒐᔅᓯ ᐊᖏᕐᒪᖔᔅᓯ 
ᑖᓐᓇ ᐅᖃᐅᓯᒃᓴᒥᓂᒃ ᐅᖃᕇᕈᒪᓪᓗᓂ. 
ᐋᒡᒑᖅᑐᖃᖅᐹ?  

ᐋᒡᒑᖅᑐᖃᓐᖏᒻᒪᑦ. ᐱᔭᕇᕋᓱᒋᑦ, ᒥᔅᑕ ᓂᓐᖓᖅ.  
 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᑯᓂᐊᓗᒃ 
ᐅᖃᓪᓚᒌᓕᕋᒪ ᑲᑎᒪᕕᐅ ᐃᓗᐊᓂ.  
ᑖᓐᓇ ᑕᑭᔪᐊᓘᑎᖕᓂᐊᓐᖏᓐᓇᒃᑯ ᑕᐃᒪ ᐅᑭᐅᑦ 
ᓯᑕᒪᑦ ᐱᐊᓂᖕᓂᐊᓵᖅᑎᓪᓗᒋᑦ ᓴᖅᑭᑎᒋᐊᕈᒫᕋᒃᑯᑦ 
ᐊᒻᒪᓗ ᓇᐅᔮᕐᒥᐅᑦ ᑯᒑᕐᔪᖕᒥᐅᓪᓗ 
ᑐᓴᕆᐊᕌᓪᓚᓚᐅᕐᓗᒋᑦ ᑕᒪᓐᓇ ᓴᖅᑭᑎᓐᓇᓱᒍᒫᕋᒃᑯ. 
 
ᑕᐃᒪ ᐊᑎᕐᓂᒃ ᑕᐃᓯᔪᒪᕗᖓ ᓇᐅᔮᓂ. ᓯᓯᓕᐊ 
ᐊᖑᑎᐊᓗᒃ ᖁᔭᓐᓇᒦᖅᐸᕋ, ᐃᓐᓇᐅᔪᖅ, 
ᓂᕈᐊᖅᑕᐅᓇᓱᒃᑎᓪᓗᖓ ᐃᑲᔪᓚᐅᕐᒪᑦ ᐊᒻᒪ 
ᑰᒑᕐᔪᖕᒥ ᐊᖓᔪᒃᖠᖅᐹᒻᒪᕆᒃ ᐅᖃᖅᑎᑦᑎᔨ ᔫᓯ 
ᐊᖑᑎᙳᕐᓂᖅ. ᐄ, ᑎᑎᕋᕐᓗᒋᑦ 
ᑐᓂᔾᔪᑎᒋᓂᐊᖅᑕᕋᓗᐊᒃᑲ ᖃᓄᖅ 
ᑎᑎᕋᖅᓯᒪᖕᒪᖔᑕ ᑕᒻᒪᖁᓇᒋᑦ. ᑖᒃᑯᐊ 
ᐊᖓᔪᖅᑎᖅᐹᖑᖃᑕᐅᓪᓗᑎᒃ ᖁᔭᓐᓇᒦᖅᐸᒃᑲ 
ᐊᒃᓱᐊᓗᒃ. 
 
ᐊᒻᒪ ᓄᓕᐊᕋ ᓯᓖᓐ ᐅᕗᖓ ᖃᐃᙱᑦᑑᒐᓗᐊᖅ 
ᒫᓐᓇ ᐱᓕᕆᔭᒃᓴᖃᕐᒪᑦ ᑕᒫᓂ, ᒪᒥᐊᒃᑲᓗᐊᖅᐳᒍᑦ. 
ᐊᔅᓱᐊᓗᒃ ᖁᔭᓐᓇᒦᖅᐸᕋ, ᐅᖃᖅᑎᑦᑎᔩ. 
ᐊᒃᓱᕈᓐᓇᖅᓯᕙᓪᓕᐊᑎᓪᓗᒍ ᐊᓈᓇᐅᓂᓂ ᒪᓕᒃᖢᒍ 
ᐅᕙᒻᓂᒃ ᐃᑲᔪᓕᖅᐸᓪᓕᐊᓚᐅᕐᒪᑦ. 
 
ᑕᒪᓐᓇ ᐊᓈᓇᐅᓂᖅ ᓄᓇᕗᑦ ᐃᓗᐊᓂ 
ᓄᓇᕗᓕᒫᒥᑦ ᑕᐃᒪᓐᓇ ᑐᑭᖃᕐᒪᑦ. ᐃᓚᒌᑎᒍᑦ 
ᐊᒃᓱᕈᓕᖅᐸᓪᓕᐊᓕᕌᖓᑦᑕ ᐊᓈᓇᐅᔪᖅ 
ᒪᑭᑉᐸᓪᓕᐊᓕᖃᑦᑕᕐᒪᑦ ᐃᑲᔪᕐᓂᒃᑯᑦ. ᑖᓐᓇ 
ᐊᔅᓱᐊᓗᒃ ᖁᔭᒋᕙᕋ. ᐊᒻᒪ ᐃᕐᖑᑕᒃᑲ, ᐃᓚᒃᑲ 
ᖁᔭᒋᕙᒃᑲ.  
 
ᒫᓐᓇ ᖁᔭᓐᓇᒦᕐᓂᐅᑉ ᐊᓯᐊᓂᒃ  

ᐅᖃᐅᓯᒃᓴᖃᓗᐊᓐᖏᑲᓚᐅᕋᒪ. ᐅᖃᖅᑎᑦᑎᔩ, ᑕᐃᒪ 
ᑕᒫᓃᓚᐅᖅᐱᓪᓚᖕᓂᐊᕋᒪ ᑖᓐᓇ 
ᐅᖃᐅᓯᕆᒃᑲᓐᓂᕈᒪᕙᕋ. ᐅᖃᖅᑎᑦᑎᔩ, ᑕᒪᓐᓇ 
ᒪᓕᒐᖅ ᑐᓗᖅᑕᕐᕕᓪᓚᕆᐅᓐᖏᒻᒪᑦ ᒪᓕᒡᓗᒍ 
ᑭᓯᐊᓂ ᐱᔭᕆᐊᖃᕐᒪᑦ ᒪᒥᐊᓇᕋᓗᐊᖅᖢᓂ 
ᐊᑯᓂᐊᓘᓕᕋᑦᑕ ᓂᕈᐊᖅᑕᐅᓇᓱᒃᖢᑕ ᑭᓯᐊᓂ ᐄ, 
ᒪᓕᒋᐊᖃᖅᑕᕗᑦ. ᒪᓕᒐᖅ ᑭᓯᐊᓂ ᒪᓕᒡᓗᒍ 
ᒐᕙᒪᑦᓯᐊᕙᐅᔪᓐᓇᕋᑦᑕ. 
 
ᐅᖃᖅᑎᑦᑎᔩ ᐊᒻᒪ ᑲᑎᒪᔨᐅᖃᑎᒃᑲ, ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᓐᖓᖅ. 
ᑐᓐᖓᓱᑦᑎᐊᕆᑦ ᑕᕝᕗᖓ. (ᑐᓵᔨᑎᒍᑦ) 
ᒪᓕᒐᓕᐅᖅᑎᑦ ᐅᖃᐅᓯᔅᓴᖏᑦ. ᕿᑭᖅᑖᓘᑉ 
ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓯᐊᓪ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 027 - 3(1): 

ᐃᓄᒃᓱᐃᑦ ᑭᓐᖓᕐᓂᑦ (ᓯᐊᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓯᕗᓪᓕᖅᐹᒥᑦ ᐅᐱᒋᔪᒪᔭᕋ ᔮᓐ ᓂᓐᖓᖅ ᑖᓐᓇ 19-
ᒋᔭᐅᓕᖅᖢᓂ ᓂᕈᐊᖅᑕᐅᕋᑖᑦᑎᐊᕐᒪᑦ ᐊᒻᒪ 
ᐊᒃᓱᕉᓴᕐᓇᓐᖏᓐᓂᖅᓴᐅᖁᓇᐅᒐᓗᐊᖅ 
ᑕᒪᐅᓐᖓᐅᓇᓱᒃᖢᓂ.  
 
ᐅᖃᖅᑏ, ᑖᒃᑯᐊ ᐃᓄᒃᓱᐃᑦ ᓇᒃᓴᖅᑲᐅᒐᒃᑭᓐ 
ᐱᖃᓐᓇᕇᖕᓂᕐᒥᒃ ᓄᑖᒧᑦ ᓂᕈᐊᖅᑕᐅᓯᒪᔪᑦ  
ᑐᑭᒧᐊᒍᑎᒃᓴᕆᓂᐊᕐᒪᔾᔪᒃ. ᑭᓐᖓᕐᓂᑦ ᑖᒃᑯᐊ 
ᓴᓇᐅᒐᐅᔪᑦ ᐃᓄᖕᓄᑦ ᓴᓇᐅᒐᐃᑦ ᐊᒻᒪᓗᑦᑕᐅᖅ 
ᑖᒃᑯᐊ ᕚᓐᑰᕙᒥᑦ ᓄᓇᕐᔪᐊᕐᒥᑦ 2010-ᒥᑦ 
ᐱᓐᖑᐊᕕᒡᔪᐊᓕᖅᐸᑕ ᓇᓗᓇᐃᒃᑯᑕᕆᔭᐅᔪᑦ.  
 
ᐊᒻᒪᓗᑦᑕᐅᖅ ᓯᕗᓕᖅᑎ ᖁᔭᓐᓇᒦᕈᒪᓪᓗᒍ 
ᒥᓂᔅᑕᐅᔪᓪᓗ ᑭᓐᖓᕐᒥᐅᓂᒃ ᓂᕈᐊᓚᐅᖅᓯᒪᖕᒪᑕ  
ᒥᓂᔅᑕᐃᑦ ᕿᒪᕉᑎᓯᒪᓪᓗᑎᒃ ᑲᑎᒪᔭᖅᑐᓛᖅᑰᕐᒪᑕ.  

ᐳᐃᒍᖅᑕᐅᑲᐅᑎᒋᑦᑕᐃᓕᓕ, ᐳᐃᒍᔾᔮᓐᖏᑦᑐᖓᓕ 
ᐃᓕᔅᓯᓐᓂᒃ. 
 
ᐱᖓᔪᖓᓐᓂᒃ, ᐊᒃᓱᐊᓗᒃ ᐊᓕᐊᓇᐃᒍᓱᒃᑐᖓ 
ᑕᒫᓃᑦᑐᐃᓐᓇᐅᒐᑦᑕ ᑕᑯᔭᐃᓐᓇᕆᓪᓗᓯᓪᓗ 19-
ᖏᓐᓇᐅᓪᓗᑕ ᑲᑎᒪᕐᔪᐊᑦᑎᐊᖁᓇᕐᓂᐊᖅᑐᒍᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᑦ 
ᐅᖃᐅᓯᒃᓴᖏᑦ. ᖁᑦᑎᒃᑐᕐᒧᑦ ᒪᓕᒐᓕᐅᖅᑎ, ᒥᔅᑕ 
ᐃᐊᓕᐊᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 028 - 3(1): 

ᓴᖅᑭᑕᐅᓂᖓ ᐅᑭᐅᖅᑕᖅᑐᒥᑦ ᑲᑎᒪᔨᖏᑦ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᐱᒋᔪᒪᖕᒥᔭᕋ ᔮᓐ ᓂᓐᖓᖅ. ᑖᒃᑯᐊ 
ᖁᔭᓐᓇᒦᖅᐳᒍᑦ ᐅᑐᐱᕆᒥᑦ ᑕᒫᓃᓐᖏᒃᑲᑦᑕ. 
ᖁᒃᓴᓱᖕᓇᕈᓘᔭᖅᑐᐊᓘᒻᒪᑦ ᑕᒪᐅᓐᖓᓕᓵᖅᖢᓂ 
ᑕᐃᒪᓐᓇᑦᑕᐅᖅ ᐱᑦᑎᐊᖅᑎᒋᓇᓱᖕᓂᐊᖅᐳᖓ ᒥᔅᑕ 
ᓂᓐᖓᖅᑎᑐᑦ. 
 
ᐅᖃᖅᑏ, ᐅᓪᓗᒥ ᓂᑯᕕᑉᐳᖓ ᐅᓂᒃᑳᕈᒪᓪᓗᖓ 
ᓯᕗᒧᐊᒃᑎᐊᖅᓯᒪᒻᒪᑕ ᖁᑦᑎᒃᑐᕐᒥ ᑲᑎᒪᔩᑦ 
ᑲᑎᒪᓚᐅᕐᒪᑕ ᐃᖃᓗᖕᓂᒃ ᕕᕝᕗᐊᕆ 26, 
ᒪᐃᔭᐅᔪᑦ ᐊᒻᒪᓗᑦᑕᐅᖅ ᑎᑎᕋᖅᑎᒋᔭᖏᑦ 
ᓄᓇᓕᓐᓃᓐᖔᖅᑐᑦ ᐱᖓᓱᓂ 
ᑭᒡᒐᖅᑐᐃᓚᐅᖅᖢᖓᓕ ᒪᓕᒐᓕᐅᕐᕕᖕᒥᑦ, 
ᐃᒃᐱᐊᕐᔪᒃ, ᐊᐅᓱᐃᑦᑐᖅ ᐊᒻᒪ ᖃᐅᓱᐃᑦᑐᖅ 
ᑭᒡᒐᖅᑐᖅᑕᐅᓪᓗᑎᒃ. 
 
ᑖᒃᑯᐊ ᖃᐅᔨᒪᔪᒃᓴᐅᖕᒪᑕ ᓄᒃᑕᐅᓯᕆᓂᖅ 
ᖁᕝᕙᓯᒃᑐᒥᑦ ᓄᓇᓕᖕᓄᑦ ᐃᓱᒫᓘᑎᒋᔭᐅᖕᒪᑕ 
ᐃᓛᒃ, ᒪᓕᒐᓕᐅᕐᕕᐅᕝᕕᒋᔭᓐᓄᑦ ᖁᑦᑎᒃᑐᒥᑦ. 
ᑲᑎᒪᔪᑦ ᐃᖃᓗᖕᓂᑦ ᑕᒫᓂ 
ᐅᖃᖃᑎᖃᑦᑎᐊᓚᐅᕐᒪᑕ ᑭᒡᒐᖅᑐᖅᑎᐅᔪᓂᒃ 
ᖃᖓᑕᓲᓕᕆᔨᒃᑯᓐᓂᑦ.  
 
ᐊᒻᒪᓗᑦᑕᐅᖅ ᖁᔭᓐᓇᒦᕈᒪᓪᓗᒍ ᒥᓂᔅᑕᖓ  

ᐱᕙᓪᓕᐊᔪᓕᕆᔨᒃᑯᑦ, ᐲᑕ ᑕᑉᑑᓇ. ᑕᐃᖕᓇ 
ᑲᑎᒪᖃᑕᐅᔪᓐᓇᓚᐅᕐᒪᑦ ᐊᒻᒪᓗᑦᑕᐅᖅ 
ᓈᓚᒍᓐᓇᓚᐅᕐᒪᑦ ᐃᓱᒫᓘᑎᒋᔭᑦᑎᓐᓂᒃ 
ᐃᓱᒪᒋᔭᑦᑎᓐᓂᒡᓗ ᖁᔭᒋᑦᑎᐊᓚᐅᖅᐸᕗᑦ.  
 
ᐊᒻᒪᓗᑦᑕᐅᖅ ᖁᔭᓐᓇᒦᕈᒪᔭᕋ ᓴᓇᑕ ᐅᐃᓕ ᐋᑕᒻᔅ, 
ᑖᔅᓱᒥᖓ ᐃᓚᐅᑦᑎᐊᓚᐅᕐᒪᑦ ᑲᑎᒪᖃᑕᐅᑎᓪᓗᒍ 
ᐊᒻᒪ ᐃᑲᔪᖅᑐᐃᓪᓗᓂ ᐊᒻᒪᓗ ᕿᑭᑖᖅᓗᖕᒥᑦ 
ᓇᖕᒥᓂᖃᖅᑐᑦ ᑲᑐᔾᔨᖃᑎᒌᖏᑦ 
ᐃᑲᔪᖅᑐᐃᓚᐅᕐᒥᖕᒪᑕ. 
 
ᐅᖃᖅᑏ, ᑕᐃᒪᓐᓇᐃᑦᑐᑦ ᐱᓕᕆᖃᑎᒌᖕᓂᖅ, 
ᐃᑲᔪᖃᑎᒌᖕᓂᖅ ᐃᑲᔪᖃᑎᒌᖕᓂᐊᖅᑐᑦ ᓄᓇᓖᑦ 
ᓯᕗᒧᐊᒐᓱᐊᖅᑎᓪᓗᒋᑦ ᐋᖅᑭᒃᓯᓇᓱᒃᑎᓪᓗᒋᓪᓗ 
ᐊᑲᐅᓐᖏᓕᐅᕈᑎᓂᒃ. 
 
ᐅᖃᖅᑏ, ᑕᒪᒃᑯᐊ ᐅᓄᑲᓪᓚᒃᑐᑦ 
ᐃᓱᒪᒃᓴᖅᓯᐅᕈᑎᐅᔪᑦ ᓴᖅᑭᑕᐅᓚᐅᖅᑐᑦ.  
 
ᓴᖅᑭᑦᑎᖁᔨᓪᓗᑎᒡᓗ ᖁᑦᑎᒃᑐᒥᑦ 
ᑲᑎᒪᔨᒋᔭᐅᓂᐊᖅᑐᓂᒃ. ᐊᒻᒪᓗᑦᑕᐅᖅ 
ᑐᓴᐅᒪᑎᑦᑎᖃᑦᑕᕈᒪᓂᐊᖅᑐᖓ ᐃᓕᔅᓯᓐᓂᒃ ᑕᒫᓂ 
ᐱᓕᕆᐊᖃᖅᑎᓪᓗᒋᑦ ᑲᑎᒪᓂᖏᓐᓂᒃ. 
 
ᖃᓄᐃᓕᖓᖕᒪᖔᑕ ᓄᓇᕘᑉ ᒐᕙᒪᒃᑯᖏᑕ 
ᓴᓇᓂᖓᑦ ᓄᑖᒥᒃ ᓄᒃᑕᐅᓯᕆᓂᕐᒧᑦ 
ᐅᐸᓗᖓᐃᔭᐅᑎᓕᐊᖏᑦ ᓄᓇᕗᒻᒥᑦ 
ᕿᒥᕐᕈᓇᒃᑕᐅᓚᐅᖅᑐᑦ ᑕᐃᒃᑯᓄᖓ. ᐊᒻᒪᓗᑦᑕᐅᖅ 
ᐱᒻᒪᕆᐅᔪᖅ ᑖᓐᓇ ᒪᓕᒐᓕᐅᕐᕕᖕᒥᑦ 
ᓴᖅᑭᑕᐅᓪᓗᓂ. ᓄᓇᕘᑉ ᒐᕙᒪᒃᑯᖏᓐᓂᑦ 
ᐃᖅᑲᓇᐃᔭᖃᑎᖃᕈᒪᑦᑎᐊᕐᓂᐊᖅᑐᖓ ᓄᓇᕘᑉ 
ᒐᕙᒪᒃᑯᖏᑦ ᑎᒍᓯᖁᓪᓗᒋᑦ ᑲᓇᑕᐅᑉ  
ᒐᕙᒪᒃᑯᖏᓐᓂᒃ ᑮᓇᐅᔭᓂᒃ 
ᒥᑦᑕᕐᕕᓕᕆᔨᐅᓂᐊᖅᑐᓂᒃ.  
 
ᑖᒃᑯᐊᓗ ᑭᒡᒐᖅᑐᖅᑎᐅᔪᑦ ᕗᔅ ᑎᐊᒃᑯᓐᓄᑦ, ᑭᓐ 
ᐳᐊᕆᒃᑯᓐᓄᑦ, ᐅᓈᓕᒃᑯᓐᓄᓪᓗ 
ᖃᖓᑕᓲᓕᕆᔨᒃᑯᓐᓂᑦ ᐸᕐᓇᐅᑎᖃᖅᑐᑦ  
ᐋᖅᑭᒃᓱᐃᓂᐊᕐᓗᑎᑦ ᖃᖓᑕᓂᕆᖃᑦᑕᕐᓂᐊᖅᑕᖏᑦ 
ᓄᓇᓕᓐᓄᑦ.  

ᐅᖃᖅᑏ, ᖁᕕᐊᓱᓚᐅᕐᒥᔪᒍᑦ ᓴᓇᑐ ᐋᑕᒻᔅ ᑖᓐᓇ 
ᐱᓕᕆᐊᖃᐃᓐᓇᕐᓂᕐᒪᑦ ᐃᓱᒫᓘᑎᒋᔭᒥᓂᑦ 
ᓄᓇᕗᒥᐅᑦ ᒪᕐᕉᓐᓄᑦ ᐱᖁᔭᓕᐅᖅᑎᑖᖁᓪᓗᒋᑦ. 
 
ᐊᒻᒪᓗᑦᑕᐅᖅ ᑖᒃᑯᐊ ᔮᓄᐊᕆ 26-ᖑᑎᓪᓗᒍ 
ᐅᖃᐅᓯᕆᔭᐅᓚᐅᖅᑐᑦ ᐅᔾᔨᕆᓚᐅᕋᒃᑭᑦ 
ᑐᓴᖅᑎᑦᑎᑎᓪᓗᒍ ᖁᕝᕙᓯᑦᑐᕐᒥᐅᑦ ᑕᒪᒃᑯᐊ 
ᐊᒃᓱᐊᓗᒃ ᐱᒻᒪᕆᐅᒻᒪᑕ ᓂᕈᐊᖅᑎᖁᑎᓐᓄᑦ. 
ᑕᑯᓐᓇᖅᐳᖓ ᓯᕗᓕᖅᑎᒋᔭᐅᔪᑦ ᒐᕙᒪᑐᖃᒃᑯᓐᓄᑦ, 
ᓄᓇᕘᒧᑦ, ᐊᒻᒪ ᓄᓇᓕᓐᓂᑦ 
ᐱᓕᕆᖃᑎᒌᖁᓪᓗᒋᑦ… 
 
ᐅᖃᖅᑎ: ᒪᒥᐊᓇᖅ, ᒥᔅᑕ ᐃᐊᓕᐊᑦ, ᓯᕿᓐᖑᔭᐃᑦ 
ᐃᓱᓕᓯᒪᓕᕐᒥᖕᒪᑦ. ᐅᖃᐅᓯᒃᓴᑎᑦ 
ᐱᔭᕇᕋᓱᒍᒪᒍᕕᒋᑦ ᐊᐱᕆᔪᓐᓇᖅᐳᑎᑦ 
ᐃᓱᓕᑦᑐᒪᓗᒋᑦ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓘᓐᓇᖏᓐᓄᑦ 
ᐊᖏᖅᑕᐅᔪᒪᖦᖤᕋᓗᐊᖅᐳᖓ  ᐱᔭᕇᕈᒪᓪᓗᒋᑦ 
ᐅᖃᐅᓯᒃᓴᒃᑲ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᒪᓕᒐᓕᐅᖅᑎ 
ᐊᐱᕆᖕᒪᑦ ᐅᖃᐅᓯᒃᓴᒥᓂᒃ ᐅᖃᕇᕈᒪᓪᓗᓂ. 
ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᒻᒪᑦ. 
ᑲᔪᓯᑐᐃᓐᓇᕆᑦ ᐱᔭᕇᕋᓱᓪᓗᑎᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
 
ᐊᒻᒪᓗᑦᑕᐅᖅ ᐊᔭᐅᖅᑐᐃᕗᖓ ᑕᐃᒃᑯᐊ 
ᐃᖅᑲᓇᐃᔭᖃᑎᒌᖁᓪᓗᒋᑦ ᖃᖓᑕᓲᑦ 
ᐊᑭᑐᓗᐊᖁᓐᖏᖦᖢᒋᑦ ᐅᑉᐱᕈᓱᒃᑲᒪ. ᑕᐃᒃᑯᐊ  
ᖁᑦᑎᑦᑐᕐᒥᐅᑦ ᓄᑦᑎᖅᑕᐅᓚᐅᖅᓯᒪᒻᒪᑕ ᑲᓇᑕᐅᑉ 
ᒐᕙᒪᒃᑯᖓᑦ ᐊᑭᓖᔭᕆᐊᓖᑦ ᑕᒪᑐᒥᓐᖓ. 
 
ᓴᖅᑭᑕᐅᑎᓪᓗᒍ ᖁᕝᕙᓯᒃᑐᒥᐅᑦ ᑲᑎᒪᔨᖏᑦ 
ᓯᕗᒧᖅᐸᓪᓕᐊᓂᕐᒪᑕ ᑕᒪᒃᑯᓂᖓ 
ᐱᓕᕆᐊᖃᕐᓂᐊᕐᒪᑕ. ᒪᓕᒐᓕᐅᖅᑎᓕᒫᓪᓗ 
ᐱᓕᕆᖃᑎᒋᓗᒋᑦ  

ᐊᒃᓱᕈᖃᑎᒋᔪᒪᕙᒃᑲ ᑕᒪᓐᓇ ᓯᕗᒧᐊᖅᑕᐅᖁᓪᓗᒍ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐊᒻᒪᑦᑕᐅᖅ 
ᐃᖅᑲᐃᑎᑦᑐᒪᒋᓪᓗᓯ ᐊᑕᖏᕐᓗᓯ ᐅᖃᓪᓚᓕᕌᖓᔅᓯ 
ᐅᖃᐅᓯᖅᓯ ᓱᒃᑲᐃᔾᔫᒥᖃᑦᑕᖅᐸᑕ ᓈᒻᒪᒻᒥᔪᖅ 
ᑐᓵᔨᖃᐅᕋᑦᑕ. 
 
ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ 
ᓇᓄᓕᒻᒧᑦ, ᔮᓂ ᓂᖏᐅᖓᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 029 - 3(1): 

ᐱᒃᑯᒋᔭᐅᓂᖏᑦ ᐱᕙᓪᓕᐊᔪᓕᕆᓂᕐᒧᑦ 
ᑯᐊᐳᕇᓴᒃᑯᑦ ᐃᒡᓗᓕᒑᕐᔪᒻᒥ (ᓂᖏᐅᖓᓐ) 

 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᕐᒥ 
ᓂᕈᐊᖅᑎᒋᓯᒪᔭᒃᑲ ᓴᓪᓕᕐᒥᐅᑦ ᐊᒻᒪ ᐃᒡᓗᓕᒑᖅᔪᒻᒥ 
ᖁᔭᓐᓇᒦᖅᑕᒃᑲ. ᐊᖏᕐᕋᖅᓯᒪᓚᐅᐱᓪᓚᒃᑲᒪ 
ᐊᐅᓪᓚᖅᓯᒪᓚᐅᐱᓪᓚᒃᑲᒪᓗ 
ᑐᓐᖓᓱᑦᑎᑦᑎᐊᓚᐅᕐᒪᑕ. 
 
(ᑐᓵᔨᑎᒍᑦ) ᐃᒡᓗᓕᒑᕐᔪᒻᒥ ᐱᕙᓪᓕᐊᔪᓕᕆᔨᒃᑯᑦ 
ᓄᓇᕗᒻᒥ ᓯᕗᒧᐊᖅᑎᑦᑎᐊᖅᓯᒪᔪᑦ. ᐅᖃᖅᑏ ᐅᓪᓗᒥ 
ᓂᑯᕕᑦᑐᖓ ᐅᐱᒋᔪᒪᓪᓗᒋᑦ ᐃᒡᓗᓕᒑᕐᔪᒻᒥ 
ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᒃᑯᑦ ᓄᓇᕘᒥ 
ᓯᕗᒧᐊᖅᓯᒪᓂᖃᑦᑎᐊᖅᖢᑎᑦ ᐅᖃᐅᓯᒃᓴᖃᕐᒪᑕ. 
 
ᐅᖃᖅᑏ, ᖃᐅᔨᒪᔪᒃᓴᐅᒻᒪᑕ ᓄᓇᓖᑦ 
ᒥᑭᑦᑑᑕᐅᓂᖅᓴᐃᑦ ᓯᐊᒻᒪᖅᑎᕆᕕᐅᓯᒪᓐᖏᑦᑐᑦ 
ᐊᒃᓱᕉᓯᖃᑦᑕᕐᒪᑕ ᐃᖅᑲᓇᐃᔮᒃᓴᖅᓯᐅᖅᖢᑎᒃ ᐊᒻᒪ 
ᑮᓇᐅᔾᔭᒃᓵᕈᑎᒃᓴᖏᓐᓂᑦ ᓄᓇᓕᖃᖅᑐᑦ.  
 
ᑎᓕᔭᐅᓯᒪᔾᔪᑎᒋᓯᒪᔭᖏᑦ ᐃᒡᓗᓕᒑᕐᔪᒻᒥ 
ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᓐ 
ᑲᔪᖏᖅᓴᐃᖁᓪᓗᒋᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒥᒃ 
ᐱᕙᓪᓕᐊᑎᑦᑎᓂᕐᒥᒃ ᓄᓇᓕᓐᓂ 
ᐃᓕᓐᓂᐊᖅᑎᑦᑎᓗᑎᑦ ᐱᓕᒻᒪᖅᓴᐃᓗᑎᒡᓗ 
ᐃᖅᑲᓇᐃᔭᓕᒻᒪᒃᓴᐃᓗᑎᓪᓗ. 
 
ᐅᖃᖅᑏ, ᐅᐱᒍᓱᑦᑎᐊᖅᑐᖓ ᐃᖅᑲᓇᐃᔭᖅᑐᓂᑦ 
ᑕᐃᒃᑯᓂᖓ ᑖᔅᓱᒪᓐᖓᑦ ᓴᖅᑭᖅᑎᓐᖑᓱᒻᒪᑕ 
ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᓐ ᑖᓐᓇᓗ  

ᓇᒻᒥᓂᕆᔭᐅᓪᓗᓂ ᐃᒡᓗᓕᒑᕐᔪᒻᒥᐅᓄᑦ.  
 
ᐊᒻᒪᓗᑦᑕᐅᖅ ᐅᐱᒍᓱᒍᒪᔪᖓ ᑲᑎᒪᔨᖏᓐᓄᑦ: ᒫᒃ 
ᐃᑉᐱᐊᖅ, ᐊᖓᔪᖅᑳᖅ; ᔪᐊᔾ ᑕᓄᔭᖅ, ᐊᖓᔪᖅᑳᑉ 
ᑐᖏᓕᐊ; ᐊᐅᑐ (Arthur) ᖃᑎᒑᑦᓯᐊᖅ, 
ᑐᑭᒧᐊᖅᑎᑦᑎᔨ; ᕈᐃ ᒪᓚᓐᔅ, ᑐᑭᒧᐊᖅᑎᑦᑎᔨ; 
ᐊᒻᒪᓗᑦᑕᐅᖅ ᐹᑐᕆᒃ ᐳᑐᓕᒃ, ᑐᑭᒧᐊᖅᑎᑦᑎᔨ. 
 
ᐅᖃᖅᑏ, ᑯᐊᐳᕇᓴᒃᑯᑦ ᑖᒃᑯᐊ ᑎᒍᒥᐊᖅᑎᖏᓪᓗ 
ᐃᓚᐅᔪᑦ ᐅᓄᑲᓪᓚᒃᑐᓂᑦ ᐊᐅᓚᔾᔭᒋᐊᖅᑕᐅᔪᓂᑦ 
ᐱᖃᓯᐅᔾᔭᐅᓯᒪᓪᓗᓂ ᓇᔭ ᐄᓴᐱᐅᓪ 
ᐊᖏᕐᕋᕆᔭᐅᔪᖅ. ᑖᒃᑯᐊ ᐱᓕᕆᖃᑕᐅᒻᒥᔪᑦ 
ᑮᓇᐅᔭᓕᐅᕋᓱᐊᖅᑎᒃᑯᑦ ᑳᓐᑐᕌᒃᑕᐅᓯᒪᔪᓪᓗᑎᒃ 
ᐃᒡᓗᓂᑦ ᓇᑉᐸᖅᑎᒋᔭᐃᑦ. 
 
ᐅᖃᖅᑏ, ᐃᒡᓗᓕᒑᕐᔪᒻᒥᐅᑦ ᐱᕙᓪᓕᐊᔪᓕᕆᓂᕐᒧᑦ 
ᑯᐊᐳᕇᓴᖏᑦ ᑐᓂᔭᐅᓚᐅᖅᑐᑦ ᑭᕙᓪᓕᕐᒥ 
ᓇᒻᒥᓂᖃᖅᑐᓄᑦ ᑎᒥᖓᓐᓄᑦ ᐅᐱᒋᔭᐅᓪᓗᑎᑦ 
2006-ᖑᑎᓪᓗᒍ. ᑖᒃᑯᐊᓕ ᐊᔪᓐᖏᓛᖏᓐᓄᑦ 
ᐊᒃᓱᐊᓗᒃ ᐊᑑᑎᖃᕐᒪᑕ ᐊᖏᖅᓯᒪᒻᒪᑕ 
ᐃᖅᑲᓇᐃᔭᑎᑦᑎᓂᕐᒧᑦ ᐱᓕᒻᒪᖅᓴᐃᓂᕐᒧᓪᓗ 
ᐃᓄᓐᓂᒃ ᐊᒻᒪ ᓄᓇᓕᓐᓂᒃ. 
 
ᐅᖃᖅᑏ, ᑎᓕᐅᕆᕗᖓ ᒐᕙᒪᒃᑯᑦ ᐊᑐᐊᒐᓂᑦ 
ᐱᓕᕆᐊᖁᓪᓗᒋᑦ ᐊᒻᒪ ᐃᑲᔪᖅᑐᐃᖁᓪᓗᒋᑦ 
ᓄᓇᓕᓐᓂ ᐊᐅᓚᔾᔭᐃᑕᐅᒋᐊᖅᑐᓂᑦ ᐊᒻᒪ 
ᓴᓐᖏᔪᓂᑦ ᑮᓇᐅᔭᓕᐅᕈᑎᖃᕋᓱᓐᓂᕐᒧᑦ 
ᐋᖅᑭᒃᓱᐃᓗᑎᑦ ᓄᓇᕘᒧᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
(ᑐᓵᔨᑎᒍᑦ) ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒥᔅᑕ 
ᐊᕐᕚᕐᓗᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 030 - 3(1): 

ᐅᑭᐅᕆᔭᑦᑎᓐᓂ ᐊᓪᓚᓐᖑᐊᓖᑦ 
ᕿᓚᓗᒐᖅᑕᐅᓚᐅᖅᑐᑦ ᒥᑦᑎᒪᑕᓕᒻᒥ 
(ᐊᕐᕚᕐᓗᒃ) 

ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ 
ᐅᖃᐅᓯᖃᕈᒪᔪᖓ ᑖᒃᑯᐊ  

ᐅᑭᐅᖅ ᕿᓚᓗᒐᕋᓱᓚᐅᖅᑐᑦ ᐱᔾᔪᑎᒋᓪᓗᒋᑦ.  
 
ᓯᕗᓪᓕᖅᐹᒥᖃᐃ ᒥᔅᑕ ᓂᓐᖓᖅ 
ᑐᓐᖓᓱᒃᑎᑦᑎᑦᑎᐊᕐᓗᒍ ᑕᒪᐅᖓ 
ᑲᑎᒪᐅᕕᒋᖃᑎᒋᓚᐅᕐᓯᒪᒐᒃᑯ ᔭᓗᓇᐃᒥᒃ. ᑖᓐᓇ 
ᐊᔪᓐᖏᒻᒪᕆᒃᑐᖅ ᐅᐱᒋᔭᐅᓕ.  
 
ᑖᒃᑯᐊ ᐅᑭᐅᖅ ᕿᓚᓗᒐᖅᑕᐅᓇᓱᐊᖅᑐᑦ 600 
ᐅᖓᑕᓃᓚᐅᕐᒪᑕ ᓯᒃᑯᔾᔭᐅᔪᑦ.  
 
ᑕᐃᒪ ᐱᓕᕆᐊᖑᐃᓐᓇᕐᒪᑕ ᐅᑭᐅᓕᒫᖅ ᑕᒃᑯᓇᖓᑦ 
ᐅᒪᔪᕐᓂᐊᒃᑯᖏᓛᑦ ᑲᑎᔾᔨᖃᑎᒌᑦ ᐅᒪᔪᕐᓂᐊᖅᑏᑦ 
ᒥᑦᑎᒪᑕᓕᖕᒥ HTO ᑖᒃᑯᐊ ᐊᖏᖃᑎᒌᓚᐅᕐᒪᑕ 
ᐊᕙᑎᓕᕆᔨᒃᑯᑦ, ᒐᕙᒪᑐᖃᒃᑯᑦ, HTO-ᒃᑯᓪᓗ.  
 
ᑖᒃᑯᐊ ᑭᕕᑎᑕᐅᖁᔭᐅᓪᓗᑎ ᓴᐅᓂᖏᑦ ᐅᓄᖓ 
ᐃᑎᔪᐊᓗᒻᒧᑦ ᐊᒻᒪ 25-ᖑᔪᑦ ᕿᓚᓗᒐᐃᑦ  
ᓄᓇᒨᖅᑕᐅᓚᐅᕐᒪᑕ ᐃᓄᐃᑦ ᓄᓇᑐᖃᖏᓐᓄᑦ 
ᓄᓇᒋᕙᒃᑕᑐᖃᖓᖕᓄᑦ ᑕᒫᓂ ᕿᓚᓗᒃᑲᓐᓂᒃ 
ᑕᐃᔭᐅᔪᖅ. ᑖᒃᑯᐊ ᓴᐅᓃᑦ ᑕᒫᓂ 
ᑕᑯᔭᒃᓴᒫᖑᓂᐊᓕᖅᖢᑎᒃ. 

ᐊᒻᒪᓗᑦᑕᐅᖅ ᖁᔭᓕᔪᒪᔪᖓ ᓄᓇᕗᒻᒥᐅᑦ 
ᑕᒪᒃᑭᑲᓴᒃᑎᐊᕐᖢᑎᒃ ᖁᔭᓐᓇᒦᖃᑦᑕᓚᐅᕐᒪᑕ 
ᒥᑦᑎᒪᑕᓕᖕᒥᐅᓂᒃ ᒪᒃᑖᖅᑐᖅᑎᑕᐅᖃᑦᑕᓚᐅᕋᒥᒃ. 
ᑕᐃᒃᑯᐊ ᖁᔭᓐᓇᒦ ᑕᐃᒃᑯᐊ ᑭᒡᒐᖅᑐᕐᓗᒋᑦ 
ᒥᑦᑎᒪᑕᓕᖕᒥᐅᑦ ᓄᓇᓖ ᑕᒃᑯᐊ 
ᓄᓇᕗᒻᒦᑦᑐᓕᒫᑦᑎᐊᑦ ᖁᔭᓐᓇᒦᖅᑕᒃᑲ. 
ᖁᕕᐊᒋᔾᔪᑎᒋᓚᐅᕐᒪᒍ ᑕᒪᓐᓇ ᒥᑦᑎᒪᑕᓕᖕᒥᐅᑦ 
ᕿᓚᓗᒐᖅᑎᓪᓗᒋᑦ.  
 
ᐊᒻᒪ ᑭᖑᓪᓕᖅᐹᒥᒃ ᐅᐱᒋᔪᒪᓪᓗᒋᑦ 
ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᖏᑦ HTO 
ᒥᑦᑎᒪᑕᓕᖕᒥ, ᑕᐃᑲᖓ ᐃᓱᓗᑦᑖᖓᓐᓂᒃ 
ᓇᓂᔭᐅᑐᐊᕐᒪᑕ ᒫᓐᓇᒧᑦ ᑎᑭᒃᖢᒍ ᐊᒃᓱᕐᔪᐊᕌᓗᒃ 
ᐱᓕᕆᑎᑦᑎᑦᑎᐊᕐᒪᑕ ᑕᒫᓂ ᑖᒃᑯᓂᖓ ᒪᒃᑕᓂᒃ 
ᐃᓚᖏᓐᓂᒃ ᓂᐅᕐᕈᑎᖃᖃᑦᑕᓕᕋᒥᒃ ᑕᒫᓂ 86-
ᖏᓐᓃᑦᑐᓂᖏᒃᑯᐊ 
ᐃᖅᑲᓇᐃᔭᖅᑎᖃᕐᓂᐊᖃᑦᑕᓕᓚᐅᖅᑐᑦ, ᑕᒃᑯᓂᖓ 
ᕿᓚᓗᒃᑲᓂᒃ ᑲᒪᔪᓂᒃ ᔭᒐᑕᐅᖁᙱᒃᖢᒋᑦ 
ᐃᒃᓯᓇᖅᑕᐅᖁᙱᒃᖢᒋᑦ ᑲᒪᒋᔭᐅᑦᑎᐊᖁᓪᓗᒋᓪᓗ.  
 
ᒫᓐᓇ ᐱᐊᓂᒃᑐᑦ ᑕᐃᒃᑯᐊ ᑭᕕᐅᖅᑲᖅᓯᒪᓕᖅᑐᑦ 
ᓄᓇᓕᐊᖅᑕᐅᓯᒪᓕᖅᑐᓪᓗ, 
ᓂᕿᒃᑲᓐᓇᐃᔭᖅᑕᐅᓯᒪᓕᖅᑐᑦ ᐋᖅᑭᒃᑎᐊᕐᒪᑕ.  
ᐊᒻᒪᓗ ᐃᑉᐱᐊᕐᔪᒻᒥᑦ ᒥᑦᑎᒪᑕᓕᖕᒧᑦ 
ᓱᒃᑲᓴᐅᔾᔪᐊᕐᓂᐊᖅᑐᑦ ᕿᒧᒃᓯᒃᑯᑦ 
ᑐᓐᖓᓱᑦᑎᐊᕐᓂᐊᐳᑦ ᑕᐃᒃᑯᐊ ᑎᑭᒃᑯᓂ 
ᒪᒃᑕᖅᑐᓛᕐᒪᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. 
ᒪᓕᒐᓕᐅᖅᑏᑦ ᐅᖃᕐᕕᖓ. ᐱᑕᖃᕈᓐᓃᖅᑐᑦ, 
(ᑐᓵᔨᑎᒎᑦ) ᑲᑎᒪᔾᔪᑎᔅᓴᖅ 4. ᑭᐅᔾᔪᑏᑦ 
ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᓯᕗᓕᖅᑎᐅᑉ 
ᑐᖏᓕᖓ, ᐲᑕ ᑕᑉᑑᓇ.  
 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 
ᐊᐱᖅᑯᑕᐅᓚᐅᖅᑐᓄᑦ 

 
ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 005 - 

3(1): ᑐᐊᕕᕐᓇᖅᑐᒧᑦ ᓇᓪᓕᐅᒃᑯᒫᖃᕐᓂᕐᒧᑦ 
ᐸᕐᓇᐅᑎᒃ ᖁᑦᑎᑦᑐᒧᑦ (ᑕᑉᑑᓇ) 

 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᔮᓄᐊᕆ 26, 2009-ᒥ ᒪᓕᒐᓕᐅᖅᑎ 
ᖁᑦᑎᑐᕐᒧᑦ ᐃᓱᒫᓘᑎᒋᔭᒥᓂᒃ ᐅᖃᓚᐅᕐᒪᑦ 
ᐊᑕᐅᓯᕐᒥ ᖃᖓᑕᔫᖁᑎᖃᖃᑦᑕᕐᖓᑕ ᑕᑉᐸᐅᖓ 
ᐊᐅᓱᐃᑦᑐᒧᑦ ᐊᒻᒪᓗ, 
ᓄᖅᑲᑐᐃᓐᓇᕆᐊᖃᕐᓂᕋᖅᑐᓂᔾᔪ. 
ᒪᓕᒐᓕᐅᖅᑎᐅᔪᖅ ᐊᐱᕆᓚᐅᕐᖓᑦ ᓄᓇᕗᑦ 
ᒐᕙᒪᒃᑯᖏᓐᓂ ᑐᐊᕕᕐᓇᑐᒃᑯᑦ ᐸᕐᓇᒍᑎᓐᓂ 
ᐋᖅᑭᒃᓯᓯᒪᖕᒪᖔᑕ ᑕᐃᒪᐃᓚᕿᔪᒥᓂᐅᑉᐸᑦ 
ᓴᖅᑭᑦᑐᖃᕐᓂᖅᑲᑦ ᐊᐅᓱᐃᑦᑐᒥ ᐅᕙᓘᓐᓃᑦ 
ᓄᓇᕗᒦ ᓇᒥᑐᐃᓐᓇᖅ.  
 
ᐅᖃᖅᑏ, ᐅᖃᐅᑎᔪᓐᓇᑕᒃᑲ ᒪᓕᒐᓕᐅᖅᑎᓕᒫᑦ 
ᓄᓇᓕᖁᑎᒋᔭᖏᑦ 
ᖃᖓᑕᓲᖃᖃᑦᑕᖅᑐᐃᓐᓇᐅᓂᐊᖅᑐᑦ ᓄᓇᕗᑦ 
ᒐᕙᒪᒃᑯᖏᑦ, ᒐᕙᒪᑐᖃᒃᑯᓪᓗ ᑳᓐᑐᕌᖃᕐᒪᑕ 
ᐋᖅᑭᒃᓱᐃᓯᒪᓪᓗᑎᒃ ᑕᒪᒃᑯᐊ ᖃᖓᑕᓲᖑᔪᑦ 
ᐱᔨᑦᑎᖃᑦᑕᖁᓪᓗᒋᑦ ᐊᒻᒪᓗ 
ᖃᐅᔨᒪᑦᑎᐊᕋᓱᓐᓂᐊᖅᑯᒍᑦ ᑖᒃᑯᐊ 
ᒪᓕᑦᑕᐅᑦᑎᐊᕋᓗᐊᕐᒪᖔᑕ ᑳᓐᑐᕌᖑᔪᑦ.  
 
ᑖᒃᑯᐊ ᑳᓐᑐᕌᖑᔪᑦ ᑎᑭᑎᑦᑎᖃᑦᑕᕐᖓᑕ ᑎᑎᖅᑲᓂᒃ 
ᓂᕿᓂᒃ ᐊᐅᓚᕈᑕᐅᕙᑦᑐᑎ ᐋᓐᓂᐊᕕᓕᐊᖅᑐᓄᑦ, 
ᒪᓕᒃᑐᒋᑦ ᑕᐃᒃᑯᐊ ᐊᑐᐃᓐᓇᐅᓂᕆᔭᖏᑦ. 
ᑕᒪᒃᑯᓂᖓ ᐱᔨᑦᑎᕈᑕᐅᔪᓂᒃ ᐲᖅᓯᓐᓂᕈᑦᑕ ᐃᓛ 
ᐲᖅᓯᓯᒪᕙᑦᑐᑦ ᑕᒪᒃᑯᓄᖓ ᑲᒻᐸᓂᐅᔪᓂᒃ 
ᑳᓐᑐᕌᖃᖃᑕᐅᙱᑦᑐᓂᒃ ᑕᐃᒃᑯᐊ ᖃᖓᑕᓲᖑᔪᑦ 
ᑭᓇᐅᔭᓕᐊᕆᕙᖏᑦ ᒪᓕᖃᑦᑕᕐᖓᑕ 
ᐊᑐᖅᑕᐅᓂᕆᔭᖏᑦ ᒪᓕᑦᑐᒋᑦ.  

ᐅᖃᖅᑏ, ᐊᓯᖏᓪᓕ ᐋᓐᓂᐊᕕᓕᐊᕆᐊᖃᖅᑐᓄᑦ 
ᑲᓐᑐᕌᖑᔪᑦ ᐋᖅᑭᓱᖅᑕᐅᓯᒪᖃᑦᑕᖅᑐᖅ ᑳᓐᑐᕌᖑᔪᑦ. 
ᒐᕙᒪᑐᖃᒃᑯᓐᓂ ᐊᒻᒪ ᖃᖓᑕᓲᓕᕆᔪᓂᒃ. 
ᐃᖅᑲᓇᐃᔭᖅᑐᖁᑎᒋᔭᒃᑲ ᑎᑎᖅᑲᓂᐊᕐᕕᑯᓐᓂ 
ᑲᓇᑕᒥ ᐅᖃᖃᑎᖃᕐᓯᒪᔪᑦ ᐅᖃᕐᓯᒪᓪᓗᑎᓪᓗ. 
ᐊᓯᖏᓐᓂᒡᒎᖅ ᐋᖅᑭᑦᓱᐃᒃᑲᓂᔾᔮᖏᑦᑐᑦ 
ᒫᓐᓇᒫᒃᑯᓪᓖᓛᒃ ᐊᒻᒪᓗ ᑕᒪᒃᑯᐊ 
ᓄᖅᑲᑎᑦᑎᔾᔭᕋᓱᒋᔭᐅᓐᖏᑦᑐᑦ ᑳᓐᑐᕌᒃᖑᔪᓂᒃ 
ᐱᑕᖃᕆᐊᖃᓪᓚᕆᒻᒪᑕ.  
 
ᐅᖃᖅᑏ, ᒐᕙᒪᒃᑯᑦ ᑐᐊᕕᕐᓇᖅᑐᓄᑦ 
ᐸᕐᓇᓯᒪᓐᖏᑦᑐᑦ ᑭᓯᐊᓂᓕ ᑖᒃᑯᐊ 
ᑐᓴᖅᑎᑦᑎᔾᔪᑎᒋᔭᒃᑲ ᑭᐅᔪᒃᓴᐅᒐᓗᐊᖅᑯᖅ 
ᖁᑦᑎᑦᑐᒥ ᒪᓕᒐᓕᐅᖅᑎᐅᑉ ᐃᓱᒪᓗᒍᑎᒋᔭᖏᓐᓂᒃ. 
ᑖᓐᓇ ᐃᓚᖏᓪᓗ ᒪᓕᒐᓕᐅᖅᑏᑦ 
ᖁᓚᕐᓇᐃᖅᓯᒪᑦᓯᐊᖁᓪᓗᒋᑦ ᑕᒪᒃᑯᐊ 
ᐊᑐᐃᓐᓇᐅᖏᓐᓇᓂᐊᕐᒪᑕ ᓄᓇᓕᓕᒫᓂ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑕᑉᑑᓇ. 
ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ. 
(ᑐᓵᔨᑎᒎᕈᓐᓃᖅᑐᖅ) ᓄᖑᖅᑰᕐᒪᑕ. ᐊᒻᒪ 
ᑕᓪᓕᒪᖓᓐᓂ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ 
ᑕᕝᕗᖓ ᒪᓕᒐᓕᐅᕐᕕᖕᒧᑦ. ᒥᔅᑕ ᐸᐅᓗᓯ. 
 

ᑲᑎᒪᔾᔪᑎᒃᓴᖅ 5: ᐃᓕᓴᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᐸᐅᓗᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᓕᓴᖅᓯᒍᒪᔪᖓ ᓄᓕᐊᕋ ᓯᓖᓐ ᐊᒻᒪ ᐃᕐᖑᑕᕋ,  
ᐃᕐᓂᓐᓂᒃ ᐊᖏᔪᑦᑎᖅᐹᖑᔪᒥᒃ ᑎᒍᐊᕆᔭᕋ ᑭᐊᕙᓐ 
ᐸᐅᓗᓯ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦᓯ ᑕᕝᕗᖓ 
ᒪᓕᒐᓕᐅᕐᕕᖕᒧᑦ. ᐃᓕᓴᖅᓯᓂᖅ ᐳᓛᖅᑎᓐᓂᒃ 
ᒪᓕᒐᓕᐅᕐᕕᖕᒧᑦ. ᐱᑕᖃᕈᓐᓃᕐᒪᑦ. (ᑐᓵᔨᑎᒍᑦ) 
ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ.  
ᐃᖃᓗᐃᑦ ᐱᖓᓐᓇᖓᓄᑦ ᒪᓕᒐᓕᐅᖅᑎ, ᒥᔅᑕ 
ᐅᑲᓕᖅ. 
 
 
 
 
 
 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 011 - 3(1): ᕿᓰᑦ ᐱᓕᕆᔭᐅᓂᖏᑦ 

ᑕᕆᐅᑉ ᐊᑭᐊᓂᑦ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᓂᕈᐊᖅᑕᐅᖃᑎᒋᓯᒪᔭᒃᑲ ᑐᓐᖓᓱᑦᑎᐊᕆᑦᓯ ᐊᒻᒪᓗ 
ᒥᔅᑕ ᓂᓐᖔᖅ. ᖁᔭᓐᓇᒦᒃ.  
 
ᐊᐱᕆᔪᒪᓕᕐᒥᔪᖓᓕ ᑖᔅᓱᒧᖓ ᓯᕗᓕᖅᑎᑎᓐᓄᑦ, 
ᑐᓐᖓᓱᑦᑎᒍᒪᓪᓗᒍ. ᑭᓯᐊᓂᑦᑕᐅᖅ ᑖᓐᓇ 
ᐊᐱᖅᑯᑎᒋᔪᒪᔭᕋ ᕿᓯᓕᕆᓂᖅ ᐱᓗᐊᖅᑐᖅ 
ᐱᖕᒪᕆᒋᔭᐅᒻᒪᑦ ᑕᒫᓂ ᓄᓇᕗᒻᒥᐅᑕᓕᒫᓄᑦ ᐃᒫᓪᓗ 
ᖃᓄᖅ ᐃᓱᒫᓘᑎᖃᖅᑐᑎᑦ ᑕᐅᕙᓂ ᑕᕆᐅᑉ 
ᐊᑭᐊᓂ ᓄᖅᑲᑎᑦᑎᕙᓪᓕᐊᒐᓱᒻᒪᑕ. 
 
ᑖᒃᑯᐊ ᓇᓗᓇᐃᖅᓯᓚᐅᖅᓯᒪᒻᒪᑕ ᒫᑦᓯ 2-ᒥᑦ 
ᓄᖅᑲᑎᑦᑎᕙᓪᓕᐊᒍᒪᓕᖅᑐᑎᒃ ᕿᓯᓕᕆᓂᕐᒥᑦ 
ᑕᐅᖅᓰᓂᕐᒥᑦ. ᑭᓯᐊᓂᓕ 
ᑐᓴᕐᓇᓚᐅᖅᓯᒪᓐᖏᑎᐊᕐᒪᖓᑕ ᒐᕙᒪᒋᔭᕗᑦ 
ᖃᓄᐃᓕᖓᓂᐊᕐᒪᖔᑕ, ᒫᑦᓯ 10-ᓐᖑᕐᖓᑦ ᑭᓯᐊᓂ 
ᐸᐃᑉᐹᑯᓗᒻᒥ ᐊᓚᒃᑲᐃᑎᑦᑎᓯᓗᑎᒃ ᑭᐅᔾᔪᑎᓂᒃ 
ᐊᑲᐅᔅᓴᖏᓐᓂᕋᖅᑐᑎᒃ.  
 
ᓱᒻᒪᑦ ᐱᓇᓱᐊᕈᓯᐅᓗᐊᒻᒪᕆᑦᑐᒥᒃ 
ᐅᑕᖅᑭᔭᕆᐊᖃᓚᐅᖅᐸᑦ ᓄᓇᕗᒻᒥᐅᑕᐃᑦ ᑕᒪᓐᓇ 
ᐱᒻᒪᕆᐅᒍᓗᐊᖅᑎᓪᓗᒍ ᐊᑭᕋᖅᑐᕐᓂᕋᖅᑐᓂᒃ? 
ᓱᒻᒪᑦ ᑎᑎᖅᑲᑯᓗᑐᐃᓐᓇᕐᓂᒃ 
ᐱᓇᓱᐊᕈᓯᐅᓗᐊᖅᑐᒻᒪᕆᐊᓗᒻᒥᒃ  
ᐅᑕᖅᑭᒋᐊᖃᓚᐅᖅᑭᑕ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᓄᓇᕘᒧᑦ ᓯᕗᓕᖅᑎ, 
(ᑐᓵᔨᑎᒍᑦ) ᐊᖓᔪᖅᑳᖅ ᐄᕙ ᐋᕆᐊᒃ. 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑕᒪᓐᓇ ᐊᓕᐊᓇᐃᑦ, ᑕᐃᒻᒪᒍ 
ᕿᓯᓕᕆᓂᖅ ᑕᒪᓐᓇ ᕿᓯᓕᕆᓂᖅ ᐱᕕᔾᔪᐊᖑᒻᒪᑦ, 
ᐱᕕᔾᔪᐊᖑᓂᖅᐹᖑᖃᑕᐅᒻᒪᑦ ᓄᓇᕗᒻᒥ, ᐃᓄᐃᑦ 
ᓄᓇᖏᓐᓂ, ᓲᖃᐃᒻᒪ ᓂᕿᒋᓪᓗᑎᒍᓗ, 
ᐅᖅᑰᔾᔪᑎᒋᓪᓗᑎᒍᓪᓗ ᐱᒐᑦᑎᒍ.  
ᐆᒪᔾᔪᑎᒋᒐᑦᑎᒍ ᑕᐃᒪᓐᓇ ᐱᕕᔾᔪᐊᖑᑎᒋᔪᖅ.  
 
ᐊᒻᒪᓗᑦᑕᐅᖅ ᑕᕝᕙᓂ ᓯᕗᓕᖅᑎᐅᓗᖓ 
ᑖᒃᑯᐊᓗᑦᑕᐅᖅ ᒥᓂᔅᑕᐅᖃᑎᒃᑲ ᖃᐅᔨᒪᑦᑎᐊᑕᒃᑲ 
ᐊᑦᓱᕉᑎᒋᓂᖅᐹᕆᔭᕗᑦ, ᒫᓐᓇᑐᐃᓐᓇᐅᖏᑦᑐᖅ 
ᑕᐃᓐᓇ ᓴᖅᑭᓚᐅᖅᑕᕋ ᑎᑎᕋᖅ, 
ᑕᐃᑰᓇᑐᐃᓐᓇᐅᖏᑦᑐᖅ 
ᓴᖅᑭᑦᑎᑦᑎᓚᐅᖃᑦᑕᓂᐊᖅᑐᖓ ᑕᒪᑐᒥᖓ 
ᐱᕕᔾᔪᐊᕈᓱᓐᓂᓐᓂᒃ ᓴᖅᑭᑦᑎᓂᕐᒥᒃ ᑖᕗᖓᓕᒫᖅ 
ᓯᕗᓂᑦᑎᓐᓂ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒫᖏᓛᖅ 
ᐱᖕᒪᕆᐅᒻᒪᑦ ᓄᓇᕗᒻᒥᐅᑕᓕᒫᓄᑦ.  
 
ᑭᐅᔭᐅᔫᔮᓐᖏᓐᓇᒪ ᓱᒻᒪᑦ ᐱᓇᓱᐊᕈᓯᐅᓗᐊᖅᑐᒥ 
ᐅᑕᖅᑭᔭᕆᐊᖃᓚᐅᕐᖓᑕ ᓄᓇᕗᒻᒥᐅᑕᐃᑦ  
ᑭᐅᓇᓱᑦᑎᓪᓗᑕ, ᑖᒃᑯᓄᖓ ᓯᕐᓈᖅᑎᓄᑦ. 
ᖃᐅᔨᒪᓇᖅᑐᓂᓗ ᑖᓐᓇ ᐊᑐᓕᖅᑎᑕᐅᓂᐊᕐᖓᒡᒎᖅ 
ᐊᐃᐳᕈ 1-ᒥ, ᑕᖅᑭᐅᖏᑦᑎᐊᓕᖅᑐᓂ ᑖᓐᓇ. 
ᖃᓄᐃᓕᐅᕋᓱᓐᓂᐊᓕᖅᑲᓪᓕ ᑖᒃᑯᐊ ᒐᕙᒪᒋᔭᕗᑦ 
ᑖᒃᑯᓂᖓ ᓄᖅᑲᑎᑦᑎᒐᓱᓪᓗᑎᒃ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐊᖓᔪᖅᑳᖅ ᐄᕙ 
ᐋᕆᐊᒃ.  
 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ. ᑕᐃᒪᐃᓛᒃ 
ᐅᖃᕋᑖᕋᒪ ᐱᕕᔾᔪᐊᖑᒻᒪᑦ ᑕᒪᓐᓇ ᐃᓄᓐᓄᑦ, 
ᓄᓇᕗᒻᒥᐅᓕᒫᓄᑦ ᐊᑐᖅᑕᐅᖃᑦᑕᕐᒪᑦ. 
 
ᑕᕝᕘᓇ ᐱᓕᕆᖃᑎᒋᖃᑦᑕᕋᑦᑎᒍ ᑖᒃᑯᐊᓗ 
ᐊᕙᑎᓕᕆᔨᒃᑯᑦ, ᑕᐃᒪ ᓇᓗᓇᓐᖏᑦᑐᖅ 
ᓴᖅᑭᑦᑎᓚᐅᖅᐳᒍᑦ ᐱᕕᒡᔪᐊᖑᓂᑦᑎᓐᓂᑦ. ᑕᒪᓐᓇ 
ᐱᓕᕆᐊᕇᓐᓇᕐᓂᐊᕐᓂᕋᕋᑖᕋᒃᑯ ᓱᓕ ᑕᐃᒪᓐᓇ 
ᐅᖃᖅᐳᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇᐃᓛᒃ 
ᐅᖃᕋᓗᐊᖅᑎᓪᓗᒍ ᑭᐅᔭᐅᖃᑦᑕᕐᓇᓂ.  
 
ᐃᒫᒃ ᐱᒻᒪᕆᐅᓐᓂᖃᓪᓕ 
ᑭᐅᑦᑕᐅᑎᒋᒐᔭᕐᓂᐊᓐᖑᐊᑑᒐᔭᕋᓗᐊᕐᖓᑎᒃ 
ᒐᕙᒪᒋᔭᕗᑦ ᐊᑲᐅᔅᓴᓐᖏᓐᓂᕋᕐᓗᑎᒃ 
ᖃᓄᐃᓕᐅᕐᓂᐊᕐᒪᖔᑕᓗ ᑖᔅᓱᒥᖓ  
ᓄᖅᑲᖅᑎᑦᑎᒐᓱᓪᓗᑎᒃ ᐃᒫ 
ᓂᕈᐊᕕᔾᔪᐊᓚᐅᓐᖏᓐᓂᖓᓂᑦ ᐊᐃᐳᕈᒥ. 
 
ᖃᓄᕐᓕ ᑕᕝᕙ ᓄᖅᑲᖅᑎᑦᑎᒐᓱᖕᓂᐊᖅᑭᓯ? 
ᐃᑲᔪᖃᑎᖃᕐᓂᐊᖅᑭᓰ ᒐᕙᒪᑐᖃᒃᑯᓐᓂᑦ? 
ᖃᓄᐃᓕᐅᕐᓂᐊᖅᑭᓯ ᐃᒫᒃ ᑕᒪᑐᒥᖓ 
ᓄᖅᑲᖅᑎᑦᑎᒐᓱᓪᓗᓯ ᓂᕈᐊᕐᓂᐅᓂᐊᖅᑐᒥ ᑕᕆᐅᑉ 
ᐊᑭᐊᓂ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒫᓐᓇ  

ᑐᓵᔾᔪᑎᕗᑦ ᓈᒻᒪᑦᑎᐊᖅᑰᖏᒻᒪᑕ. ᓯᕗᓕᖅᑎ ᐄᕙ 
ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᓐᓇ ᐱᓕᕆᖃᑎᒋᓯᒪᔭᕗᑦ 
ᐊᕙᑎᓕᕆᓂᕐᒧᑦ ᒥᓂᔅᑕᐅᔪᖅ 
ᑭᐅᔪᓐᓇᕐᓂᖅᓴᐅᖅᑰᕐᒪᑦᑕᐅᖅ ᐃᓚᒋᐊᕈᑎᒋᓗᓂᐅᒃ 
ᑭᐅᓯᒪᔪᐃᓐᓇᐅᒐᓐᓄᑦ. ᑖᓐᓇ ᓇᓗᓇᓐᖏᑦᑐᖅ 
ᐱᕕᒡᔪᐊᖑᖕᒪᑦ. 
 
ᑖᓐᓇ, ᐅᖃᖅᑎᑦᑎᔩ, ᐃᓕᖕᓄᑦ ᐊᐱᖅᑯᑎᒋᕙᕋ 
ᓂᓪᓕᕈᒪᓐᖏᒪᖔᑦᑕᐅᖅ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑏ. ᑖᓐᓇ 
ᐊᐱᕆᓕᕆᕙᐅᒃ ᒥᔅᑕ ᓯᐅᑦᓴᒃ ᑭᐅᔪᓐᓇᕐᒪᖔᑦ, 
ᑭᐅᔾᔪᑎᒧᑦ ᐃᓚᒋᐊᖅᓯᔪᒪᖕᒪᖔᑦ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᐅᔾᔨᒍᒪᔪᖓ ᐃᖃᓗᐃᑦ 
ᐱᖓᖕᓇᖓᓄᑦ. ᑕᕝᕗᖓ ᐱᓇᓱᐊᖏᓐᓇᖅᑐᒍᑦ 
ᓇᑦᑎᓕᕆᓂᕐᒧᑦ ᓄᓇᕗᒻᒥ ᑲᓇᑕᒥᓗ.  
 
ᑲᑎᒪᔭᖃᑕᐅᖃᑦᑕᖅᑐᒍᑦ ᒪᕐᕉᖕᓄᑦ ᑲᑎᒪᖃᑕᐅᓪᓗᑕ 
ᑕᕆᐅᑉ ᐊᑭᐊᓄᑦ - ᐳᕋᓱᓪᔅᒥ (Brussels) ᐊᒻᒪᓗ 
ᐳᕌᒡᒥ (Prague) - ᒥᓂᔅᑕᐅᑉ ᑐᖏᓕᕆᔭᖓ 
ᑕᐅᕗᓐᖓᖅᓯᒪᓚᐅᕐᒥᔪᖅ, ᐃᓚᒋᔭᐅᓪᓗᓂ ᑲᓇᑕᒥ, 
ᐃᓕᓐᓂᐊᖅᑎᑦᑎᒃᑲᓐᓂᕋᓱᒃᑐᑕ ᑕᕆᐅᑉ 
ᐊᑭᐊᓂᕐᒥᐅᓂᑦ ᖃᓄᑎᒋ ᐱᒻᒪᕆᐅᖕᒪᖔᑦ 
ᓇᑦᑎᐅᔪᖅ. ᑕᐃᒪ ᐃᓚᒋᔭᐅᔪᕐᔪᐊᒻᒪᕆᐊᓘᔪᒍᑦ 
ᑕᐃᒪᐃᓐᓂᐊᖅᑐᑕᓗ.  
 
ᐃᓱᒪᓕᐅᕈᑕᐅᔪᒥᒃ ᐅᑕᖅᑭᓂᐊᖅᑐᒍ ᑕᐅᕙᓐᖓᑦ 
ᖃᓄᐃᓕᑦᑕᓯᓐᓂᐊᓕᕐᒪᖔᑕ, ᑭᓯᐊᓂ  

ᑲᑐᔾᔨᖃᑎᒋᓗᒋᑦ ᑲᓇᑕᐅᔪᑦ 
ᖃᓄᖅᑑᕈᑎᒋᔪᓐᓇᕋᔭᖅᑕᑦᑎᓐᓂᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐅᑦᓴᒃ. 
(ᑐᓵᔨᑎᒎᕈᓐᓃᖅᑐᖅ) ᑭᖑᓪᓕᖅᐹᒥᒃ ᐃᓚᒋᐊᕈᑎ 
ᐊᐱᖅᓲᑎᒧᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑭᐅᔭᐅᓚᐅᕐᓇᖓ ᐊᓂᒎᔾᔭᐅᓕᕐᒥᒐᒪ. ᓱᒻᒪ 
ᐱᓇᓱᐊᕈᓯᐅᓚᐅᖅᑐᒥᑦ ᓱᓇᓱᓚᐅᖅᑭᑕ?  
 
ᑕᕝᕙ ᐅᓐᓄᒃ ᐅᐸᒃᐸᓪᓕᐊᓕᖅᑕᕗᑦ 
ᖃᓪᓕᕙᓪᓕᐊᕗᖅ, ᐊᐃᐳᕈ 1-ᖑᓛᓕᖅᑐᖅ. 
ᐃᖅᑲᓇᐃᔭᖅᑎᑐᐃᓐᓇᕐᒥᑦ ᑐᔪᐃᖃᑦᑕᖅᑐᑎᑦ 
ᐅᕗᖓ ᐅᓂᒃᑳᕆᐊᖅᑐᖅᑐᓂᒃ. 
ᑭᒡᒐᖅᑐᖅᑎᖃᕋᓗᐊᕋᑦᑕ ᓂᕈᐊᖅᑕᐅᓯᒪᔪᓂᒃ.  
 
ᓱᒻᒪᑦ ᐱᒻᒪᕆᐅᑎᑦᑎᔫᔮᖏᓚᓯ ᑖᔅᓱᒥᖓ? 
ᖃᓄᐃᓕᐅᕋᓱᓐᓂᐊᕋᓗᐊᖅᑭᓯ? ᐊᐃᐳᕈ 1-ᒥ ᑕᕝᕙ  
ᑲᔪᓯᓂᐊᕐᖓᑦ.  
 
ᐃᒫᒃ ᐱᓐᖑᐊᖃᖅᑑᔮᑐᐃᓐᓇᖅᑐᓂᒃ ᐱᒻᒪᕆᐊᓗᖕᒥᒃ 
ᓄᓇᕗᒻᒥᐅᑕᓄᑦ ᑖᓐᓇ ᐃᓱᒫᓗᒋᔭᐅᔫᔮᕋᓂ 
ᐃᖅᑲᓇᐃᔭᖅᑎᑯᓗᑐᐃᓐᓇᕐᓄᑦ ᑐᓂᔭᐅᖃᑦᑕᑎᓪᓗᒍ 
ᐅᑉᐱᓐᓇᓗᐊᖏᓐᓇᔅᓯ. ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᓄᓇᕗᒻᒥ 
ᓯᕗᓕᖅᑎ, ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ. 
ᐱᓐᖑᐊᖏᑦᑎᐊᖅᐳᒍᑦ ᑕᒪᑐᒥᖓ ᓄᓇᕗᒻᒧ 
ᐊᒃᑐᐊᓪᓚᕆᒃᑐᒥᒃ ᓂᕿᑦᑎᓐᓂᒃ ᐊᓐᓄᕌᑦᑎᓐᓂᒃ 
ᐆᒪᔾᔪᑎᑦᑎᓐᓂᒃ ᐅᖃᐅᓯᖃᖅᑎᓪᓗᑕ 
ᐱᓐᖑᐊᖏᑦᑎᐊᕋᑦᑕ. 
 
ᑖᓐᓇ ᒥᓂᔅᑕᐅᔪᖅ ᑕᕝᕗᖓ ᐊᕙᑎᓕᕆᓂᕐᒧᑦ 
ᑲᑎᒪᔨᐅᖃᑎᒐ ᐅᖃᕋᑖᕐᒪᑦ ᐱᓕᕆᔪᒍᑦ ᑕᒪᑐᒥᖓ 
ᐱᓕᕇᓐᓇᖑᓱᒃᖢᑕᓗ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᐅᖃᐅᓯᒃᑯᑦ 
ᐊᐱᖅᑯᑎᑦ. (ᑐᓵᔨᑎᒍᑦ) ᑕᓯᐅᔭᕐᔪᐊᒧᑦ 
ᒪᓕᒐᓕᐅᖅᑎ, ᒥᔅᑕ ᕋᒻᐴᑦ. 
 
ᐊᐱᖅᑯᑦ 012 - 3(1): ᐆᒪᔪᕐᓂᐊᖅᑏᑦ 

ᐃᓱᒫᓘᑎᖏᑦ ᓴᓂᑭᓗᐊᕐᒥ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᒧᑦ 
ᐊᕙᑎᓕᕆᔨᒃᑯᓐᓄᑦ ᒥᓂᔅᑕᒧᑦ.  
 
ᐅᖃᖅᑏ, ᐊᕙᑎᓕᕆᔨᒃᑯᑦ ᑲᒪᖃᑦᑕᕐᖓᑕ ᕿᓰᑦ 
ᐊᑭᖏᓐᓄᑦ ᑖᓐᓇᓗ ᐊᖑᓇᒃᓱᑎᓄᑦ 
ᐱᒻᒪᕆᒋᔭᐅᓪᓗᓂ ᓄᓇᓕᓐᓂ. ᐊᕙᑎᓕᕆᔨᒃᑯᑦ  
ᓇᓗᓇᐃᖅᓯᒪᒻᒪᑕ ᐃᑲᔪᕋᓱᐊᖅᑐᑎᒃ ᑕᒪᒃᑯᓂᖓ 
ᐊᖑᓇᓱᑦᑎᐅᕙᑦᑐᓂᒃ ᐊᑭᖃᖅᑎᑦᑎᓪᓗᑎᒃ 
ᕿᓯᖏᓐᓄᑦ ᐊᑭᓖᑦᑕᐅᑎᒋᕙᑦᑐᑎᓪᓗ.  
 
ᓇᓐᓄᒐᓱᓐᓂᖅ ᓴᓂᑭᓗᐊᕐᒥ ᐃᓱᓕᕋᑖᓚᐅᕐᒥᒻᒪᑦ 
ᐊᖑᓇᓱᒃᑐᖁᑎᒋᔭᒃᑲ ᓄᓇᑦᑎᓐᓂ 
ᐊᑲᐅᓐᖏᓕᐅᕈᑎᖃᓚᐅᕐᖓᑕ ᓇᓄᕋᕐᓂ 
ᓂᐅᕐᕈᑎᖃᕋᓱᑦᑎᓪᓗᒋᑦ ᑕᒪᒃᑯᐊᒎᖅ  

ᐆᒪᔪᕐᓂᐊᖅᑎᖃᓐᖏᓐᓂᖓᓄᑦ 
ᐊᑲᐅᙱᓕᐅᕈᑕᐅᖃᑕᐅᖃᑕᐅᓚᐅᕐᖓᑦ. 
 
ᒥᓂᔅᑕᐅᔪᖅ ᐅᖃᕈᓐᓇᖅᐹ ᖃᓄᐃᓕᐅᕐᓂᐊᕐᒪᖔᑕ. 
ᓴᓂᑭᓗᐊᕐᒥ ᐊᖑᓇᓱᑦᑎᐅᔪᑦ 
ᓂᐅᕐᕈᑎᖃᕈᓐᓇᖃᑦᑕᓂᐊᕐᖓᑕ ᕿᓯᖁᑎᒥᓐᓄᑦ 
ᒫᓐᓇᒫᑦᑎᐊᖅ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐴᑦ. 
ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, ᐊᖓᔪᖅᑳᖅ ᑕᓂᐅᓪ 
ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᐅᔾᔨᔪᒪᔭᕋ ᒪᓕᒐᓕᐅᖅᑎ 
ᐄ, ᑕᐃᒪ ᐃᖅᑲᓇᐃᔮᖅᑕᕈᑎᔅᓴᐅᔪᒥ ᑐᓂᓯᓯᒪᔪᕐᓕ 
ᐊᐃᐳᕈ 6-ᖑᓕᖅᑲ ᐅᒪᔪᕐᓂᐊᖅᑎᑖᓛᓕᖅᑐᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᑕᐃᒪ? (ᑐᓵᔨᑎᒍᑦ) 
ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᖅᑐᒍᑦ ᒥᓂᔅᑕᐅᔪᖅ 
ᑭᐅᒻᒪᖔ. ᐊᒻᒪ ᖁᕕᐊᑉᐳᖓ 
ᑕᐃᑯᓐᖓᖅᑐᖃᓚᖓᓕᕐᖓᑦ ᐊᐃᐳᕈ 6, ᓱᓕ 
ᐱᓇᓱᐊᕈᓰᑦ ᐊᒥᓱᓪᓗ ᐊᖑᓇᓱᑦᑎᐅᔪᑦ 
ᕿᓰᕋᑦᑕᖃᕋᓗᐊᕐᖓᑕ. ᒫᓐᓇᐅᔪᖅ ᐊᑯᓐᓂᐊᓂ 
ᓇᒧᒃᑭᐊᕐᖓᐃ ᓂᐅᕕᖅᑕᐅᔪᓐᓇᖅᑲ ᕿᓯᖁᑎᖏᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐄ, ᑖᓐᓇ ᐱᓕᕆᕕᒋᔭᖕᓄᑦ 
ᐅᖃᐅᑎᓂᐊᖅᐸᒃᑲ 
ᑕᐅᓄᓐᖓᖅᑎᑦᑎᒍᓐᓇᑐᐃᓐᓇᕆᐊᖃᖅᑐᒍᖅᑲᐃ 
ᓂᐅᕕᕆᐊᖅᑐᓂᒃ ᕿᓯᓐᓂᒃ. ᖁᔭᓐᓇᒦᒃ.  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓᓂ 
ᐃᓚᒋᐊᕈᑦ, ᒥᔅᑕ ᕋᒻᐴᑦ.  
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃᑲᓐᓂᕈᒪᕙᕋ 
ᑭᐅᑦᑎᐊᕐᒪᖓ ᒥᓂᔅᑕᐅᑉ. ᑕᐃᒪᓕ ᑭᖑᓪᓕᖅᐹᒥ 
ᐊᐱᖅᑯᑎᒐ ᑕᕝᕗᖓ ᓄᓇᓕᓐᓅᖅᑐᖃᕈᓐᓇᙱᑉᐸᑦ 
ᐋᖅᑭᑦᓱᐃᔪᓐᓇᖅᐱᓯ ᐆᒪᔪᕐᓂᐊᖅᑎᑯᑦ ᑲᑎᒪᔨᖏᑦ 
ᐃᑲᔪᕈᓐᓇᕋᔭᕐᒪᖔᑕ ᓂᐅᕕᖃᑦᑕᑲᐃᓐᓇᕐᓗᑎᒃ 
ᕿᓯᓐᓂᒃ ᐅᑕᖅᑭᓂᖏᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᒪᐃᒍᓐᓇᕐᒥᔫᒐᓗᐊᑦ 
ᑭᓯᐊᓂᓕ ᐊᑲᐅᒋᓂᖅᓴᕆᒐᔭᖅᑕᕗᑦ 
ᐃᖅᑲᓇᐃᔭᖅᑎᑎᓐᓂᒃ ᐱᓕᕆᑎᓪᓗᑕ ᐃᒫ, ᖃᓄᖅ 
ᓂᐅᕕᕈᓐᓇᓂᕐᒥ ᕿᓯᓐᓂ ᖃᐅᔨᒪᔭᕆᐊᖃᕐᖓᑕ 
ᑕᐃᒪᐃᒍᓐᓇᕐᒥᔫᒐᓗᐊ, ᑭᓯᐊᓂ 
ᑕᐅᓄᓐᖓᑎᑦᑎᓚᕆᓛᖅᑐᒍᑦ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᒃᑯᑦ ᐊᐱᖅᑯᑏᑦ. 
ᐊᑯᓪᓕᕐᒧᑦ ᓂᕈᐊᖅᑕᐅᓯᒪᔪᖅ, ᒥᔅᑕ ᓂᓐᖓᖅ. 
 
ᐊᐱᖅᑯᑦ 013 - 3(1): ᓂᕈᐊᕐᕕᐅᔪᑦ 

ᑭᓪᓕᖏᓐᓂᑦ ᑲᒥᓴᓐᑯᑦ (ᓂᓐᖓᖅ) 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᔪᒪᔭᕋ ᓯᕗᓕᖅᑎᒧᑦ ᑕᕝᕙᓂ.  
 
ᐊᔪᕐᓇᕋᔭᙱᓚᖅᑲᐃ ᑕᐃᓐᓇ ᐅᓂᒃᑳᖑᔪᖅ 
ᓂᕈᐊᕐᕕᐅᔪᓄᑦ ᑭᓪᓕᓕᐅᖅᑕᐅᓂᖏᓐᓄᑦ 
ᑲᒪᒋᔭᐅᒃᑲᓐᓂᕐᓗᒍ ᑕᐃᓐᓇ ᐊᖏᖅᑕᐅᓚᐅᖅᓯᒪᔪᖅ 
ᒐᕙᒪᐅᓚᐅᖅᓯᒪᔪᓂᑦ? ᑖᒃᑯᐊ ᐊᑯᓪᓕᕐᒥᐅᑦ  
ᐅᖃᐅᓯᔅᓴᖃᒻᒪᕆᒻᒪᑕ ᑖᕗᖓ ᐅᓂᒃᑳᒧᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᓐᖓᖅ. ᑕᒪᓐᓇ 
ᐱᓕᕆᐊᕆᔭᐅᖃᑦᑕᕐᒪᑦ ᑕᐃᒃᑯᓇᓐᖓᑦ  

ᑲᑎᒪᔨᕋᓛᓂᑦ MSB, ᑖᒃᑯᓇᓐᖓᑦᒪᓕᒐᓕᐅᖅᑎᓂᑦ 
ᑲᑎᒪᔨᕋᓛᖁᑎᒋᔭᐅᔪᓂᑦ. ᑭᓯᐊᓂ ᑖᓐᓇ 
ᐊᐱᖅᓱᕋᑖᕋᕕᐅᒃ ᓯᕗᓕᖅᑎ, ᓂᓪᓕᕈᒪᑉᐸᑦ, 
ᑭᐅᔪᒪᑉᐸᑦ ᑭᐅᑎᓐᓂᐊᕋᒃᑯ. ᓯᕗᓕᖅᑎᐅᔪᖅ 
ᓄᓇᕘᒧᑦ, ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑕᒪᓐᓇ ᓇᓗᓇᙱᑦᑐᖅ 
ᐱᕕᒡᔪᐊᖑᔪᖅ, ᐱᓗᐊᖅᑐᒥᒃ ᐊᑐᕋᑖᖅᑕᔅᓯ ᒥᒃᓵᓄᑦ. 
ᒐᕙᒪᒃᑯᓐᓂᑦ ᑕᒪᓐᓇ ᐱᓕᕆᐊᖑᙱᒻᒪᑦ, ᑕᕝᕗᖓ, 
ᐅᖃᖅᑎᑦᑎᔩ, ᐃᓕᖕᓄᑦ ᑐᓂᖔᖅᐸᕋ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑏ. ᖁᔭᓐᓇᒦᓪᓗ 
ᑕᒪᓐᓇ ᐅᕙᓐᓄᑦ ᐅᑎᖅᑎᒃᑲᕕᐅᒃ. ᐊᒻᒪᑦᑕᐅᖅ 
ᑖᓐᓇ ᑭᐅᔪᒪᒋᓪᓗᒍ ᑕᐃᒪ ᑎᑎᖅᑲᓂᒃ 
ᓴᖅᑭᑦᑎᓂᕐᒥᒃ ᓴᖅᑭᑦᑎᓛᕐᒥᔪᖓ  ᐅᓂᒃᑳᖏᓐᓂᒃ 
ᑖᒃᑯᐊ ᐊᐱᖅᓲᑎᒋᕋᑖᖅᑕᕕᑦ ᒥᒃᓵᓄᑦ 
ᐅᓂᒃᑳᖅᓯᒪᔪᓂᒃ ᑕᐃᒃᑯᐊ ᑎᑎᖅᑲᐅᑎᓪᓗᒋᑦ 
ᑕᑯᔪᓐᓇᓛᖅᑕᓯ.  
 
ᐅᖃᐅᓯᒃᑯᑦ ᐊᐱᖅᓱᕐᓂᖅ. ᒥᔅᑕ ᐃᐊᓕᐊᑦ. 
 
ᐊᐱᖅᑯᑦ 014 - 3(1): ᒐᕙᒪᑐᖃᒃᑯᑦ 

ᐱᒋᐊᖅᑎᑕᖏᑦ ᖁᑦᑎᒃᑐᒥ (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᑉᐱᕈᓱᑦᑎᐊᕋᒪ ᑖᓐᓇ ᒥᔅᑕ ᓂᓐᖓᖅ 
ᐅᖃᐅᓯᕆᔭᖓ, ᐅᖃᐅᓯᕆᖅᑲᐅᔭᖓᓂᓂ, ᑕᐃᒃᑯᐊ 
ᐊᑦᓱᕉᑎᒐᑦᑎᒍ ᑭᒡᒐᑐᖅᑕᕗᑦ ᓄᓇᓕᐅᔪᑦ ᑕᐃᒫᒃ  
ᐊᐱᖅᓱᓚᕿᔪᒪᕗᖓ ᓯᕗᓕᖅᑎᑎᓐᓄᑦ.  
 
ᕕᕝᕗᐊᕆ 20-ᒥ ᑕᒫᓂ ᐊᕐᕌᒍᒥ ᒐᕙᒪᑐᖃᒃᑯᓐᓄᑦ 
ᐃᓄᓕᕆᔨᑐᖃᒃᑯᓐᓄᓂᓛᒃ ᐊᒻᒪᓗ ᐱᖓᓱᑦ 
ᓄᓇᕗᒻᒥ ᓄᓇᓕᐅᔪᑦ ᑖᒃᑯᐊᖑᓂᐊᕐᖓᑕ ᑲᓇᑕᒥ 
ᖁᑦᑎᑦᑐᒥ ᖃᐅᔨᓴᕐᕕᐅᓗᓂ ᐃᓚᒋᔭᐅᓪᓗᓂ 
ᖃᐅᓱᐃᑦᑐᖅ.  

ᓯᕗᓕᖅᑎᐅᓪᓗᑎᑦ ᖃᐅᔨᒪᓚᐅᖅᑮᑦ ᖃᐅᓱᐃᑦᑐᖅ 
ᐃᒫᒃ ᐱᖁᑎᕐᔪᐊᖃᕇᓐᖓᑦ ᐃᓱᒪᒋᔭᕐᓂᒃ, ᐊᒻᒪᓗ 
ᐃᓂᑦᓴᑦᑎᐊᕙᐅᒐᔭᖅᑐᓂᒃ.  
 
ᓯᕗᓕᖅᑎ ᐅᖃᕈᓐᓇᖅᑳ ᓄᓇᕗᑦ ᒐᕙᒪᒃᑯᖏᑦ 
ᐊᑐᓕᖁᔨᓯᒪᒻᒪᖔᑕ ᐋᑐᕚᒧᑦ ᑖᑦᓱᒪ ᒥᑦᓵᓄᑦ? 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᓯᕗᓕᖅᑎ ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᑦᓱᒥᖓ ᑐᓴᕈᒥᓇᖅᑐᒥᒃ ᐊᐱᕆᖕᒪᑦ 
ᑖᓐᓇ ᐅᑎᕐᕕᒋᓛᕋᒃᑯ ᐱᔪᓐᓇᖅᓯᑐᐊᕈᒪ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ 
ᖃᐅᔨᒋᐊᓚᐅᕐᓗᓂ ᑭᐅᓛᕐᖓᒍ. 
(ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᓯᐊᓪ. 
 
ᐊᐱᖅᑯᑦ 015 - 3(1): ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᐊᐅᓚᓂᕆᔭᖓᑦ (ᓯᐊᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᔪᒪᔭᕋ ᕼᐊᓐᑐ ᑐᑐᒧᑦ ᐱᔾᔪᑎᖃᖅᑐᖅ, 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐊᐱᖅᑯᑎᒋᔭᕋ. 
ᖁᓪᓕᒃᑯᑦ ᐊᐅᓚᓂᖃᑦᑎᐊᕐᖓᑕᒎᖅ, 
ᐊᐅᓚᓂᖃᑦᑎᐊᑐᑦᓴᐅᒐᓗᐊᖅᑐᑦ. ᖃᓄᐃᒻᒪᓕ  
ᑖᒃᑯᐊ ᐅᕙᓂ ᐊᑭᖏᑦ ᐆᒻᒪᖅᑯᑎᓄᑦ 
ᐊᑭᑐᓂᖅᓴᕐᔪᒻᒪᕆᐊᓘᕙᑦ ᓄᓇᑦᑎᐊᕐᒥᒃ? 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐆᒻᒪᖅᑯᑎᓕᕆᔨᒃᑯᓐᓄᑦ ᖁᓪᓕᒃᑯᓐᓄᑦ, ᐊᖓᔪᖅᑳᖅ 
ᕼᐊᓐᑐ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᑐᒍᓗ ᒪᓕᒐᓕᐅᖅᑎ 
ᓯᕗᓪᓕᐹᑦᑎᐊᒥᒃ ᐊᐱᕆᔭᐅᒐᒪ,  

ᕿᑭᖅᑖᓘᑉ ᓂᒋᐊᓄᑦ ᐊᐱᕆᒋᐅᕐᒪᑦ 
ᖁᕕᐊᒋᑦᑎᐊᖅᑕᕋ.  
 
ᐅᖃᖅᑏ, ᐱᔭᕆᐊᑭᑉᐸᓪᓚᐃᔪᖅ ᕿᒥᕐᕈᓗᒍ ᑕᒪᒃᑯᐊ 
ᓄᓇᑦᑎᐊᕐᒥ ᐊᑭᖏᑦ ᑕᐃᒃᑯᐊ ᐃᓚᖏᑦ 
ᐃᒪᕐᒦᓐᖔᖅᑐᓂᓪᓕ ᐱᒻᒪᖔᑕ ᐊᒻᒪᓗ 
ᐃᖏᕐᕋᔾᔪᑎᖏᓪᓗ ᐊᑭᑭᓐᓂᖅᓴᐅᒻᒪᑕ ᑕᐅᕙᓂ 
ᓄᓇᑦᓯᐊᕐᒥ ᑕᐃᒪᐃᓐᖏᒪᓪᓕ ᑕᒫᓂ ᓄᓇᕗᒻᒥ 
ᐊᒻᒪᓗ ᑕᐃᒫᖅᑲᐃ ᐊᑭᑐᓂᖅᓴᐅᕗᖅ ᐆᒻᒪᖅᑯᑎᓂᒃ 
ᖃᐅᒻᒪᖅᑯᑎᓄᑦ ᑕᒫᓂ ᓄᓇᕗᒻᒥ ᑕᐅᕙᓐᖓᓂᒃ 
ᓄᓇᑦᑎᐊᕐᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑕᐃᒪᐃᑉᐸᓪᓕ ᑕᐃᒪᓕ ᐊᐱᕆᒃᑲᓐᓂᕈᒪᓕᖅᑯᖓ, 
ᖃᖓ ᐆᒻᒪᖅᑯᑎᓕᕆᔨᒃᑯᑦ ᐊᑭᑭᓪᓕᕙᓪᓕᐊᑎᓪᓗᒍ 
ᐅᖅᓱᐊᓗᒃ ᑕᐃᓐᓇ 12 ᐳᓴᓐᑎᑦ ᓇᑉᐸᖓᓗ 
ᐊᖑᒻᒪᑎᔾᔪᑎᑕᐅᓇᓱᐊᖅᑐᖅ ᐲᖅᑕᐅᓛᕋᓗᐊᖅᑲ.  
 
ᖃᐅᔨᒪᔪᒍᑦ ᑖᒃᑯᐊ ᐅᑭᐊᔅᓵᒃ 
ᐊᑭᑭᓪᓕᒃᑲᓐᓂᓛᕐᖓᑕ. ᐅᑭᐊᒃᓴᖑᕋᓱᓐᓂᖓᓂ 
ᐅᑕᖅᑭᓂᐊᖅᐹᑦ ᐅᕝᕙᓗ ᓯᕗᓂᐊᒍᑦ 
ᐊᑭᑭᓪᓕᒋᐊᓛᖅᑕᐅᓛᖅᐸᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒪ ᑐᑭᓯᐅᒪᔪᖓ ᐋᖅᑭᑦᓯᒐᐃᒐᑦᑕ 
ᐊᖑᒻᒪᑎᔾᔪᑕᐅᓂᐊᖅᑐᓂᒃ ᐊᑭᒥᓂᖏᓐᓄᑦ 
ᐋᖅᑭᑦᑕᐅᓯᒪᔪᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᒃᑯᓐᓂᒃ ᑕᐃᒃᑯᓄᖓ 
ᐊᑭᓕᐅᑎᑎᑕᐅᒐᓱᑦᑎᓪᓗᒋᑦ ᒪᓕᒃᐸᑦᑐᑦ ᐊᑭᖏᓐᓂᒃ  
ᐊᕐᕌᓂᐅᓚᐅᖅᑐᒥᒃ ᑭᓯᐊᓂ ᐅᖅᓱᐊᓗᒃᑖᓚᐅᕋᑦᑕ 
$140-ᕌᖅᑎᓪᓗᒍ ᖃᑦᑕᐅᔭᖅ. ᑕᐃᒃᑯᐊ 
ᐊᑭᒋᓚᐅᖅᑕᖓ ᐊᑭᓕᖅᑳᕆᐊᖃᕐᒥᒐᑦᑎᒍ 
ᐅᑎᖅᑎᖅᑳᕆᐊᖃᕋᑦᑎᒍ ᑕᐃᒫᒍᓇ ᑐᑭᖃᓚᕿᔪᖅ 
ᐊᖑᒻᒪᑎᔾᔪᑕᐅᓂᐊᖅᑐᑦ 
ᐊᑭᓕᐅᑎᒋᒋᐊᖃᓚᐅᖅᑐᓄᑦ.  

ᑕᐃᒪᓕ ᐊᕐᕌᒎᓛᖅᑐᖅ 
ᐊᑭᑭᓐᓂᖅᓴᐅᓛᖁᔪᒥᓇᖅᑯᑦ, ᑕᐃᓐᓇ 
ᐃᓕᓯᒪᐃᓐᓇᓂᐊᓐᖏᒻᒪᑦ. ᑕᐃᒪᓕ ᑐᑭᓯᐅᔭᔪᖓ 
ᑖᓐᓇ ᐋᖅᑭᒃᓯᒪᓂᐊᖅᑐᖃᐃ ᔫᓂ 
ᑎᑭᓐᓇᓱᓐᓂᖓᓂ ᑕᒫᓂ ᐊᕐᕌᒍᒥ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
(ᑐᓵᔨᑎᒎᕈᓐᓃᖅᑐᖅ) ᑕᐃᒫ? (ᑐᓵᔨᑎᒍᑦ) 
ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ 
ᐱᓇᓐᓇᖓᓄᑦ, ᒥᔅᑕ ᐅᑲᓕᖅ. 
 
ᐊᐱᖅᑯᑦ 016 - 3(1): ᐃᓄᐃᑦ 

ᓇᓕᒧᐊᕐᓂᖃᕐᓂᕆᔭᖏᑦ ᓄᓇᕗᑦ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓂᑦ (ᐅᑲᓕᖅ) 

 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᕆᔪᒪᓕᕐᒥᔪᖓ ᑖᔅᓱᒧᖓ 
ᐃᖅᑲᓇᐃᔭᖅᑐᓕᕆᔨᓂᕐᒧᑦ ᒥᓂᔅᑑᔪᒧᑦ. 
 
ᑖᓐᓇ ᖃᐅᔨᒪᒻᒪᑦ ᒥᓂᔅᑑᔪᖅ ᑕᒫᓂ ᐊᑯᓐᓂᖓᓂ 
2004-2007-ᒧᑦ ᑖᒃᑯᐊ ᑲᑎᖅᓱᑐᒋᑦ ᒐᕙᒪᐅᔪᑦ 
ᑖᒃᑯᓂᓐᖓ ᑎᒃᑯᐊᖅᓯᑐᐃᓐᓇᖅᑐᑎᑦ 
ᐃᖅᑲᓇᐃᔭᖅᑎᓂᑦ 268-ᓂᑦ ᐃᓕᓯᕙᓚᐅᕐᖓᑕ. 
ᑖᒃᑯᐊ 98-ᐳᓴᓐᑎᒦᑦᑐᑦ ᐃᓅᕙᓚᐅᖅᑐᑦ ᐱᔪᓐᓇᕐᑐᑦ 
ᑎᒃᑯᐊᑕᐅᓪᓗᑎᑦ ᐊᖏᕈᑎᒥᒃ ᒪᓕᒃᑐᑎᑦ 
ᐃᖅᑲᓇᐃᔭᖅᑎᑖᒃᑲᓐᓂᕋᓱᒃᑐᑎᑦ ᒐᕙᒪᐅᓪᓗᑕ.  
 
ᑕᐃᒫᒃ ᑖᓐᓇ ᐊᑐᖅᑕᐅᕙᓚᐅᕐᖓᑦ 
ᐊᓐᖑᑎᑦᑎᒐᓱᒃᑐᒋᑦ ᐃᓄᐃᑦ 
ᐃᖅᑲᓇᐃᔭᖅᑎᖃᓐᖏᓗᐊᕋᑦᑕ ᒐᕙᒪᒋᔭᑦᑎᓐᓂ. 
ᑐᓴᕐᓇᓕᕐᒥᒻᒪᓪᓗ ᑖᓐᓇ 
ᑎᒃᑯᐊᖅᑎᑐᐃᓐᓇᖃᑦᑕᕐᓂᖅ ᓄᖅᑲᖓᑎᑕᐅᓕᕐᒥᒻᒪᑦ 
ᐃᓄᓐᓂᑦ ᐃᖅᑲᓇᐃᔭᖅᑎᑖᒃᑲᓐᓂᕈᑎᒋᕙᓚᐅᖅᑕᕗᑦ. 
ᖃᓄᐃᒻᒪᑦ ᓄᖅᑲᖅᑎᑕᐅᓯᒪᓕᕆᕙ ᑕᒪᓐᓇ 
ᑎᒃᑯᐊᖅᓯᖃᑦᑕᕐᓂᖅ ᐃᓄᓐᓂᑦ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐃᖅᑲᓇᐃᖅᑐᓕᕆᔨᒃᑯᓐᓄᑦ, ᐊᖓᔪᖅᑳᖅ ᑖᓂᐅᓪ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ 
ᑎᒃᑯᐊᖅᓯᑦᑕᐅᑎᒋᖃᑦᑕᕐᓂᖅ 
ᓄᖅᑲᖅᑎᓚᐅᖅᓯᒪᔭᕗᑦ ᑭᓯᐊᓂ  

ᐱᒋᐊᖅᐸᓪᓕᐊᓯᒪᓕᕐᒥᔭᕗᑦ 
ᑎᒃᑯᐊᖅᓯᖃᑦᑕᖅᓯᒪᓂᖅ. ᑕᐃᒪᐃᓚᐅᖅᑐᒍᑦ 
ᕿᒥᕐᕈᑲᓐᓂᕋᓱᒃᑐᑕ ᒪᑐᐃᖓᑦᑎᐊᒃᑲᓐᓂᕈᒪᓂᕐᒧᑦ 
ᐊᒻᒪᓗ ᐊᔾᔨᒌᖑᔪᒥᒃ ᐱᓇᓱᐊᕈᓐᓇᖅᓯᑎᑦᑎᒍᒪᓪᓗᑕ 
ᓄᓇᕘᒥᐅᓂᑦ.  
 
ᐊᔪᓐᖏᑦᑐᖅᑕᖃᖅᑲᑦ 
ᐃᓐᓄᒃᑕᐅᔭᕆᐊᖃᖅᑐᖅᑕᖃᖅᑲᓪᓗ 
ᑎᒃᑯᐊᖅᑕᐅᔪᖃᕆᐊᖃᖅᑲᑦ ᑕᐃᒪᐃᒍᓐᓇᖅᑐᖅ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ 
ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᑯᓈᖑᐊᖅᑐᒍ 
ᑖᓐᓇ ᐊᑐᖅᐸᓚᐅᖅᑕᕗᑦ ᐱᒋᐊᓚᐅᖅᓯᒪᒐᑦᑕ 
ᔮᓄᐊᕆ 2000-ᒥ 888-ᓂᑦ ᐃᖅᑲᓇᐃᔭᖅᑎᖃᖅᑐᑕ 
ᐃᓄᓐᓂᑦ ᒐᕙᒪᓕᒫᒥ. ᑖᓐᓇ ᑎᒃᑯᐊᖅᓯᖃᑦᑕᕐᓂᖅ 
ᐊᑐᖅᑐᑎᒍ ᑖᒃᑯᐊ ᐊᖏᓪᓕᒋᐊᓚᐅᕋᑦᑎᒍ 1,500-
ᖑᓕᖅᑐᑎᑦ ᐃᓄᐃᑦ ᐃᖅᑲᓇᐃᔭᖅᑐᑦ 
ᒐᕙᒪᒋᔭᑦᑎᓐᓂ. ᑕᐃᒫᒃ ᑕᕝᕙ 70-ᐳᓴᒻᒪᕆᒻᒥᒃ 
ᖁᕝᕙᕆᐊᖅᑎᑦᑎᒍᓐᓇᓚᐅᕋᑦᑕ ᐃᓄᓐᓂᑦ 
ᐃᖅᑲᓇᐃᔭᖅᑎᓂᑦ ᐅᕙᒍᑦ ᒐᕙᒪᒋᔭᖓᓄᑦ. ᓱᒻᒪᓪᓕ 
ᐊᓯᓐᖑᕋᓱᓕᖅᑭᓯᐅᒃ ᑖᓐᓇ ᐊᑑᑎᖃᓪᓚᕆᓚᐅᖅᑐᖅ 
ᒐᕙᒪᒋᔭᑦᑎᓐᓂ, ᐃᓄᓐᓄᑦ ᐊᑑᑎᖃᖅᑐᓂᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᒻᒪᑦ 
ᒪᓕᒐᓕᐅᖅᑎᐅᔪᖅ ᑐᒑᒐᖃᕋᑦᑕ ᐊᒥᓱᕈᖅᑎᒐᓱᒃᑐᒋᑦ 
ᐃᖅᑲᓇᐃᔮᖑᔪᑦ ᑕᒫᓂ ᓄᓇᕘᒥ.  
 
ᑕᒪᒃᑯᐊ ᐃᖅᑲᓇᐃᔭᑲᐃᓐᓇᖅᑎᑕᕗᑦ ᐃᓅᖃᑦᑕᖅᑐᑦ 
ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑐᑦ. ᑕᕝᕘᓇ  

ᑎᒃᑯᐊᖅᓯᖃᑦᑕᕐᓂᒃᑯᑦ ᐱᒋᐊᖅᑎᑦᑎᔪᒪᒐᓗᐊᖅᑐᒍᑦ 
ᐃᓄᓐᓂᑦ ᐊᒻᒪᓗ ᐃᖅᑲᓇᐃᔭᖅᑎᑖᕋᓱᓐᓂᕐᒧᑦ 
ᐃᓕᓐᓂᐊᑎᑦᑎᒃᑲᓐᓂᕋᓱᒃᑐᒍᑦ ᐱᓕᒻᒪᖅᓴᐃᓗᑕ 
ᐃᖅᑲᓇᐃᔮᖑᔪᓂᑦ ᑕᒪᓐᓇ ᐊᑲᐅᓐᖏᓕᐅᕈᑕᐅᔪᖅ 
ᑲᒪᒋᔭᐅᖁᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐅᐃᒍᒋᐊᕈᑦ, ᒥᔅᑕ 
ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇᖃᐃ 
ᐃᓕᓐᓂᐊᒃᑲᓐᓂᕆᐊᖃᖅᑑᔮᖅᑐᖅ ᒪᕐᕈᐊᑎᖅᑐᓂ 
ᐃᓄᐃᓚᒻᒪᑦ ᖃᓪᓗᓈᑎᑐᑦ. ᑖᓐᓇ 
ᐃᓕᓐᓂᐊᒃᑲᓐᓂᐊᖅᔪᖁᓂᐊᖅᑕᕋ ᖃᓄᖅ 
ᒥᔅᓯᖃᕐᒪᖔᖅ ᐃᓅᓪᓗᑕ. 
 
ᑕᒪᓐᓇᐃᓛᒃ ᐊᔭᐅᕕᔾᔪᐊᑲᓐᓂᖅᐸᕋ ᒥᓂᔅᑑᔪᖅ 
ᑖᓐᓇ ᐊᑐᖅᑕᐅᑦᑎᐊᖁᓪᓗᒍ, ᐃᓄᐃᑦ ᓱᓕ 
ᐅᓄᓐᖏᓗᐊᓪᓚᕆᒻᒪᑕ ᑕᕝᕙᓂ ᒐᕙᒪᒋᔭᑦᑎᓐᓂ. 
ᑖᓐᓇ ᐊᖅᑯᑎᔅᓯᐊᕙᐅᓚᐅᖅᑐᓂ 
ᑎᒃᑯᐊᖅᓯᖃᑦᑕᕐᓂᖅ. ᑖᒃᑯᐊ ᐃᓅᔪᑦ 
ᐃᓕᓐᓂᐊᓯᓐᓈᖅᑐᑎᑦ 
ᐃᖅᑲᓇᐃᔭᑲᐃᓐᓇᖅᑎᑕᐅᖃᑦᑕᓚᐅᕐᖓᑕ. 
 
ᑭᓯᐊᓂ ᐃᓪᓗᑖᕈᓐᓇᓐᖏᒻᒪᑕ 
ᑎᒃᑯᐊᖅᑕᐅᓚᐅᓐᖏᓱᖓᕐᓂᖓᓂ, ᑖᓐᓇ 
ᑲᔪᓯᒋᐊᒃᑲᓐᓂᓵᖁᕙᕋ ᑕᒪᒃᑯᐊ ᐃᓄᐃᑦ ᐅᓄᖅᑐᑦ  
ᐅᑕᖅᑭᓐᖑᓚᐅᕐᖓᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᒪ ᖃᐅᔨᒪᓂᐊᕋᔅᓯ, 
ᖃᐅᔨᒪᒐᔅᓰᓛᒃ ᑕᒪᓐᓇ ᑲᒪᒋᓇᓱᒃᑲᑦᑎᒍ 
ᑕᐃᒪᐃᒍᒪᔪᒍᑦ ᑐᕌᒐᖃᖅᑐᑕ ᖃᑦᑏᓐᓇᕈᕆᐊᕐᓗᒋᑦ 
ᐃᖅᑲᓇᐃᔭᖅᑎᑲᐃᓐᓇᖃᑦᑕᖅᑐᑦ 
ᐃᖅᑲᓇᐃᔭᐃᓐᓇᖅᑐᑦ ᐊᒥᓱᕈᒃᑲᓂᕐᓗᑎᒃ. 
ᐊᔪᕐᓇᕈᔪᖃᑦᑕᕐᖓᑦ ᐃᓛᓐᓂᒃᑯᑦ ᑭᓯᐊᓂ ᑕᒪᒃᑯᐊ 
ᓴᖅᑭᔮᖅᑎᑦᑎᓂᕗᑦ ᐊᔾᔨᒌᓕᕐᔫᒥᑎᒐᓱᑦᑕᕋᓗᐊᕗᑦ  

ᐊᒻᒪᓗ ᓯᕗᓂᑦᑎᓐᓂ ᐃᖅᑲᓇᐃᔭᖅᑐᓕᕆᔨᒃᑯᓐᓂ 
ᑲᒪᒋᔭᐅᑦᑎᐊᕈᓐᓇᖁᓪᓗᒋᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᓂᕈᐊᖅᑕᐅᓯᒪᔪᖅ ᑐᓄᓂᕐᒧᑦ, ᒥᔅᑕ ᐊᕐᕚᕐᓗᒃ. 
 
ᐊᐱᖅᑯᑦ 017 - 3(1): ᐃᖅᑲᓇᐃᔭᖅᑎᑦᑎᓂᕐᒧᑦ 

ᐊᑐᐊᒐᕆᔭᖅ ᐊᕕᑦᑐᖅᓯᒪᔪᓂᑦ ᐊᒻᒪ 
ᐊᖓᔪᖅᑳᖃᕐᕖᑦ ᑎᑎᕋᕐᕕᖏᓐᓂᑦ 
(ᐊᕐᕚᕐᓗᒃ) 

ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇᑦᑕᐅᖅ 
ᐊᐱᖅᓱᕈᒪᔭᕋ ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, 
ᒥᔅᑕ ᓯᐅᑦᓴᒃ.  
 
ᑖᑦᓱᒪ ᐃᓚᒐᓗᐊᖓᓂᒃ ᒪᓕᒐᓕᐅᖅᑎᐅᖃᑎᒪ, ᒥᔅᑕ 
ᐅᑲᓕᐅᑉ, ᐊᐱᖅᓱᖅᑕᖓᑕ. ᑭᓯᐊᓂᓕ 
ᐅᔾᔨᕈᓱᖅᑰᔨᒐᑦᑕ ᑖᒃᑯᐊ ᒥᓂᔅᑕ ᓲᓪᓗ ᓄᓇᖓᓂ 
ᐅᕙᖓ, decentralized community-ᒥ 
ᓄᓇᖃᕋᒪ, ᐃᖅᑲᓇᐃᔭᕐᕕᖃᕐᖢᓂᓗ ᒐᕙᒪᒃᑯᓐᓄᑦ. 
ᑖᒃᑯᐊ ᐊᔾᔨᒌᖅᑰᔨᓐᖏᒻᒪᑎᒃ ᑐᕌᒐᖏᒃ.  
 
ᐆᑦᑑᑎᒋᓚᐅᑲᓪᓗᒍᐊᐃ ᐊᐱᕆᓐᖏᓂᓐᓂᒃ ᐆᒥᖓ. 
ᐃᖅᑲᓇᐃᔭᖅᑐᖅ ᕼᐊᒻᓚᑦᑯᓐᓄᑦ ᐅᐃᖓ  
ᑯᐊᐸᒃᑯᓐᓄᑦ ᐃᖅᑲᓇᐃᔭᖅᑐᖅ, ᐃᖅᑲᓇᐃᔭᓕᕐᒪᑎᒃ  
ᖃᓄᐃᓐᖏᑦᑎᐊᖅᑐᖅ ᑖᒃᑯᓄᖓ. ᐃᑲᔪᑦᑎᐊᖅᑐᖅ, 
ᑭᓯᐊᓂ ᕿᑐᕐᖓᖏᑦ ᑎᑭᑉᐸᓪᓕᐊᓕᕐᒪᑕ 
ᓂᖓᐅᖏᑦ ᐊᒡᓛᑦ ᑎᑭᑉᐸᓪᓕᐊᓕᖅᖢᑎᒃ 
ᐃᖅᑲᓇᐃᔭᖅᑎᖃᓕᖅᐳᑦ ᐱᖓᓱᒻᒪᕆᓐᓂᒃ 
ᑖᒃᑯᓇᓐᖓ ᑎᑭᑎᑕᐅᔪᓂᒃ, ᑎᑭᑎᑕᐅᓚᐅᖅᖢᑎᒃ 
ᒐᕙᒪᑦᑎᓐᓄᑦ ᐃᖅᑲᓇᐃᔭᓕᖅᖢᑎᒃ. ᐊᒡᓛᑦ 
ᐱᖓᓲᓕᖅᑐᖅ ᑕᐃᒪᓐᓇ ᑐᓂᔭᐅᒥᐊᖅᐸᒃᖢᑎᒃ 
ᐃᖅᑲᓇᐃᔮᒥᒃ.  
 
ᐊᐱᕆᔪᒪᔪᖓ: ᖃᓄᕐᒪᑯᐊ ᐃᖅᑲᓇᐃᔭᖅᑐᓕᕆᔩᑦ 
ᐃᒡᓗᓕᒻᒦᑦᑐᖅ ᑕᕝᕗᖓ ᕿᑭᖅᑖᓗᒻᒧᑦ ᐱᔪᖅ, 
ᐃᖅᑲᓇᐃᔭᖅᑐᓕᕆᔨᒃᑯᑦ, ᐱᔪᓐᓇᖅᑎᒋᕙᑦ? 
ᐃᒪᓐᓇᐅᖅᑰᔨᖃᑦᑕᕐᒪᑦ ᐱᓕᕆᐊᒃᓴᐅᔪᓂᒃ 
ᑐᑭᒧᐊᖅᑎᐅᔪᐃᑦ ᑖᒃᑯᐊ ᓄᓇᓕᖕᓂᑦ ᐊᑐᓂᒃᑲᓗᒃ 
ᐃᓕᓐᓂᐊᖅᑐᓕᕆᓂᖅ, ᐱᕙᓪᓕᐊᔪᓕᕆᔨᒃᑯᑦ, 
ᑮᓇᐅᔭᓕᕆᔨᒃᑯᓪᓘᖅᑰᖅᑐᖅ ᑕᑉᐱᑲᓂ 
ᐱᓕᕆᐊᒃᓴᐅᔪᓂᒃ ᑐᑭᒧᐊᖅᑎᖏᑦ 
ᓄᑭᖃᕐᓂᖅᓴᐅᖅᑰᔨᖃᑦᑕᕐᒪᑕ ᐃᒡᓗᓕᒻᒥ 
ᐃᖅᑲᓇᐃᔭᖅᑐᓕᕆᔨᐅᔪᓂᒃ. ᐊᐱᕆᔪᒪᕗᖓ: 
ᖃᓄᖑᑯᐊ ᐃᑲᔪᖅᑎᒌᑦᑎᒋᖃᑦᑕᖅᑐᐃᑦ 
ᐃᖅᑲᓇᐃᔭᖅᑎᑦᑎᓇᓱᓕᕌᖓᒥᒃ ᒐᕙᒪᒃᑯᓐᓄᑦ 
ᐃᖅᑲᓇᐃᔭᕐᓂᐊᖅᑐᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. (ᑐᓵᔨᑎᒍᑦ) 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᒥᓂᔅᑕ, ᐊᖓᔪᖅᑳᖅ 
ᑖᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ); 
ᖁᔭᓐᓇᒦᒃ, ᐅᖃᖅᑏ, ᐊᐱᕆᒻᒪᓗ. ᐃᖃᓗᓐᓂ 
ᑕᕝᕙᓂ ᐊᓪᓚᕝᕕᒋᔭᖓ ᐃᑲᔪᖅᑐᐃᑦᑎᐊᕋᓱᑉᐸᑦᑐᒍᑦ 
ᐅᖃᕈᓐᓇᖅᑐᖓ ᑕᒪᓐᓇ ᐊᑭᑦᑐᕋᐅᑎᓂᐅᔪᖅ 
ᐃᖅᑲᓇᐃᔮᖅᑖᕋᓱᓐᓂᖅ ᒪᑐᐃᖓᑦᑎᐊᕐᒪᑦ 
ᑕᑯᑦᓴᐅᑎᐊᖅᑐᓂᓗ. ᑕᐃᒪᓕ ᑕᖅᑲᒃᑯᐊ 
ᐱᓇᓱᖁᔭᐅᖃᑦᑕᖅᑯᑦ ᐊᔪᓐᖏᐸᑕ, ᖁᕕᐊᓱᓐᖏᐸᑕ 
ᑎᒃᑯᐊᖅᑕᒥᓂᐅᔪᒥᒃ ᐃᓛᒃ, 
ᐃᖅᑲᓇᐃᔮᖅᑖᖅᑐᒥᓂᕐᓂᒃ 
ᐊᔪᐃᓐᓇᕆᐊᓪᓚᑲᓐᓂᕈᓐᓇᖅᑐᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑭᐅᕋᑖᓐᖏᒻᒪᒍ ᑖᓐᓇ ᐊᐱᖅᑯᓯᕆᔭᕋ, ᖃᓄᖅ 
ᑖᒃᑯᐊ ᓲᕐᓗ ᐃᖅᑲᓇᐃᔭᖅᑐᓕᕆᔩᑦ ᐃᒡᓗᓕᒻᒦᒻᒪᑕ 
ᕿᑭᖅᑖᓗᒻᒧᑦ ᑐᕌᖅᑐᑦ.  
 
ᐊᒻᒪ ᐋᖅᑭᑦᓯᓯᒪᓚᐅᖅᓯᒪᒐᓗᐊᕐᒪᑕ ᒐᕙᒪᒃᑯᑦ 
ᐊᒡᓛᑦ ᓄᓇᑦᓯᐊᖑᑎᓪᓗᒍ ᑕᒪᐅᖓ 
ᑎᑭᐅᑎᕙᓵᒃᖢᓂ ᐃᓄᒃ 
ᐃᓕᓐᓂᐊᖅᑎᑕᐅᔪᓐᓇᖅᑐᖅ 
ᐃᖅᑲᓇᐃᔭᕐᕕᒃᓴᖓᓄᑦ. ᐊᓪᓛᑦ ᐊᐅᓚᑦᑎᔨᒥᒃ 
ᐱᑕᖃᖅᑰᖅᑐᖅ ᐊᒻᒪᓗ 75-ᐳᓴᓐᑎᑦ 
ᐊᑭᓕᖅᓱᖅᑕᐅᓗᓂ ᐊᔪᕈᓐᓃᖅᐸᑦ 100-
ᐳᓴᓐᑎᖑᓛᕐᓗᓂ. ᑕᒪᒃᑯᐊᓕ ᐲᖅᓯᒪᔭᐅᓕᕐᒪᑖ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᑖᓐᓇ 
ᓯᕗᓪᓕᖅᐹᒥᒃ ᐃᓚᒋᐊᕈᑎᒋᑲᐃᓐᓇᖅᑕᐃᑦ 
ᐊᐃᑉᐹᓂᐅᓐᖏᑦᑐᖅ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᓐᖏᑦᑐᖓ  

ᑖᓐᓇ ᒐᕙᒪᒃᑯᓐᓂ ᑕᐃᒃᑯᐊ ᐃᖅᑲᓇᐃᔭᖅᑎᐅᔪᑦ 
75 ᐳᓴᓐᑎᒥᒃ ᐊᑭᓕᖅᑕᐅᓪᓗᑎᒃ ᐃᓕᓐᓂᐊᑎᓪᓗᒋᑦ 
ᐃᖅᑲᓇᐃᔭᑲᐃᓐᓇᑐᐃᓐᓇᖅᑐᑦ ᐊᒻᒪᓗ 
ᐃᓕᓐᓂᐊᖅᑎᑕᐅᕙᒃᑭᓪᓗᑎᒃ ᑕᐃᒫᒃ 
ᐃᖅᑲᓇᐃᔭᑐᐃᓐᓇᑲᐃᓐᓇᖅᑐᑦ ᐱᓯᒪᒍᒪᕙᒃᑲᕗᑦ. 
ᑭᓯᐊᓂ ᖃᐅᔨᒪᓐᖏᑦᑐᖓ 
ᖃᐅᔨᒋᐊᒃᑲᓐᓂᕈᓐᓇᖅᑐᖓ ᑕᐃᑦᓱᒥᖓ 75-
ᐳᓴᓐᑎᒥᒃ ᐊᑭᓕᖅᓱᖅᑕᐅᓂᕐᒥᒃ, ᖃᐅᔨᒪᓐᖏᓇᒃᑯ, 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᐊᕐᕚᕐᓗᒃ.  
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᐲᖅᓯᒪᓕᖅᑐᕕᓂᐅᑉᐸᑦ ᐃᓱᒫᓗᑎᒋᓐᖏᑕᕋ. ᑭᓯᐊᓂ 
ᑖᒃᑯᐊ ᖃᐅᔨᔪᒍᑦ ᒥᔅᑕ ᐅᑲᓕᖅ ᐊᐱᖅᓱᖅᑎᓪᓗᒍ 
ᖃᐅᔨᖅᑲᐅᒻᒥᔪᒍᑦ, ᒫᓐᓇ ᖃᐅᔨᕋᑖᕐᒥᔪᒍᑦ ᐅᑯᐊ 
ᐃᓕᓯᒪᓪᓚᕆᓐᖏᑦᑐᑦ ᐃᖅᑲᓇᐃᔭᖅᓯᖅᑎᑕᐅᔪᖅ, 
casual positions ᑕᐃᔭᐅᔪᐃᑦ, 
ᐊᑐᖅᑐᕐᔪᐊᒻᒪᕆᐊᓘᓐᓂᕐᒪᑕ.  
 
ᑕᐃᒪ ᑕᐅᓇᓐᖓᑦ ᖃᓪᓗᓈᑦ ᓄᓇᖓᓐᓂ 
ᑎᑭᑎᑕᐅᒍᓂ ᒪᒃᑯᒃᑐᖅ 
ᐃᖅᑲᓇᐃᔭᑲᐃᓐᓇᑐᐃᓐᓇᕐᓂᕐᒧᑦ ᐃᓕᔭᐅᒍᓂ ᑕᐃᒪ 
ᐃᖅᑲᓇᐃᔭᐃᓐᓇᕐᓂᐊᖅᑐᒧᑦ ᐃᓕᔭᐅᓂᐊᕐᓂᖓ 
ᓇᓗᓇᕈᓐᓃᑲᐅᑎᒋᕗᖅ. ᖃᓄᐃᒻᒪᓪᓕ ᒐᕙᒪᒃᑯᑦ  
ᓯᕗᓪᓕᐅᑎᑦᑎᓇᓱᐊᖃᑦᑕᓐᖏᓚᑦ ᓄᓇᓕᖕᓂᑦ 
ᐆᒃᑑᑎᒋᓗᒍ ᒥᑦᑎᒪᑕᓕᖕᒥ? 
 
ᑖᒃᑯᐊ ᐃᖅᑲᓇᐃᔭᕈᓐᓇᖅᑐᑦ ᐊᒥᓱᐊᓘᖕᒥᖕᒪᑕ 
ᐃᖅᑲᓇᐃᔭᑲᐃᓐᓇᖅᑎᑕᐅᖃᑦᑕᓐᖏᓚᑦ ᐊᓯᐊᓂᑦ 
ᖃᓪᓗᓈᑦ ᓄᓇᖓᓐᓂᑦ, ᖃᐅᔨᒪᒐᓗᐊᖅᑐᖓ 
ᓇᑭᓐᖔᕐᒪᖔᑕ ᑭᓯᐊᓂ ᐅᖃᔾᔮᓐᖏᑦᑐᖓ, 
ᑕᐅᓇᓐᖔᖅᑐᓂᒃ 
ᐃᖅᑲᓇᐃᔭᑲᐃᓐᓇᖅᑐᒨᖅᑎᑦᑎᓚᐅᖅᑳᕋᑎᒃ ᓲᖅ 
ᓯᕗᓪᓕᐅᑎᑦᑎᖃᑦᑕᓐᖏᓚᑦ ᐃᓄᖕᓂᑦ ᑕᕝᕙᓐᖓᑦ 
ᓄᓇᓕᖕᒦᓐᖔᖅᑐᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐅᔾᔨᕆᑦᑎᐊᖅᐸᕋ  

ᒥᑦᑎᒪᑕᓕᒻᒥ ᑖᒃᑯᐊ 
ᐃᖅᑲᓇᐃᔭᕆᐊᖅᑎᑦᑎᓚᐅᑲᖃᑦᑕᕐᒪᑕ ᑕᐃᑯᖓ 
ᓄᓇᓕᒻᒧᑦ ᐊᒻᒪᓗᑦᑕᐅᖅ ᓄᓇᓕᒻᒥᑦ ᑕᕝᕙᓐᖓᑦ 
ᐃᖅᑲᓇᐃᔭᓚᐅᐱᓪᓚᓐᓂᐊᖅᑐᑎᒃ, 
ᐃᖅᑲᓇᐃᔭᖅᐸᑦᑐᑎᒃ ᐊᒻᒪᓗ ᑭᓯᐊᓂᑦᑕᐅᖅ 
ᕿᓂᖃᑦᑕᕆᓪᓗᑎᒃ ᒪᑯᓂᖓ 
ᐃᖅᑲᓇᐃᔮᓂᒻᒪᔅᓯᒪᔪᓂᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᐊᓂᒃ ᐃᓚᒋᐊᕈᑦ, 
ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
ᑖᓐᓇ ᑭᐅᔾᔪᑏᑦ, ᑭᐅᒐᕕᑦ ᖁᔭᓐᓇᒦᒃ.  ᐅᐱᓐᓇᕋᓂ 
ᖃᐅᔨᒪᓐᖏᓚᖅ; ᐃᖅᑲᓇᐃᔭᖅᑎᖏᓐᓄᑦ 
ᐅᖃᐅᔾᔭᐅᓂᐊᓐᖏᑦᑐᖅ, “ᒪᑯᐊ ᐱᓕᕆᐊᕆᔭᕗᑦ.”   
 
ᖃᐅᔨᓴᖅᑎᑦᓯᔪᓐᓇᓐᖏᓚᖃᐃ ᒥᑦᑎᒪᑕᓕᒻᒥ - 
ᑖᓐᓇ ᐆᑦᑑᑎᒋᑐᐃᓐᓇᖅᑕᕋ ᐊᔾᔨᐸᓗᖏᓐᓂᒃ 
ᒪᓕᒐᖃᖅᑐᒃᓴᐅᒻᒪᑕ ᐊᓯᖏᑦ 
ᓯᐊᒻᒪᖅᓯᕕᐅᓯᒪᓐᖏᑦᑐᑦ ᓄᓇᓖᑦ - ᑕᐅᕙᓂ 
ᖃᐅᔨᓴᑐᐃᓐᓇᕈᑎᐅᓐᓃᑦ ᖃᓄᐃᑦᑐᓂᒃ 
ᐃᖅᑲᓇᐃᔮᖅᑖᖅᑎᑦᑎᖃᑦᑕᕐᒪᖔᑕ ᖃᓪᓗᓈᑦ 
ᓄᓇᖓᓐᓂᑦ ᐃᖅᑲᓇᐃᔭᖅᑎᑖᖃᑦᑕᖅᑎᓪᓗᒋᑦ 
ᐆᑦᑐᓚᐅᖅᑳᕋᑎᒃ ᓄᓇᓕᒻᒥᐅᓂᑦ 
ᐃᖅᑲᓇᐃᔭᓚᐅᐱᓪᓚᒍᓐᓇᖅᑐᓂᒃ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐅᖃᐅᓯᕆᔪᓐᓇᖅᑕᕋ, 
ᑭᐅᔪᓐᓇᖅᑕᕋ.  ᐆᑦᑑᑎᒋᓗᒍ, ᒥᑦᑎᒪᑕᓕᒻᒥ 
ᐃᖅᑲᓇᐃᔭᖅᑎᓂᒃ ᕿᓂᖃᑦᑕᖅᑐᓄᑦ. ᐅᓇ 
ᑭᐅᔾᔪᑎᒋᔪᒪᑐᐃᓐᓇᖅᑕᕋ ᐃᓛᓐᓂᒃᑯᑦ ᖃᓪᓗᓈᑦ 
ᓄᓇᖓᓐᓂ ᐃᖅᑲᓇᐃᔭᓚᐅᐱᓪᓚᑦᑐᑦ ᑕᒪᒃᑯᐊ  
ᕿᓂᖃᑦᑕᓲᖑᒻᒪᑕ ᑕᒪᒃᑯᓂᖓ ᐱᓕᒻᒪᔅᓯᒪᔪᓂᒃ. 
ᑭᓯᐊᓂᑦᑕᐅᖅ ᑖᓐᓇ ᖃᐅᔨᒋᐊᕈᓐᓇᕐᓂᐊᖅᑕᕋ 
ᖃᓄᕐᓕ ᐊᐅᓚᔾᔪᑎᖃᕐᒪᖔᑕ. ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᐊᑯᓪᓕᕐᒧᑦ ᓂᕈᐊᖅᑕᐅᓯᒪᔪᖅ, ᒥᔅᑕ ᓂᓐᖓᖅ. 
 
ᐊᐱᖅᑯᑦ 018 - 3(1): ᐃᒡᓗᒃ ᓄᑖᑉ 

ᐃᑭᓐᓂᕆᓚᐅᖅᑕᖓᑕ ᐱᔾᔪᑎᖓ ᑰᒑᕐᔪᒻᒥ 
(ᓂᓐᖓᖅ) 

ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᒪᓐᓇ 
ᐊᐱᖅᑯᑎᒋᓂᐊᖅᑕᕋ ᒐᕙᒪᐅᔪᓂᑦ ᑐᒡᓕᖓᓂ, 
ᐃᒻᒪᖃ Second Assembly-ᒥ ᑕᐃᒍᖅᑕᐅᔪᖅ 
ᖃᓪᓗᓈᑐᑦ, ᑕᐃᒃᑯᐊ ᒐᕙᒪᐅᑎᓪᓗᒋᑦ 2008-ᒥ 
ᐊᐅᔭᐅᑎᓪᓗᒍ. ᖃᐅᔨᒪᒐᑦᑕ ᓄᓇᕗᒻᒥ ᐃᓪᓗᐃᑦ 
ᐊᒥᒐᕐᒪᑕ ᐊᒻᒪᓗ ᐅᖃᖅᑎᑦᑎᔩ, ᐊᒥᓱᐊᓘᓪᓗᑎᒃ. 
 
ᑰᒑᕐᔪᒻᒥᑦ ᒪᒃᑯᑦᑐᒥᑦ ᐃᓪᓗᑖᕐᓂᐊᖅᑐᒥᑦ 
ᐅᑕᖅᑭᔪᖃᖅᑎᓪᓗᒍ ᐃᓪᓗᔅᓴᖓ ᓴᓇᔭᐅᓚᐅᕐᒪᑦ, 
ᓴᓇᔭᐅᕌᓂᒻᒪᕆᓕᖅᑐᓂ ᐊᒻᒪᓗ ᐊᑕᐅᓯᐅᓪᓗᓂ 
ᖃᐅᔨᓴᖅᑕᐅᓪᓗᓂ, ᐃᑭᔭᑦᑐᓕᕆᔨᒥᑦ 
ᖃᐅᔨᓴᖅᑕᐅᓂᐊᓕᖅᑐᓂ ᐃᑯᐊᓪᓚᓚᐅᕐᒪᑦ ᓄᑖᖅ  
2008-ᖑᑎᓪᓗᒍ ᐊᐅᔭᒃᑯᑦ. 
ᓂᕆᐅᓐᓂᖃᑦᑎᐊᓚᐅᖅᑐᑎᓪᓗ. 
 
ᐊᐱᕆᔪᒪᔪᖓ ᐃᓪᓗᓕᕆᔩᑦ ᒥᓂᔅᑕᖓᓐᓄᑦ  
ᐅᖃᐅᑎᔭᐅᓪᓚᕆᓚᐅᓐᖏᓐᓇᑦᑕ: ᖃᓄᐃᒻᒪᑦ 
ᐃᑯᐊᓪᓚᑦᑐᕕᓂᐅᕙ? ᓴᕕᕋᔭᒻᒧᑦ 
ᐃᑯᐊᓪᓚᑦᑐᕕᓂᐅᕚ ᐅᕝᕙᓗ ᖃᓄᖅ 
ᓴᓇᑦᑎᐊᖅᓯᒪᓐᖏᓗᐊᒧᑦ ᐃᑯᐊᓪᓚᑦᑐᕕᓂᐅᕚ? 
ᖃᓄᑭᐊᖅ ᖃᐅᔨᒪᓐᖏᓐᓇᑦᑕ. ᐱᕋᔭᑦᑐᓂᒃ 
ᐃᑯᐊᓪᓚᑦᑐᕕᓂᐅᕚ? ᖃᐅᔨᒪᓐᖏᑦᑐᒍᑦ 
ᖃᓄᐃᓕᓪᓚᕆᓐᓂᕐᒪᖔᑦ. 
 
ᑰᒑᕐᔪᒻᒥ ᓄᓇᑦᑕ ᐃᓗᐊᓃᓚᐅᕐᒪᑦ, ᑰᒑᕐᔪᒻᒥᐅᑦ 
ᑐᓴᖅᑎᑕᐅᖁᑦᑕᕋᓗᐊᖅᐸᒃᑲ ᖃᓄᐃᓕᓪᓚᑦᑖᖅᑐᓂ 
ᐃᑯᐊᓪᓚᓚᐅᕐᒪᖔᑦ. ᐃᒻᒪᖃᖃᐃ ᑕᒪᓐᓇ  

ᐃᓪᓗᓕᕆᔨᒃᑯᑦ ᒥᓂᔅᑕᖓᑦᑕ ᖃᐅᔨᒋᐊᕈᓐᓇᖅᐹ?  
ᑐᓴᖅᑎᑕᐅᔪᒪᒐᓗᐊᕋᑦᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐃᓪᓗᓕᕆᔨᕐᔪᐊᒃᑯᓐᓄᑦ, ᐊᖓᔪᖅᑳᖅ ᕼᐊᓐᑐ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐊᐱᕆᒐᕕᑦ ᖁᔭᓐᓇᒦᖅᐸᒋᑦ.  
ᖃᐅᔨᑎᑦᑎᔪᒪᑐᐃᓐᓇᖅᑐᖓ ᐅᕙᓂ ᐃᒃᓯᕚᖅᑐᓂᑦ 
ᑕᐃᓐᓇ ᐅᖃᐅᓯᕆᔭᐃᑦ ᐃᓪᓘᑉ ᐊᐱᖅᑯᓯᐅᔪᖅ, 
ᑖᓐᓇ ᓴᓇᔭᐅᓚᐅᖅᓯᒪᒻᒪᑦ ᐃᒡᓗᓕᕆᔨᕐᔪᐊᒃᑯᓐᓄᑦ 
ᐱᒋᐊᖅᑎᑕᐅᓯᒪᕝᓗᓂ. ᐊᒻᒪᓗᑦᑕᐅᖅ ᑕᐃᒃᑯᐊ 
ᑐᓂᔭᐅᓐᓂᖅᖢᑎᒃ ᑖᕗᖓ ᓴᓇᓂᐊᖅᑐᓄᑦ 
ᐃᒡᓗᓕᐅᕐᓂᐊᖅᑐᓄᓂᓛᒃ. ᑕᐃᒪ ᐃᓚᐅᒡᓗᑎᒃ 
ᑖᒃᑯᐊ ᑯᐊᐳᕇᓴᓐᖑᔪᑦ ᐃᑲᔪᓚᐅᕐᒪᑕ ᑖᒃᑯᓂᖓ 
ᓴᓇᔭᐅᓂᐊᖅᑐᓂᒃ ᐃᒡᓗᕐᔪᐊᒃᓴᓂᖏᓛᒃ.  
 
ᑕᐃᒪ ᑕᐃᓐᓇ ᐅᖃᐅᓯᐅᔪᖅ ᐃᒡᓗᑖᕐᓂᐊᓚᐅᖅᑐᖅ 
ᐃᓛ, ᐃᒡᓗᓕᐅᖅᑕᖅ ᑕᐃᓐᓇ ᑳᓐᑐᕌᒃᑰᖅᖢᓂ 
ᑕᐃᒪ ᐱᓇᓱᐊᕈᓯ ᖃᑉᓯᑲᓪᓚᐅᓪᓗᑎᒃ ᑖᒃᑯᐊ 
ᓴᓇᔭᕆᐊᖃᓚᐅᕐᒪᑦ ᑭᓯᐊᓂ ᐱᓯᒪᙱᑕᕋᓗᐊᒃᑲ 
ᖃᐅᔨᓴᕐᓂᑰᓚᐅᖅᑐᑦ.  
 
ᑕᐃᒃᑯᐊ ᐊᑐᐃᓐᓇᐅᓐᖏᑦᑑᒐᓗᐊᑦ ᐅᕙᓐᓄᑦ 
ᐊᒻᒪᓗᑦᑕᐅᖅ ᖃᑦᑎᕆᔨᓪᓚᕆᖕᒥ ᑕᐃᑲᓐᖓᑦ 
ᖃᓄᖅ ᑎᑎᕋᖅᓯᒪᔭᖏᑦ ᐱᓯᒪᙱᓇᒃᑭᑦ ᒫᓐᓇᐅᔪᖅ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
(ᑐᓵᔨᑎᒎᕈᓐᓃᖅᑐᖅ) ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᓂᓐᖓᖅ.  
 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ 
ᑭᖑᓪᓕᖅᐹᒥᒃ ᐊᐱᕆᔾᔪᑎᒋᓂᐊᕋᒃᑯ, ᒥᓂᔅᑕᒧᑦ. 
ᒥᓂᔅᑕ ᐅᖃᕈᓐᓇᖅᐸᖄ ᑐᑭᓯᒋᐊᕈᒻᒥᒃ ᐅᕝᕙᓘᓐᓃᑦ 
ᑎᑎᕋᖅᓯᒪᔪᒥ ᖃᓄᓪᓚᕆᒃ ᐱᓚᐅᕐᓂᕐᒪᖔᖅ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒪᓕᒐᓕᐅᖅᑎ. 
ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄᑯᓗᒃ, ᑐᓴᓚᐅᕐᓂᖏᓐᓇᕕᑦ ᑕᒪᓐᓇ 
ᖃᐅᔨᒋᐊᕐᓂᐊᕋᒃᑯ ᑕᐃᒃᑯᐊ. ᑖᒃᑯᐊᓗ ᓄᓇᓕᖕᓄᑦ 
ᒐᕙᒪᒃᑯᓐᓄᓪᓗ ᐱᔨᑦᓯᖅᑎᓐᓄᑦ ᖃᐅᔨᒋᐊᕐᓂᐊᕋᒃᑯ 
ᑕᐃᒪᓗ ᐱᓯᒪᓕᕋᒃᑯ ᖃᐅᔨᒋᐊᖅᓯᒪᓂᐊᕋᒃᑯ ᑕᓐᓇ. 
ᑕᐃᒪᓗ ᐱᓯᒪᓕᕋᑉᑯ ᑖᓐᓇ 
ᐊᑐᐃᓐᓇᐅᑎᒋᐊᕐᓂᐊᖅᐸᕋ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᖅᑯᓰᑦ 
ᐅᖃᐅᓯᒃᑯᑦ. ᕿᑭᖅᑕᓘᒃ ᓂᒋᐊᓄᑦ ᒪᓕᒐᓕᐅᖅᑎ, 
ᒥᔅᑕ ᓯᐊᓪ.  
 
ᐊᐱᖅᑯᑦ 019 - 3(1): ᐋᓐᓂᐊᔪᓂᑦ 

ᐊᐅᓪᓚᐅᔾᔨᖃᑦᑕᕐᓂᖅ ᐃᓄᓐᓂᑦ ᐊᒻᒪ 
ᐃᓅᓐᖏᑦᑐᓂᑦ (ᓯᐊᓪ) 

 
ᓯᐊᓪ (ᑐᓵᔨᑎᒍᑦ): ᐊᐱᖅᑯᓯᖅ. ᐊᐱᖅᑯᓯᕋ ᑖᓐᓇ 
ᑕᑭᔫ, ᐃᓄᓕᕆᓂᕐᒧᑦ ᑐᕌᖓᔪᖅ.  
 
ᐅᖃᕈᔾᔨᑉᓗᖓ ᓄᓇᓕᒋᔭᓐᓂᒃ ᓱᒻᒪᒃᑭᐊᖅ ᑖᒃᑯᐊ 
ᒐᕙᒪᒃᑯᑦ ᐃᓚᖓᓂ ᐊᑭᓖᓲᖑᒻᒪᑕ 
ᐊᐅᓪᓚᖅᑐᖃᕆᐊᕌᖏᑦ ᐊᑭᓖᑎᑕᐅᓪᓗᑎᒃ ᐃᓚᖏᑦ 
ᐊᑭᓖᑎᑕᐅᖃᑦᑕᙱᒻᒪᑕ ᑕᒪᓐᓇ ᐊᐱᖅᑯᓯᕆᔭᕋ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕ, ᐊᖓᔪᖅᑳᖅ 
ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᓯᕗᓪᓕᖅᐹᒥᒃ  

ᖁᔭᓐᓇᒦᒃ ᑐᓐᖓᓱᑦᑎᑦᑐᒪᓪᓗᒍᑦᑕᐅᖅ ᑕᐃᓐᓇ 
ᐃᑎᕋᑖᖅᑐᖅ ᑕᒡᕗᖓ ᐊᒻᒪ ᑕᐃᒃᑯᐊ ᓄᓇᑦᑎᓐᓂ 
ᑕᐅᑐᒃᑐᑯᓗᐃᑦ.  
 
ᑖᓐᓇ ᒪᓕᒐᓕᐅᖅᑎᐅᑉ ᑭᐅᔾᔪᑎᒋᔭᖓ 
ᐱᓪᓚᕆᐊᓗᒃ ᖃᐅᔨᒪᓪᓗᒍ. ᓯᕗᓪᓕᖅᐹᒥ ᑕᒫᓂ 
ᐃᓄᐃᑦ ᓄᓇᖓᓐᓂ ᓄᓇᕗᑦᒦᓛᒃ ᐊᒻᒪ ᑲᓇᑕᒥ 
ᒐᕙᒪᑐᖃᒃᑯᑦ ᐱᔪᓐᓇᕐᓂᖃᕐᒪᑕ ᒪᓕᒐᕐᔪᐊᖅ 
ᒪᓕᒃᖢᒍ ᑕᒪᒃᑯᐊ ᐃᓚᖏᑦ ᐋᓐᓂᐊᓂᐅᑉ ᒥᒃᓵᓄᑦ 
ᑲᒪᔭᕆᐊᖃᕐᒪᑕ. 
 
ᐊᒻᒪᓗ ᐃᓄᐃᑦ ᓄᓇᕗᑦᒥ ᑕᒪᓐᓇ ᐱᔾᔪᑎᒋᓪᓗᒋᑦ 
ᑕᐃᒃᑯᐊ ᑲᓇᑕ ᒐᕙᒪᒃᑯᑦ ᑕᐃᒪ 100 ᐳᓴᓐᑎ 
ᐃᒻᒪᖃ ᒪᓕᒃᖢᒋᑦ ᐊᑭᓖᖃᑦᑕᕈᑎᒋᖕᒪᒋᑦ 
ᐋᓐᓂᐊᖃᕐᓂᖏᑦᑕ ᒥᒃᓵᓄᑦ ᑕᐃᒪᐃᖦᖢᓂ. ᐊᒻᒪ 
ᑖᓐᓇ ᓄᓇᕗᑦ ᓇᓪᓕᐅᒃᑯᒫᖃᕐᖢᑎᒃ ᐋᓐᓂᐊᕐᓂᕐᒧᑦ 
ᑕᐃᒃᑯᐊ ᐱᔨᑦᑎᕋᐅᑎᑦ ᐱᖃᑦᑕᒻᑕᕋᓗᐊᖏᑦ ᑕᒫᓂ 
ᐊᑭᖃᙱᖦᖢᒋᑦ ᑲᓇᑕᒥᐅᓕᒫᑦ ᑕᐃᒪᐃᒃᑑᖕᒪᑕ.  
 
ᑭᓯᐊᓂ ᐃᖏᕐᕋᓂᐅᑉ ᒥᒃᓵᓄᑦ ᑖᓐᓇ ᐱᔾᔪᑎᒋᔭᐃᑦ 
ᓇᖕᒥᓂᖅ ᖃᐅᔨᒋᐊᒃᑲᓐᓂᕈᒪᒐᒃᑯ 
ᑐᓴᒃᑲᓐᓂᕈᒪᓪᓗᖓᓗ ᖃᓄᓪᓚᑦᑖᖅ  
ᐱᔪᕕᓂᐅᒻᒪᖔᑦ ᑕᐃᓐᓇ ᐅᖃᐅᓯᕆᔭᖓ 
ᑐᓴᑦᑎᐊᒃᑲᓐᓂᓚᐅᕐᓗᒍ 
ᖃᐅᔨᒋᐊᒃᑲᓐᓂᕈᒪᔭᕋᓗᐊᕋ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒍᑦ) 
ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᑖᒃᑯᐊ ᓯᕗᓪᓕᖅᐹᒥᒃ 
ᐃᓚᒋᐊᕈᑏᑦ. ᑖᓐᓇ ᐊᐅᓪᓚᖃᑦᑕᕐᓂᕐᒧᑦ ᑐᕌᖓᔪᖅ. 
ᐃᓄᐃᑦ ᒪᑯᐊ ᐃᓄᐃᑦ ᐃᓅᙱᑦᑐᓪᓗ ᑭᓐᖓᕐᓂ  
ᑖᒃᑯᐊ ᐊᐱᕆᔾᔪᑎᒋᔭᕋ. ᐃᓚᖏᓪᓗ 
ᓯᓂᒃᑕᕐᕕᒃᓴᖏᓐᓂᒃ ᐃᖕᒥᓂ ᕿᓂᕆᐊᖃᖃᑦᑕᕐᒪᑕ. 
 

ᐅᓇ ᐊᐱᖅᑯᑎᒋᔭᕋ ᐊᐅᓪᓚᖅᑐᖃᕌᖓᑦ 
ᐊᐅᓪᓚᐅᔾᔨᔪᖃᕌᖓᓪᓘᓐᓃᑦ ᐃᓂᖃᖃᑦᑕᓐᖏᒻᒪᑕ 
ᑕᒪᒃᑯᐊ ᐊᐱᖅᑯᑎᒋᔭᕋ ᐃᓂᖃᕈᓐᓇᕋᔭᕐᒪᖔᑕ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ.  
ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕ ᑐᑭᓯᑎᒻᒫᖓ ᑖᑦᓱᒪ 
ᒥᒃᓵᓄᑦ. ᑕᐃᒪᐃᑦᑐᕕᓂᐅᑉᐸᑦ 
ᖃᐅᔨᓴᑦᑎᐊᕆᐊᖃᕋᑉᑎᒍᑦ ᑐᓴᑦᑎᐊᕈᒪᓪᓚᕆᒃᖢᒍᓗ 
ᐱᔾᔪᑎᓕᒫᑦᓯᐊᖏᑦ ᑐᓴᕈᒪᒐᑦᑎᒍ. ᑖᓐᓇ ᐱᓪᓗᒍ 
ᐊᐱᖅᑯᑦ ᑎᒍᑐᐃᓐᓇᑕᐃᓐᓇᕐᓂᐊᕋᒃᑯ 
ᑭᐅᑦᑎᐊᕐᓂᐊᖅᐸᕋ ᖃᐅᔨᒋᐊᑦᑎᐊᓚᐅᕐᓗᖓ. 
ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ ᐊᐱᖅᑯᑦ 
ᖃᐅᔨᒋᐊᓚᐅᕐᓗᒍ ᑭᐅᓂᐊᖅᐸᖓ. ᐅᖃᐅᓯᒃᑯᑦ 
ᐊᐱᖅᑯᓰᑦ. ᐃᖃᓗᐃᑦ ᑲᓇᓐᓇᖓᓄᑦ ᒪᓕᒐᓕᐅᖅᑎ, 
ᒥᔅᑕ ᐅᑲᓕᖅ. 
 
ᐊᐱᖅᑯᑦ 020 - 3(1): ᐋᓐᓂᐊᔪᓂᑦ 

ᑐᔪᕐᒥᑎᑦᑎᒍᓯᐊᑦ ᐊᑭᖏᑦ ᓄᓇᕗᒻᒥᐅᓄᑦ 
(ᐅᑲᓕᖅ) 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᖅ 
ᐋᑕᐅᒻᒥᒐᒪ, ᑕᐃᓐᓇ ᐊᐱᕆᖅᑳᕈᒪᖅᑲᐅᔭᕋᓗᐊᕋ. 
ᐋᓐᓂᐊᖃᖅᑕᐃᓕᔪᓕᕆᔨᒃᑯᑦ ᒥᓂᔅᑕᖓᑦ. 
ᐃᔾᔪᐊᓐᖑᐊᕐᓗᒍ, ᐃᒫᒃ ᐃᒪᐃᓕᐅᖅᐸᔪᖕᒫᖓ 
ᐃᔾᔪᐊᓐᖑᐊᓕᖅᑲᕋ.  
 
>>ᐃᓪᓚᖅᑐᑦ 

ᐄ, ᑖᓐᓇ ᐊᐱᕆᔪᒪᓕᕐᒥᔭᕋ ᑖᓐᓇ ᑕᒻᒫᑕᕐᕕᒃ 
ᑕᑕᓗᐊᖏᓐᓇᑦᑎᐊᕐᖓᓂᓛᒃ ᐊᒻᒪᓗ ᑖᒃᑯᐊ 
ᑕᑕᓗᐊᕈᔾᔭᐅᓯᒪᔪᑦ ᓇᒻᒥᓂᓕᓐᓂᑦ 
ᑐᔪᕐᒥᔭᕆᐊᖃᖅᐸᑦᑐᑎᒃ.  
 
ᐊᐅᓚᔨᔪᔅᓴᐅᔪᖅ ᑖᓐᓇ ᒥᓂᔅᑕᐅᔪᖅ ᑕᐃᒃᑯᐊ 
ᑐᔪᕐᒥᔾᔪᑕᐅᓲᑦ ᒐᕙᒪᑐᖃᒃᑯᓐᓂᑦ 
ᓇᑲᑕᐅᓚᐅᖅᓯᒪᒻᒪᑕ, ᑖᓐᓇᓗ ᒐᕙᒪᑐᖃᒃᑯᓐᓄᑦ 
ᒥᓂᔅᑕᐅᓕᖅᑐᖅ ᓄᓇᕗᒻᒦᖔᖅᑐᓂ ᑖᓐᓇ 
ᐊᑲᐅᓈᕐᓂᖓᓂ ᑖᒃᑯᐊ ᐅᑎᖅᑎᒍᓐᓇᕐᒪᖔᒋᑦ 
ᖁᕝᕙᕆᐊᒃᑲᓂᕐᓗᒋᑦ ᑖᒃᑯᐊ ᑐᔪᕐᒥᔾᔪᑕᐅᕙᑦᑐᑦ 
ᓇᒻᒥᓂᓕᓐᓄᑦ ᐋᓐᓂᐊᕕᓕᐊᖅᑐᓄᑦ.  
 
ᑖᓐᓇ ᐊᐱᕆᖅᑳᕈᒪᔭᕋ ᐃᓇᔅᓯᒪᓕᕐᒪᖔᒍ 
ᒐᕙᒪᑐᖃᒃᑯᓐᓄᑦ ᒥᓂᔅᑕᐅᔪᖅ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᔨᒃᑯᓐᓄᓪᓗ, (ᑐᓵᔨᑎᒍᑦ) ᐊᖓᔪᖅᑳᖅ 
ᑕᒑᖅ ᑯᓕ. 
 
ᐊᖓᔪᖅᑳ ᑕᒑᖅ ᑰᓕ: ᖁᔭᓐᓇᒦᒃ. ᖁᔭᓐᓇᒦᖅᖢᒍ 
ᑖᓐᓇ ᐊᐱᕆᔪᖅ. ᑖᓐᓇ ᐊᐱᖅᑯᑎᒋᔭᐃᑦ  
ᑐᑭᓯᐅᒪᑦᑎᐊᖅᑕᕋ. ᐃᒫᒃ ᑕᐃᒃᑯᐊ ᑕᐅᕙᓐᖓᑦ 
2004-ᒥ ᑕᐃᓐᓇ ᐊᖏᕈᑕᐅᔪᕕᓂᖅ ᓱᓕ ᐊᑐᕐᒪᑦ 
ᑕᐃᒃᑯᐊ ᒐᕙᒪᒃᑰᓚᐅᖅᑐᑦ ᐊᖏᕈᑎᒋᓐᓂᕐᒪᔾᔪᒃ.  
 
ᐱᓗᐊᖅᑐᒥᒃ ᑖᒃᑯᐊ non-insured health 
benefits-ᒨᖅᑐᑦ ᑕᐃᒃᑯᐊ ᐋᔩᖃᑎᒌᒍᑕᐅᓐᓂᕐᒪᑕ 
ᑕᐃᑲᓂ 2004-ᒥ ᐱᒋᐊᖅᖢᒋᑦ ᐊᒻᒪᓗ 
ᑐᔪᕐᒥᔾᔪᑕᐅᖃᑦᑕᖅᑐᑦ ᑕᒪᒃᑯᐊ ᐱᖓᓱᐃᖑᓪᓗᑎᒃ 
ᑕᐃᒃᑯᐊ ᐊᑭᒋᔭᐅᔪᑦ. ᑎᑭᖦᖢᑎᒃ ᓯᕗᓪᓕᖅᐹᒥᒃ 
ᓄᑕᕋᓛᕈᖑᒍᓂ ᐱᖓᓱᓄᑦ ᐅᑭᐅᖃᓕᕐᓗᓂ  
ᐊᑭᖓ ᑖᓐᓇ $10-ᑐᐃᓐᓇᐅᑦᑕᖅᑯᖅ ᐊᒻᒪ ᑕᐃᑯᖓ 
ᐱᖓᓱᓂᑦ ᓯᑕᒪᓄᑦ ᐃᓛᒃ 9-ᓂᑦ ᐅᖃᐅᖃᓕᕈᓂ 
$25-ᖑᓪᓗᓂ, ᐊᒻᒪ  

ᑖᒃᑯᐊ 9 ᐅᖓᑕᓃᑦᑐᑦ ᑕᐅᕗᖓ ᐃᑦᑑᓂᓗᒃᑖᓄᑦ 
ᑎᑭᓪᓗᒍ $50 ᐅᓐᓄᖅ ᐊᑕᐅᓯᕐᒨᖓᓪᓗᑎᒃ.  
 
ᑖᒃᑯᐊ ᐅᖃᐅᑎᒍᓐᓇᖅᑕᕋ ᑖᓐᓇ ᐊᐱᖅᓱᖅᑐᖅ 
ᐃᖃᓗᐃᑦ ᐱᖓᖕᓇᖓᓄᑦ, ᑖᓐᓇ ᓈᒻᒪᒋᓐᖏᑕᕗᑦ 
ᐊᒻᒪᓗ ᑕᐃᒃᑯᐊ ᑲᒪᔨᐅᔪᑦ ᐅᖃᐅᑎᓯᒪᔭᕗᑦ ᑖᒃᑯᐊ 
ᒐᕙᒪᑐᖃᒃᑯᑦ ᑕᐃᒃᑯᐊ technical committee-
ᒃᑰᖃᑦᑕᕐᒪᑕ ᓄᓇᕗᑦ ᑐᓐᖓᕕᒃᑯᑦ ᐃᓚᐅᓪᓗᑎᒃ 
ᐅᖃᐅᑎᓯᒪᔭᕗᑦ ᑖᓐᓇ ᐊᓯᓐᖑᕆᐊᕆᐊᖃᖅᑐᖅ. 
 
ᑭᓯᐊᓂ ᒫᓐᓇᒧᑦ ᑎᑭᖦᖢᒍ ᐱᐊᓂᒃᑕᐅᓐᖏᒻᒪᑦ. 
ᓂᕆᐅᒃᑲᓗᐊᖅᑐᒍᑦ ᑖᓐᓇ ᐃᓄᐃᑦ ᓄᓇᖓᓂ 
ᓱᓇᓗᒃᑖᑦ ᐊᑭᑐᓗᐊᖅᑎᓪᓗᒋᑦ. ᐅᕙᒍᓪᓘᓐᓃᑦ 
ᓂᕆᔭᖅᑐᕋᔭᕈᓐᓄᒃ ᐊᑕᐅᓯᖅ $50 
ᐅᖓᑕᓅᕈᑎᖃᑦᑕᓕᕐᒪᑦ ᐅᓐᓄᒍᒻᒥᑕᕌᖓᒥ. ᑖᓐᓇ 
ᐱᔾᔪᑎᒋᓪᓗ, ᑕᐃᓐᓇ ᓈᒻᒪᒋᓐᖏᖦᖢᒍ 
ᐅᖃᐅᑎᓯᒪᔭᒃᑲ ᐃᖅᑲᓇᐃᔭᖅᑎᕗᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇᐃᓛᒃ 
ᐃᓇᒋᐊᒃᑲᓐᓂᕈᒪᔭᕋ ᒥᓂᔅᑕᐅᔪᖅ. ᒥᓂᔅᑕᐅᖃᑎᖓ 
ᓄᓇᕗᒻᒥᐅᑕᐅᒻᒪᑦ ᒐᕙᒪᑐᖃᒃᑯᓐᓃᓐᖔᖅᑐᖅ ᑖᓐᓇ 
ᑲᒪᔨᐅᓪᓗᓂ. ᑖᓐᓇ ᐃᓇᒍᓐᓇᓂᐊᖅᑭᐅᒃ 
ᒥᓂᔅᑕᐅᔪᖅ ᒐᕙᒪᑐᖃᒃᑯᓐᓄᑦ ᑖᓐᓇ ᒪᑐᐃᖁᓪᓗᒍ 
ᑖᒃᑯᐊ ᖁᕝᕙᕆᐊᖁᓪᓗᒋᑦ ᐊᓐᖑᑎᔫᒥᖁᓪᓗᒋᑦ 
ᐅᓪᓗᒥ ᐊᑭᑐᔪᖅᓯᐅᕐᓂᑦᑎᓂᑦ ᓇᒥᓕᒫᖅ ᓄᓇᕗᒻᒥ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᐄ, ᐊᐱᖅᓱᖅᑐᖅ, ᑲᑎᒪᔨᐅᖃᑎᕗᑦ 
ᐅᖃᐅᑎᒍᓐᓇᖅᑕᕋ  

ᐅᖃᐅᑎᓚᖓᔭᕗᑦ. ᐊᒻᒪᓗ ᑕᐃᒃᑯᐊ technical 
committtee ᐱᓪᓚᕆᐊᓘᒻᒪᑕ ᓄᓇᕗᑦ 
ᑐᓐᖓᕕᒃᑯᑦ ᐃᓚᐅᔾᔪᑎᒋᒻᒪᔾᔪᒃ 
ᓄᓇᖃᖅᑳᖅᑐᕕᓂᕐᓄᑦ ᑕᐃᓐᓇ ᑐᕌᓗᐊᕐᒪᑦ.  
 
ᑕᐃᓐᓇ ᐅᖃᐅᓯᕆᔭᕗᑦ non-insured health 
benefits, ᑕᐃᒃᑯᐊ ᐃᓛᒃᑯᖅᖢᒋᑦ ᓄᓇᓕᖕᓂᑦ 
ᐊᒻᒪᓗ ᑐᓴᖅᑎᑕᐅᖃᑦᑕᕆᓪᓗᑕ ᐃᓚᖏᑦ ᓲᕐᓗ 
ᒥᑦᑕᕐᕕᒻᒧᑦ ᐅᖓᓯᓗᐊᖅᑐᑦ ᑖᒃᓯᒃᑰᕈᑎᖏᓪᓗ 
ᐅᑎᖃᑦᑕᕆᐊᖃᖅᖢᑎᒃ. ᐃᓚᖏᑦ ᓄᓇᓖᑦ 
ᖃᓂᑦᑐᒦᑦᑐᑦ ᐱᖃᑦᑕᓐᖏᖦᖢᑎᒃ.  
 
ᐊᖅᑭᒋᐊᕆᐊᓖᓂᒃᑯᐊ ᑕᐃᑦᓱᒪ ᐃᓗᐊᓂ 
ᐊᒥᓱᒐᓚᐅᒻᒪᑕ. ᑭᓯᐊᓂ ᑖᓐᓇ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᐅᔪᖅ 
ᐅᖃᐅᑎᓚᖓᔭᕋᓗᐊᕗᑦ ᑭᓯᐊᓂ ᑕᐃᒃᑯᐊ 
technical committee-ᖑᓂᕋᖅᑕᐅᔪᑦ 
ᐋᔩᖃᑎᒌᖃᑦᑕᕐᒪᑕ ᐊᖏᖃᑎᒌᒐᓱᒃᖢᑎᒃ ᓲᕐᓗ 
ᐅᕙᒍᑦ ᐃᓚᐅᓪᓗᑕ ᐊᒻᒪ ᓄᓇᕗᑦ ᑐᓐᖓᕕᒃᑯᑦ 
ᐃᓚᐅᓪᓗᑎᒃ ᑖᒃᑯᐊ ᑕᒪᕐᒥᑦᓯᐊᖅ 
ᐊᖏᖃᑎᒌᒃᑐᐃᓐᓈᓘᒋᐊᖃᕐᒥᒻᒪᑕ 
ᐃᑲᔪᖅᑐᐃᒋᐊᖃᖅᖢᑎᒡᓗ.  
 
ᑭᓯᐊᓂ ᒪᓕᒐᓕᐅᖅᑎ, ᐅᖃᖅᑏ, ᑖᓐᓇ 
ᐅᖃᐅᑎᒍᓐᓇᖅᑕᕋ ᐊᓯᓐᖑᕆᐊᓚᖓᔭᕗᑦ 
ᑐᐊᕕᐅᑎᒋᓗᒍᓗ ᑖᓐᓇ ᐱᓕᕆᐊᕆᓚᖓᔭᕗᑦ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᑖᓐᓇ ᒥᓂᔅᑕ ᑭᐅᒍᓐᓇᕐᖓᑦ. ᑖᓐᓇᐃᓛᒃ 
ᓇᔪᖅᑕᐅᕙᑦᑐᖅ ᒫᓐᓇ ᑕᑕᓗᐊᖏᓐᓇᕐᖓᑦ 
ᓂᕈᑭᓗᐊᓕᖅᑐᓂ, ᑖᓐᓇ ᐋᓐᓂᐊᕕᒃ 
ᓄᑖᖑᓕᖅᑐᓂ ᐅᐸᑦᑕᐅᓂᖅᓴᐅᕙᓕᖅᑐᓂ 
ᓯᓚᑎᑦᑎᓐᓂᑦ.  
 
ᑕᐃᒫᒃ ᑕᕝᕙ ᐸᕐᓇᐸᓪᓕᐊᓯᒪᒐᔅᓯ  

ᓄᑖᒥᒃ ᑕᒻᒫᑕᕐᕕᐅᓂᐊᖅᑐᒥᒃ 
ᑐᔪᕐᒥᕕᐅᖃᑦᑕᓂᐊᖅᑐᒥᒃ. ᑖᓐᓇᓕ 
ᖃᓄᐃᓕᖓᓕᖅᑲ? ᑕᐃᒫᒃ ᓇᒻᒥᓂᓕᓐᓄᑦ 
ᑐᓂᐅᖅᑲᐃᓗᐊᓐᖏᔾᔫᒥᓂᐊᕋᔅᓯ ᑕᒪᒃᑯᓂᖓ 
ᐊᑭᑭᑦᑐᑯᓗᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᑖᓐᓇ ᐊᐱᖅᑯᑕᐅᔪᖅ ᖁᔭᓐᓇᒦᖅᖢᒍ ᑖᑦᓱᒪ 
ᒥᒃᓵᓄᑦ. ᑕᐃᒪ ᒫᓐᓇᓵᖑᓚᐅᖅᑐᖅ ᐅᑭᐊᒃᓵᖏᓛᖅ 
ᑕᐃᒃᑯᐊ ᓴᖅᑭᑕᐅᓚᐅᖅᑎᓪᓗᒍ ᑕᖅᑲᐅᖓ 
ᐱᒡᒍᓴᐅᕐᔪᐊᖅᑎᑕᐅᓚᐅᕐᒪᑦ ᑕᐃᓐᓇ 
ᑐᔪᕐᒥᕕᒃᓴᐅᔪᖅ 90-ᓂᐅᕙᓪᓕᐃᔪᖅ 
ᐃᓪᓗᑖᕋᔭᖅᑐᖅ. 
 
ᑭᓯᐊᓂ ᑐᓂᕐᕈᑕᐅᑎᓪᓗᒍ ᐊᑭᓗᓛᖑᔪᒧᑦ ᒐᕙᒪᒃᑯᑦ 
ᑮᓇᐅᔭᐃᑦ ᒪᓕᒃᖢᒋᑦ ᐊᖏᕋᔭᖅᑕᖓᓐᓄᑦ. 
ᑕᐃᒪᐃᑎᓪᓗᒍ ᑕᐃᓐᓇ ᑐᓂᔭᐅᒋᐊᕐᒪᑦ 
ᐃᖅᑲᖅᑐᐃᕕᒃᑰᓚᐅᕐᒪ ᑕᐃᒃᑯᐊ ᓈᒻᒪᒍᓱᓐᖏᖦᖢᑎᒃ 
ᑕᐃᒃᑯᐊ ᓵᓚᐅᔪᑦ. ᑖᓐᓇ ᒫᓐᓇᓵᑯᓗᒃ ᑕᒡᕙᓂ 
ᑕᖅᑭᐅᖅᑲᐅᔫᑉ ᐱᖃᑖᓂᐅᕙᓪᓚᐃᔪᖅ ᑕᐃᓐᓇ  
ᐃᖅᑲᖅᑐᐃᕕᒃᑰᕆᐊᖃᑲᐃᓐᓇᓚᐅᕐᒪᑕ, ᑕᐃᓐᓇ 
ᐱᐊᓂᒃᓯᒪᓕᕐᒪᑦ. 
 
ᐊᓂᒍᖅᖢᓂ ᑕᐃᒃᑯᐊᓗ ᓵᓚᐅᓚᐅᖅᑐᑦ 
ᐊᖏᖅᖢᑎᒃ, ᐃᓛᒃ ᖃᓄᐃᒃᓴᕈᓐᓃᖅᖢᑎᒃ. ᑖᓐᓇ  
ᐱᔾᔪᑎᒋᓪᓗᒍ, ᑕᐃᒪ ᐊᑯᓂᐅᓗᐊᓐᖏᑦᑐᖅ ᑕᐃᓐᓇ 
ᑳᓐᑐᕌᒃ ᐱᓪᓗᒍ ᑐᔪᕐᒥᕕᒃ 
ᓴᓇᔭᐅᔪᓐᓇᖅᓯᓂᐊᖅᐸᓪᓚᐃᔪᖅ ᐊᐅᔭᖅ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᐸᓐᓂᖅᑑᒧᑦ ᓂᕈᐊᖅᑕᐅᓯᒪᔪᖅ, ᒥᔅᑕ ᖁᒻᒧᐊᑦᑐᖅ. 
 
ᐊᐱᖅᑯᑦ 021 - 3(1): ᐅᖅᓱᐊᓘᑉ 

ᐊᑭᑭᓪᓕᒋᐊᕐᓂᒃᓴᖓ ᔫᓂᒥ (ᖁᒻᒧᐊᑦᑐᖅ) 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓇᓕ 
ᐊᐱᖅᑯᑎᒐ  

ᒐᕙᒪᒃᑯᑦ ᓯᕗᓕᖅᑎᖓᓄᑦ. 
 
ᑕᐃᒪ ᐊᕐᕌᓂ ᑕᒪᒃᑯᐊ ᓄᓇᓕᓕᒫᑦᑎᐊᑦ, 
ᓄᓇᕗᒻᒥᐅᓕᒫᑦᑎᐊᑦ, ᐊᓯᕙᖅᑏᓪᓗ, ᐊᒻᒪᓗ 
ᐊᖏᕐᕋᓖᑦ ᓇᒻᒥᓂᖅ, ᐃᓛᒃ ᑕᒫᓂᒥᐅᑕᓕᒫᑦᑎᐊᑦ 
ᐊᑭᑦᑐᕈᔾᔭᐅᑲᓪᓚᑦᑐᐊᓘᔪᒐᑦᑕ ᑕᒫᓂ ᔫᓂᐅᑎᓪᓗᒍ 
ᐊᑭᑦᑐᕆᐊᖅᑕᐅᒻᒪᑕᐃᓛᒃ ᐅᖅᓱᐊᓗᒃ ᒑᓯᓗ. 
 
ᑕᒫᓂ ᓇᓗᓇᖅᑑᔮᓐᖏᒻᒪᑦ ᐊᕐᕌᒍᒥ ᓂᐅᕕᖅᑲᑕ 
ᒐᕙᒪᒃᑯᑦ ᐊᑭᑭᓐᓂᖅᓴᐅᓂᐊᖅᑐᖅ 
ᐊᕐᕌᓂᐅᑦᑕᓚᐅᕐᖓᓂᑦ. 
ᐊᕝᕙᕆᓐᖏᒻᒪᕆᑉᐸᓪᓚᐃᔭᖓᓂᒃ ᐊᑭᖃᓕᖅᑐᖅ 
ᐊᕐᕌᓂ ᐊᑭᓕᐅᑕᐅᓚᐅᖅᑐᒥᒃ.  
 
ᑖᓐᓇ ᐊᕐᕌᓂ ᐊᑭᑦᑐᕆᐊᕐᕕᐅᓚᐅᖅᑐᖅ ᓇᓪᓕᖅᑲᑦ 
ᔫᓂᒥ, ᑕᒫᓂ ᑕᒪᒃᑯᐊ ᐊᑭᖏᑦ 
ᐋᖅᑭᒋᐊᖅᑕᐅᓂᐊᕋᓗᐊᕐᒪᖔᑕ 
ᑐᑭᓯᔪᒪᑦᑕᖅᑯᖓᓕ. ᖁᔭᓐᓇᒦᒃ, ᐅᖃᖅᑏ. 
 
ᐃᓚᖓᑦ ᒪᓕᒐᓕᐅᖅᑎ (ᑐᓵᔨᑎᒍᑦ): 
ᐊᐱᖅᑯᑎᑦᓯᐊᕙᒃ. 
 
ᐅᖃᖅᑎ: ᖁᔭᓐᓇᒦᒃ. ᓄᓇᕘᒥ ᓯᕗᓕᖅᑎ, 
(ᑐᓵᔨᑎᒍᑦ) ᐊᖓᔪᖅᑳᖅ ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᑖᔅᓱᒥᖓ 
ᐊᐱᕆᒐᕕᑦ. ᑐᑭᓯᑦᑎᐊᕈᒃᑯ, ᐊᐱᕆᖅᑰᕐᒪᑦ 
ᐅᖅᓱᐊᓗᐃᑦ ᒥᒃᓵᓄᑦ. ᑖᓐᓇ ᑲᒪᖃᑦᑕᖅᑐᓄᑦ CGS-
ᑯᓐᓄᑦ, ᐃᓄᒃᑎᑐᓂᒃᑯᐊ ᒐᕙᒪᓕᕆᔨᒃᑯᑦ, 
ᐅᕝᕙᓘᓐᓃᑦ ᑮᓇᐅᔭᓕᕆᔨᒃᑯᓐᓂᑦ ᑖᒃᑯᐊ 
ᑲᒪᒋᔭᐅᖔᕐᒪᑕ, ᒪᒥᐊᓇᖅ. ᑖᒃᑯᓄᖓᖔᖅ  
ᑐᓂᔪᓐᓇᖅᐸᕋᖃᐃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᑭᐅᑎᓐᓂᐊᕋᒃᑯ ᒥᓂᔅᑕ 
ᑮᓇᐅᔭᓕᕆᔨᒃᑯᓐᓄᑦ,  

(ᑐᓵᔨᑎᒍᑦ) ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᐱᕆᖅᑲᐅᒐᕕᑦ ᖁᔭᓐᓇᒦᒃ. 
ᐱᓇᓱᐊᕈᓯᐅᓚᐅᖅᑐᒥ ᑖᓐᓇ ᐅᖃᐅᓯᐅᓚᐅᕐᒪᑦ 
ᑖᓐᓇ ᓄᓇᕗᒥ ᑕᒪᒃᑯᐊ ᐊᔪᕐᓇᕈᑕᐅᖃᑦᑕᕐᒪᑕ 
ᐊᖑᓇᓱᒍᒪᒐᓗᐊᖅᖢᑎᒡᓗ ᑖᒃᑯᐊ ᑖᒃᓰᓪᓗ 
ᖁᕝᕙᓯᑦᑎᓪᓗᒋᑦ, ᓄᓇᕗᓕᒫᒧᑦ. 
 
ᐊᕐᕌᓂ 44-ᖑᓚᐅᖅᑐᑦ ᑐᒃᓯᕋᐅᑏᑦ ᐊᒻᒪᓗ 
ᐊᕐᕌᒍᕆᔭᑦᑎᓐᓂ 67-ᖑᓕᖅᑐᑎᒃ, ᑕᐃᒪ 
ᐊᖑᓇᓱᒃᑎᓄᑦ ᑖᓐᓇ ᐊᑐᖅᑕᐅᖃᑦᑕᖅᐳᖅ. ᑖᓐᓇ 
ᐱᓇᓱᐊᒐᖅ ᓇᓗᓇᐃᔭᖅᓯᒪᑦᓯᐊᖅᑐᖅ 
ᐱᔭᕆᐊᑭᓪᓕᒋᐊᖅᑕᐅᓯᒪᓪᓗᓂᓗ ᐃᒫᒃ ᓄᓇᓕᓐᓂᑦ 
ᑮᓇᐅᔭᓕᐅᕋᓱᐊᖅᑐᓂᒃ ᑲᒪᔨᐅᔪᖅ 
ᖃᐅᔨᒋᐊᕐᕕᐅᒍᓐᓇᖅᑐᓂ ᑖᑦᓱᒪ ᒥᒃᓵᓄᑦ 
ᐃᑲᔪᖅᑕᐅᔪᒪᔪᖃᕐᓂᖅᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 
ᒥᔅᑕ ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑏ. ᐃᓛᒃ 
ᐊᐱᕆᕋᑖᖅᑐᖓ ᑭᐅᔭᐅᑦᑎᐊᖏᓐᓇᒪ ᑕᕝᕙᓂ 
ᔫᓂᒥ ᐊᑭᑦᑐᕆᐊᔪᒻᒪᑕ ᐊᕐᕌᓂ ᑕᒪᒃᑯᐊ 
ᐅᖅᓱᐊᓗᐃᑦ ᒑᓰᓪᓗ, ᑖᓐᓇ ᓇᓪᓕᖅᑲᑦ ᔫᓂ, 
ᐋᖅᑭᒋᐊᕐᓂᐊᕋᓗᐊᕐᒥᒻᒪᖔᑕ ᑖᒃᑯᐊ 
ᐊᑭᑭᓐᓂᖅᓴᐅᓕᕐᓂᐊᐸᓪᓚᐊᒻᒪᑦ ᑕᒫᓂ ᐊᕐᕌᒍᒥ. 
 
ᑕᐃᒫᒃ ᓄᓇᕗᒻᒥᐅᑦ ᑐᓴᕈᒪᒻᒪᑕ ᑕᐃᒫᒃ ᐃᓚᖓᒍᑦ 
ᐅᐸᓗᐃᔭᐅᔮᖅᑐᑕ ᐱᔭᐅᔪᒐᑦᑕ ᑕᐃᒫᑦᑕᐅᖅ 
ᓂᕆᐅᓐᓂᖃᕐᓂᐊᕐᒥᔪᑦ ᐊᑭᖏᑦ 
ᐋᖅᑭᒋᐊᖅᑕᐅᖁᓪᓗᒋᑦ. ᑕᒫᓂ ᔫᓂᒥ ᑕᕝᕙᓂᖃᐃ 
ᐋᖅᑭᒋᐊᖅᑕᐅᓂᐊᖅᑲ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᖁᒻᒧᐊᑦᑐᖅ. ᒥᓂᔅᑕ ᐲᑕᓴᓐ. 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᐱᕆᒐᕕᓪᓗ ᖁᔭᓐᓇᒦᖅᐸᒋᑦ. ᑕᒪᓐᓇ 
ᑭᐅᓇᓱᓐᓂᖅ ᓴᖅᑭᑦᑐᖅᑎᕐᓂᖅ ᐃᓛᒃ 
ᐊᑑᑎᖃᓪᓚᕆᒻᒪᑦ ᓄᓇᑦᑎᓐᓂ.  
 
ᒐᕙᒪᒃᑯᓐᓄᓪᓗ ᑕᒪᓐᓇ ᐅᖃᐅᓯᕆᖃᑦᑕᖅᑕᕗᑦ 
ᐊᒻᒪᓗ ᕿᒥᕐᕈᔭᐅᓂᐊᕆᓪᓗᓂ ᑕᒪᓐᓇ ᐅᖅᓱᒃ 
ᑕᕝᕙᓂ ᐅᑭᐅᑦᑕ ᕿᑎᐊᓂ, 
ᕿᒥᕐᕈᔭᐅᒃᑲᓂᕐᓂᐊᕐᓂᕋᖅᑕᐅᓯᒪᒻᒪᑦ 
ᓂᕆᐅᓐᓂᐊᖅᐳᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ 
ᐊᐱᖅᓱᕐᓂᖅ. ᒥᔅᑕ ᐊᕐᕚᕐᓗᒃ. 
 
ᐊᐱᖅᑯᑦ 022 - 3(1): ᐅᖅᓱᐊᓗᐃᑦ 

ᐊᑭᑭᓪᓕᒋᐊᕐᓂᖏᑦ (ᐊᕐᕚᕐᓗᒃ) 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᔅᓱᒪᑦᑕᐅᖅ 
ᒥᓂᔅᑕᒧᑦ ᐅᖅᓱᐊᓗᓕᕆᔨᒃᑯᓐᓄᑦ, (ᑐᓵᔨᑎᒍᑦ) 
ᒥᓂᔅᑕ ᒑᓴᓖᓄᑦ.  
 
>>ᐃᓪᓚᖅᑐᑦ 
 
(ᑐᓵᔨᒃᑰᕈᓐᓃᖅᑐᖅ) ᐊᐱᕆᔪᒪᔪᖓ ᑖᔅᓱᒪ  
ᒥᔅᑕ ᖁᒻᒧᐊᑦᑑᑉ ᐅᖃᕋᓱᐊᐱᓪᓚᕋᑖᖅᑕᖓᓂᑦ. 
ᐅᖃᓚᐅᕋᕕᑦ ᐅᑭᐅᖅ ᔮᓄᐊᕆᖑᑎᓪᓗᒍ, 
ᐃᒪᐃᓕᓚᐅᕋᕕᑦ ᐅᖅᓱᐊᓗᒡᒎᖅ 
ᐊᑭᑦᑐᕆᐊᔾᔮᒐᓱᒋᔭᐅᓐᖏᒻᒪᑦ ᐊᖏᔪᑲᓪᓚᒻᒥᑦ ᑖᓐᓇ 
hedging policy ᐊᑐᔾᔮᓐᖏᑕᓯ, 
ᓈᒻᒪᓐᓂᐊᖅᑰᕐᒪᒡᒎᖅ ᐅᐱᕐᖔᖅ ᓂᐅᕕᓕᕐᒥᒍᔅᓯ 
ᐊᐃᐳᕈ ᑭᖑᕐᖓᒍᑦ. 
 
ᑕᐃᒪ ᐊᐱᕆᔪᒪᔪᖓ; ᐊᕐᕌᓂ 
ᐊᑭᑦᑐᕆᐊᖅᑎᑦᑎᓚᐅᕋᔅᓯ ᔫᓂᒥ, ᒥᔅᑕ ᖁᒻᒧᐊᑦᑑᑉ 
ᐅᖃᕋᑖᖅᑕᖓᓂᑦ.  ᑕᐃᒪᐃᑐᐃᓐᓇᕐᓂᐊᕆᕕᓰ 
ᔫᓂᐅᓕᖅᐸᑦ  

ᐊᑭᒃᖠᒋᐊᖅᐸᒌᕐᓗᒍ 
ᐅᒥᐊᖅᑐᓕᓚᐅᓐᖏᓐᓂᖏᓐᓂ? ᑖᒃᑯᐊ 
ᐋᓐᓂᖅᑕᐃᓕᒪᔾᔫᒥᔾᔪᑎᒋᓂᐊᖅᑕᖏᓐᓂᑦ 
ᐊᖑᓇᓱᒃᑏᑦ.  ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ, ᐊᖓᔪᖅᑳᖅ ᓗᐊᓐ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᑖᒃᑯᐊ ᐅᖅᓱᐊᓗᖏᓛᒃ ᑕᕝᕙᓂ 
ᐊᕐᕌᒍᒋᓚᐅᖅᑕᑦᑎᓐᓂᑦ ᖃᑦᑕᐅᔭᕐᔪᐊᖅ $140-
ᑐᓚᐅᖅᑐᓂ ᐊᑭᑐᓛᖓᓂᑦ ᐊᒻᒪ ᐊᑭᑭᓛᖓᓂ $37 
ᖃᓂᒋᔮᓃᖃᑦᑕᓚᐅᕐᒪᑦ. 
 
ᒫᓐᓇ ᐅᖅᓱᐊᓗᒃ ᐊᑭᑭᓐᓂᖅᓴᐅᑎᓪᓗᒍ 
ᐱᒍᓐᓇᕈᑦᑎᒍ ᑕᐃᒪ ᑕᕝᕙᓂ ᐊᐅᔭᖅᑕᐅᖅ 
ᓂᐅᕕᖅᓯᒪᓕᕈᑦᑎᒍ ᐅᖅᓱᐊᓗᒃ ᐊᑐᕐᓂᐅᔭᖅᐳᖅ 
ᓄᓇᕗᓗᑦᑖᕐᒧᑦ 
ᓇᓗᓇᕈᓐᓃᑦᑎᐊᕈᓐᓇᑕᐃᓐᓇᕐᓂᐊᕐᒪᑦ ᖃᓄᖅ 
ᐊᑭᑎᒋᔪᒥᒃ, ᖃᓄᖅ ᐊᑭᑐᑎᒋᓂᐊᕐᒪᖔᑦ. 
 
ᑕᐃᑲᓂ ᐊᐅᔭᖅ ᑕᒫᓂ ᔫᓂᒥᑦᑕᐅᖃᐃ 
ᓇᓗᓇᓐᖏᓐᓂᖅᓴᐅᔪᒥᑦ ᐃᒪᓐᓇ ᐅᖅᓱᐊᓗᒃ  
ᐊᑭᖃᓕᕈᓐᓇᕋᔭᖅᑐᒥᒃ ᓴᖅᑭᑦᑎᔪᓐᓇᕋᔭᖅᑐᒍᑦ. 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖓᓂᑦ ᐃᓚᒋᐊᕈᑦ, 
ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑎᔅᓯᒍᓱᒃᑐᐊᓘᑲᐃᓐᓇᕋᒪ ᒪᒥᐊᓇᖅ, ᐆᒥᖓ 
ᐱᔾᔪᑦᑎᖃᖅᑐᖓ. ᓇᓗᓪᓗᑎᒃ ᐊᕐᕌᓂ 
ᖃᔅᓯᑐᓪᓚᕆᑯᓗᖕᓂᐊᕐᒪᖔᖅ ᐅᒥᐊᕐᔪᐊᖅ 
ᓂᐅᕋᐃᒃᐸᑦ ᐅᖅᓱᐊᓗᖕᓂᒃ, ᑯᕕᓯᒃᐸᑦ ᓄᓇᑦᑎᓐᓄᑦ 
ᑎᑭᓐᓂᐊᓚᐅᖅᑎᓐᓇᒍ.  
 
ᑕᒫᓂ ᔫᓂᒥ ᐊᑭᑦᑐᕆᐊᖅᑎᑦᑎᓚᐅᕐᒪᑕ 
ᓇᓚᐅᑦᑖᖅᖢᑎᒃ  

ᐃᒪᓐᓇᑐᐸᓘᓐᓂᐊᖅᑰᕐᒪᑦ 
ᐋᓐᓂᕐᓇᓗᐊᕐᓂᐊᓐᖏᒻᒪᓇᐃ 
ᖁᕝᕙᑳᓪᓛᓗᒃᑎᖏᓪᓗᒍ 
ᐃᓚᒋᐊᓵᖅᐸᒌᑲᐅᖅᑐᓚᐅᕐᓚᕗᑦ ᐅᖅᓱᐊᓗᒃ 
ᐊᑭᑦᑐᕆᐊᑲᐅᖅᑐᕐᓗᒍ, ᔫᓂᖑᑎᓪᓗᒍ ᓇᓗᓪᓗᑎᒃ 
ᓱᓕ ᖃᔅᓯᑐᕐᓂᐊᕐᒪᖔᖅ. 
 
ᖃᓄᐃᒻᒪᓪᓕ ᑕᐃᒪᓐᓇ ᐱᔪᒥᓇᓐᖏᓚᖅ? ᒫᓐᓇ 
ᖃᐅᔨᒪᓕᕐᒪᑕ ᒫᓐᓇ ᑕᒫᓂ $40 ᖃᑦᑕᐅᔭᕐᒧᑦ 
ᐅᕝᕙᓘᓐᓃᑦ $50 ᖃᑦᑕᐅᔭᕐᒧᑦ 
ᑕᒫᓂᕈᔪᖕᓂᐊᕋᓱᒋᔭᐅᓚᐅᕐᒪᑦ ᔮᓄᐊᕆᒥᑦ ᒥᓂᔅᑕ 
ᑮᓇᐅᔭᓕᕆᔨᒃᑯᓐᓄᑦ ᐅᖃᓚᐅᖅᓯᒪᔪᖅ.  
 
ᖃᓄᐃᒻᒪᓪᓕ ᐊᕐᕌᓂᑎᑐᑦᑕᐅᖅ ᔫᓂᐅᓕᖅᐸᑦ 
ᐃᒪᓐᓇᐅᓂᐊᖅᑰᖅᑑᕐᓗᑎᒃ ᐃᒪᓐᓇᑐᕐᓂᐊᖅᑰᕐᒪᑦ 
ᐊᑭᑭᒡᓕᕚᓪᓕᖅᑎᓚᐅᑲᒍᓐᓇᓐᖏᓛᑦ 
ᓇᑉᐸᖓᓂᒡᓘᓐᓃᑦ ᒫᓐᓇ ᐊᑭᓕᖅᓱᖅᑕᐅᓗᑕ $40-
ᒧᑦ ᑎᑭᓪᓗᒍ ᓇᑉᐸᖓᓂᒡᓘᓐᓃᑦ? ᖃᓄᖅ 
ᐃᓱᒪᒃᓴᖅᓯᐅᖅᓯᒪᖏᑦᑎᐊᖅᐹᑦ ᑖᒃᑯᐊ 
ᐅᒥᐊᖅᑐᖃᑦᑕᖅᑐᑦ 
ᐅᒥᐊᖅᑐᕆᐊᓚᐅᖅᑳᖅᑎᓐᓇᒋᑦ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᑖᒃᑯᐊ 
ᐅᖅᓱᐊᓘᑉ ᒥᒃᓵᓄᑦ ᐸᕐᓇᑉᐸᓪᓕᐊᓇᓱᒃᑲᑉᑕ 
ᐅᖅᓱᐊᓗᒡᒥᒡᓘᓐᓃᑦ ᓂᐅᕕᖅᐸᒌᕋᓱᖕᓂᕐᒥᒃ 
ᐊᑭᑦᑐᒃᑲᓐᓂᓗᐊᖅᑳᖅᑎᓐᓇᒋᑦ ᑕᒪᑐᒥᖓ 
ᐱᓕᕆᐊᖃᖅᐸᓪᓕᐊᔪᒍᑦ.  
 
ᐆᒥᖓ, ᐅᖃᕈᒪᑐᐃᓐᓇᖅᑐᖓ ᓇᓗᓇᓐᖏᒻᒪᑦ 
ᐊᕐᕌᓂᑐᐊᓗᒃ ᐊᑭᑐᑎᒋᔾᔮᖏᒻᒪᑦ. ᑭᓯᐊᓂ ᑕᕝᕙᓂ 
ᐊᐅᔭᖅ ᐊᑐᕐᓂᐊᖅᑕᑉᑎᓐᓂᒃ ᐅᖃᕈᓐᓇᖅᑰᖅᑐᒍᑦ 
ᑕᒪᒃᑯᐊ ᐊᕐᕌᓂᑑᔾᔮᓐᖏᑉᐸᑕ ᑕᐃᒪᓐᓇ ᐊᑭᒋᔭᖏᑦ 
ᒫᓐᓇ ᐊᑭᒋᓐᖏᑐᐃᓐᓇᕆᐊᖃᕐᓂᖏᓐᓂᒃ 
ᓇᓗᓇᖅᑰᓐᖏᒻᒪᑦ.  
 

ᐅᖃᕈᓐᓇᓐᖏᓚᖓ ᑭᓯᐊᓂ ᑭᒡᓕᓪᓚᕆᑯᓗᐊᒍᑦ 
ᒫᓐᓇ ᐃᒪᓐᓇᐃᓐᓂᐊᖅᐳᑦ ᐊᑭᖏᑦ, ᑭᓯᐊᓂ ᐃᒪᖅᑲ 
ᐊᐱᖅᑯᑦ ᓴᖅᑭᓐᓇᔭᖅᐸᑦ ᑕᐃᑲᓂ ᔫᓐᒥᓘᓐᓃᑦ 
ᓇᓗᓇᓐᖏᓐᓂᖅᓴᐅᑦᓯᐊᓕᕋᔭᖅᑐᑦ ᓇᓃᒻᒪᖔᑕ 
ᑕᒪᒃᑯᐊ ᐅᖅᓱᐃᑦ ᐊᑭᒋᓂᐊᖅᑕᖏᑦ ᑕᒫᓂ 
ᓄᓇᑉᑎᓐᓂ ᒫᓐᓇ ᓂᐅᕕᐊᖑᓇᓱᒻᒪᑕ ᓱᓕ. 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ, 
ᐊᕐᕌᓂᒥᒃ ᑕᐃᓐᓇ ᐅᖃᖅᑕᐃᑦ, ᐊᕐᕌᒍᒥ 
ᑕᐅᑐᑐᐃᓐᓇᑦᑎᐊᕐᓗᑕ ᐋᖅᑭᒃᓯᓚᐅᕋᑦᑎ 
ᒥᓂᔅᑕᐅᓚᐅᖅᓯᒪᔪᖅ ᐅᖅᓱᐊᓗᓕᕆᔨᒃᑯᓐᓄᑦ, ᒥᔅᑕ 
ᐲᑯ. ᐃᖅᑲᐅᒪᑦᑎᐊᖅᑰᕋᑦᓯ ᐅᖃᓚᐅᖅᑐᖅ ᑕᐃᒪ 
ᑕᓚᐴᑲᑕᓕᓚᐅᖅᑐᖅ ᑕᒫᓂ ᐊᐃᐳᕈᒥ. 
 
ᑕᓚᐴᑲᑕᓚᐅᖅᑐᖅ ᐅᕙᑦᑎᓐᓄᑦ ᒥᑦᑎᒪᑕᓕᖕᒧᑦ  
ᑕᓚᐴᓚᐅᖅᑐᖅ ᐃᒪᓐᓇ ᐃᓱᒪᒃᓴᖅᓯᐅᕋᑦᑕ. 
 
ᒐᕙᒪᐅᓪᓗᑕ ᐋᓐᓂᕐᓇᓗᐊᕐᓂᐊᖏᒻᒪᑦ ᒫᓐᓇᑐᖅ 
ᐊᖏᕈᓐᓇᖅᐱᓰ, ᖁᕝᕙᖅᑎᒋᐊᑲᓐᓂᓚᐅᑲᒡᓗᒍ 
ᐊᒃᑑᕙᒥ ᐸᐅᓐᖓᕐᔪᐊᕌᓘᓐᖏᔾᔪᑎᒃᓴᖓᓂᒃ. 
(ᑐᓵᔨᑎᒍᑦ) ᑐᑭᓯᓇᑦᑎᐊᕐᒪᑦ.  
 
ᐅᖃᖅᑏ, ᐱᓇᓱᐊᕈᓯᕆᓚᐅᖅᑕᑎᓐᓂᒃ ᑕᐃᒃᑯᐊ 
OPEC-ᑯᑦ. ᐅᖅᓱᐊᓗᒻᒥ ᐱᑕᖃᕈᓐᓃᐸᓪᓕᐊᓂᐊᕐᒪᑕ 
ᑕᐃᒃᑯᐊ ᐅᖅᓱᐊᓗᐃᒡᒎᖅ ᐊᑭᑭᒡᓕᕙᓪᓕᐊ, ᒥᓂᔅᑕ 
ᐃᓕᓐᓂᐊᕐᓗᓂ ᐊᕐᕌᓂ ᐱᓕᕆᐊᕆᓚᐅᖅᑕᓂ 
ᖃᑦᓯᑖᓚᕌᕐᓂᐊᕐᒪᖔᖅ ᖃᐅᔨᓇᓱᒡᓗᓂ ᑕᒪᐅᖓ 
ᐅᖅᓱᐊᓗᒃ ᐅᓯᑲᖅᑕᖅᑕᐅᓚᐅᓐᖏᓐᓂᖓᓂ, 
ᐊᑭᑭᓪᓕᒋᐊᖅᑕᐅᓂᐊᕐᒪᑕ ᒫᓐᓇ ᐊᑭᒋᔭᖏᑦ ᔫᓂᒥ, 
ᐅᑐᐱᕆᒧᑦ ᐅᑕᖅᑭᓐᖏᖔᕐᓗᑎᒃ, 
ᐅᒥᐊᖅᑐᕐᓇᓕᓚᐅᓐᖏᓐᓂᖓᓂ ᑕᕝᕙ ᑖᓐᓇ 
ᐊᐱᖅᓱᕋᓱᑐᐃᓐᓇᖅᑕᕋ ᑕᐃᒪᓐᓇ  

ᒥᓂᔅᑕ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. 
ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᑕᐃᒃᑯᐊ 
ᐅᖅᓱᐊᓗᐃᑦ ᐊᑭᖏᑦ ᓂᐅᕕᖅᑕᐅᑎᓪᓗᒋᑦ, 
ᓂᐅᕕᖅᑕᐅᑎᓪᓗᒍ ᐅᖅᓱᐊᓗᓕᒫᑦ ᑕᐃᔅᓱᒪᓂ 
ᐊᑭᑭᓐᓂᖅᓴᐅᑎᓪᓗᒍ, ᑕᐃᔅᓱᒪᓂ ᐊᑭᑭᓐᓂᖅᓴᒥᒃ 
ᐅᖅᓱᐊᓗᖃᕋᓕᕋᔭᖅᑐᒍᑦ. 
 
ᑕᐃᒪᓕ ᑲᑎᒪᔨᐅᖃᑕᐅᔪᖅ ᐅᖃᐅᑎᔪᒪᕙᕋ, 
ᓄᓇᕗᓕᒫᒧᑦ ᐃᑲᔪᕈᑎᖃᓕᕋᔭᕐᒪᑦ ᐅᖅᓱᐊᓗᒃ 
ᐊᑭᑭᓐᓂᖅᓴᐅᔪᓐᓇᖅᐸᑦ. ᑕᐃᒪᓐᓇ ᔫᓂ 
ᖃᐅᔨᒪᓂᖅᓴᐅᓂᐊᖅᑐᒍᑦ ᑖᔅᓱᒪ ᑲᑎᒪᔨᐅᖃᑕᐅᔫᑉ 
ᐅᖃᐅᓯᕆᔭᖓ ᐊᑭᑭᒡᓕᒋᐊᕈᓐᓇᓂᐊᕐᒪᖔᑕ 
ᐅᖅᓱᐊᓗᐃᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᒃᑯᑦ ᐊᐱᖅᓱᕐᓂᖅ. 
ᐊᑯᓪᓕᕐᒧᑦ ᓂᕈᐊᖅᑕᐅᓯᒪᔪᖅ, ᒥᔅᑕ ᓂᓐᖓᖅ. 
 
ᐊᐱᖅᑯᑦ 023 - 3(1): ᓇᒻᒥᓂᖅ 

ᐃᒡᓗᖃᖅᑐᓄᑦ ᐅᑎᕐᕕᐅᓂᖏᑦ 
ᐊᑭᓕᐅᑎᓂᑦ ᐅᖅᑰᔾᔪᑎᒃᓴᓄᑦ ᑰᒑᕐᔪᒻᒥ 
(ᓂᓐᖓᖅ) 

ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ 
ᐊᐱᖅᓱᖅᑲᐅᔪᑦ, ᐊᐱᖅᑯᑖᑕ ᒥᒃᓵᓄᑦ ᐅᑭᐅᒥ 
ᑕᒫᓂ, ᐅᑭᐅᖅ ᑕᒃᐹᓂ ᐊᑯᓪᓕᐅᑉ ᓄᓇᖓᓂ 
ᐃᒃᑮᕐᓇᖅᑐᐊᓘᓚᐅᕐᒪᑦ ᐊᕐᕌᓂᒥᓘᓐᓃᑦ 
ᐃᒃᑮᓐᓇᕐᓂᖅᓴᐅᒻᒪᑦ. 
 
ᐊᒻᒪᓗ ᑖᕙᓂ ᐊᑯᓪᓕᕐᒥ ᑰᒑᕐᔪᒻᒥᓗ ᓇᖕᒥᓂᖅ 
ᐃᒡᓗᖃᐅᖅᑐᑦ ᐊᒥᓱᕈᔫᒻᒥᒻᒪᑕ, ᐃᒻᒪᖃ 
ᓇᓗᓇᕈᓐᓃᓯᐊᖅᐸᑦ ᑕᒪᓐᓇ ᖃᐅᔨᓴᖅᑕᐅᓂᐊᖅᑐᖅ 
ᑕᐃᒃᑯᐊ ᓇᖕᒥᓂᖅ ᐃᒡᓗᖃᖅᑐᑦ ᓄᓇᓕᖕᓂ 
ᐊᑭᓕᖅᑐᐃᔪᑦ ᐅᖅᓱᒥᒃ 
ᐅᑎᕐᕕᐅᔪᓐᓈᕐᔪᖕᓂᐊᐳᖅᑲᐃ. ᖁᔭᓐᓇᒦᒃ. 
ᑮᓇᐅᔭᓕᕆᔨᒧᑦ ᐊᐱᖅᑯᑎᖓ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 
ᑮᓇᐅᔭᓕᕆᓂᕐᒧᑦ, ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐊᐱᖅᑯᑎᒋᔭᐅᓚᐅᖅᑐᖅ 
ᔮᓄᐊᕆᐅᑎᓪᓗᒍ ᒥᔅᑕ ᐅᑲᓕᕐᒧᑦ, ᒫᓐᓇ 
ᑮᓇᐅᔭᓕᕆᔨᒃᑯᑦ ᐱᓕᕆᕕᒋᔭᖓ ᕿᒥᕐᕈᓇᖕᒪᑕ 
ᐃᓘᓐᓇᖏᓐᓂᒃ ᒫᓐᓇᐅᔪᖅ ᑖᓐᓇ ᐊᑯᓪᓕᕐᒧᑦ 
ᒪᓕᒐᓕᐅᖅᑎᐅᔪᖅ ᓇᓗᓇᐃᖅᓯᕕᒋᔪᒪᔭᕋ 
ᐅᖅᓱᐊᓗᐃᑦ ᐊᑭᖏᓐᓂᒃ ᓇᖕᒥᓂᖃᖅᑐᓂᒡᓗ 
ᐃᓱᒫᓘᑎᖃᕐᒥᒐᑦᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑏᑦ, ᒥᔅᑕ ᓂᓐᖓᖅ. 
 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᖃᑯᒍᑭᐊᖅ 
ᑐᓴᖅᑎᑦᑐᓐᓇᕐᓂᐊᖅᐹᖓ ᑖᒃᓱᒪ ᒥᓂᔅᑕᖓᓐᓄᑦ 
ᑮᓇᐅᔭᓕᕆᔨᐅᑉ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᓐᖓᖅ. ᒥᓂᔅᑕ 
ᐲᑕᓴᓐ.   
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᒫᓐᓇ ᑐᓂᔪᓐᓇᓐᖏᑕᕋ ᑭᓯᐊᓂ ᑖᒃᑯᐊ 
ᐊᐅᓚᔾᔪᑎᓂᒃ ᐊᑐᕈᒫᖅᑐᑦ ᐱᓕᕆᔾᔪᑎᒋᔭᑦᑕ 
ᐃᓗᐊᓃᒻᒪᑕ ᐊᑭᑐᔪᖅᑐᕈᑎᔅᓴᐃᑦ ᑕᒪᒃᑯᐊ 
ᐊᑐᕈᒫᖅᑐᑦ ᑕᒪᒃᑯᐊ ᐱᔭᕇᕈᑦᑎᒍ 
ᕿᒥᕐᕈᓇᓛᕐᒥᔭᕗᑦ ᑕᐃᒃᑯᐊ. 
ᐃᓱᒪᔅᓴᖅᓯᐅᕈᑕᐅᔪᓐᓇᕐᓂᐊᕐᒪᖔᑦ ᒪᐃᒥ, 
ᒪᐃᒥᓘᓐᓃᑦ ᔫᓂᒥᓘᓐᓃᑦ.  ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᑲᑎᒪᔨᐅᖃᑕᐅᔪᖅ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ 
ᓯᐊᓪ. 
 
ᐊᐱᖅᑯᑦ 024 - 3(1): ᐅᖅᓱᐊᓗᓐᓂᑦ 

ᓂᐅᕕᕐᓂᖅ ᐊᑭᑭᓐᓂᖏᓐᓂᑦ ᓯᓚᕐᔪᐊᕐᒥ 
(ᓯᐊᓪ) 

ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑖᓐᓇᑦᑕᐅᖅ ᐊᐱᖅᓲᑎᒋᓂᐊᕐᒥᒐᒃᑯ 
ᐅᖅᓱᐊᓗᓕᕆᓂᐅᑉ ᒥᔅᓵᓄᑦ.  

ᑖᒃᑯᐊ ᖃᐅᔨᒪᑦᑎᐊᖅᑐᑦ ᑲᒻᐸᓃᑦ ᐊᒥᓱᐊᓗᐃᑦ 
ᑕᐃᒃᑯᐊ ᐊᑭᑭᓐᓂᖏᓐᓂᑦ ᐅᖅᓱᐊᓗᒃ 
ᐱᓵᕋᓱᖃᑦᑕᕐᒪᑕ ᑕᐃᒪᓐᓇ ᒐᕙᒪᒃᑯᑦ 
ᕿᒥᕐᕈᓇᔅᓯᒪᕚᑦ, ᖃᓄᐃᒻᒪᓪᓗ ᑕᐃᒪᐃᓯᒪᓐᖏᓚᑦ.  
 
ᑐᑭᓯᒪᔭᒃᑯᑦ ᑖᒃᑯᐊ ᐅᖅᓱᐊᓗᑦᑖᖃᑦᑕᕐᒪᑕ 
ᐃᓗᐃᑦᑑᓪᓗᒋᑦ ᑕᐅᓇᓐᖓᑦ 75-ᓴ ᐊᑕᐅᓯᖅ 
ᖃᑦᑕᐅᔭᖅ ᐊᑭᖃᓕᕐᒪᑦ, ᖃᓄᐃᒻᒪᑦ 
ᓂᐅᕕᖅᑕᐅᓐᓂᓐᖏᓚᖅ $37-ᑎᓪᓗᒍ, $60, $70-
ᒧᑦ ᐅᑕᖅᑭᑐᐃᓐᓇᓕᖅᑐᑎᒃ ᑕᐃᒫᒃ ᐊᑭᖓᓂᑦ?  
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᖓᑦ 
ᑮᓇᐅᔭᓕᕆᔨᒃᑯᑦ, ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᕐᒥᔭᕋᑦᑕᐅᖅ ᑕᐃᓐᓇ ᐊᐱᕆᒻᒪᑦ. 
ᒪᓕᒐᓕᐅᖅᑎᐅᖃᑕᐅᓪᓗᖓ ᑕᐃᔅᓱᒪᓂ  
ᒥᓂᔅᑕᐅᓐᖏᓱᖓᕐᓂᕐᓂᑦ ᑖᔅᓱᒥᖓ 
ᐊᐱᖅᓲᑎᖃᖃᑦᑕᓚᐅᖅᑐᖓ ᐊᑭᑭᓈᖅᓯᓇᓱᖅᖢᑎᒃ 
ᓂᐅᕕᓵᕋᓱᖃᑦᑕᕐᓂᕐᒥᒃ ᐅᖅᓱᐊᓗᒻᒥᒃ. ᑕᐃᒃᑯᐊ 
ᓇᐅᑦᑎᖅᓱᖅᑕᐅᖃᑦᑕᖅᖢᑎᓪᓗ ᐅᖅᓱᐊᓗᐃᑦ 
ᐊᑭᖏᑦ, ᖃᐅᔨᒪᔪᒍᑦ ᐅᖅᓱᐊᓗᐃᑦ ᐊᑭᖏᑦ 
ᖃᑦᑕᐅᔭᖅ ᐊᑕᐅᓯᖅ ᐊᑭᑭᒻᒪᑦ ᒫᓐᓇ. 
ᐊᑭᑦᑐᕈᓐᓇᕐᓂᐊᖅᑐᖅ ᑖᒃᑯᐊ ᓴᓇᕐᕈᑏᑦ 
ᐊᑐᐃᓐᓇᖁᑎᒋᔭᕗᑦ.  
 
ᑖᓐᓇ ᒪᓕᒐᓕᐅᖅᑎᐅᖃᑎᕗᑦ ᐅᖃᖅᑲᐅᒻᒪᑦ 
ᐊᓯᖏᓐᓂᑦᑕᐅᖅ ᓇᓖᕌᕈᑎᔅᓴᓂᒃ ᐊᑐᕈᓐᓇᖅᑐᓂᒃ 
ᐱᑕᖃᕐᒥᒐᑦᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑏᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᐊᐱᖅᑯᑎᒐᓕ: ᑭᓲᕙᓪᓕ  
ᓇᓖᕌᕈᑏᑦ ᐊᓯᖏᑦ? 
 
ᐅᖃᖅᑎ: ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᕆᕙᕋ ᒥᔅᑕ ᓯᐅᓪ. ᓇᓖᕌᕈᑏᑦ 
ᑕᐃᒃᑯᐊ ᐊᓯᖏᑦ  

ᐃᓱᒪᔅᓴᖅᓯᐅᕈᑎᒋᔪᒪᔭᓯ ᓂᐅᕕᖅᓵᓕᖃᑦᑕᕐᓗᑕᖃᐃ 
ᐅᖅᓱᐊᓗᒻᒥᑦ ᓇᓚᐅᑦᑖᕋᓱᓐᖏᓵᕐᓗᑕ 
ᐊᑭᑭᓈᖅᓯᓇᓱᓪᓗᑎᒃ. ᑕᐃᒪᓐᓇ ᐊᕐᕌᓂᑎᑐᑦ 
ᐊᑭᓖᔪᒪᓐᖏᓐᓇᑦᑕ. ᒐᕙᒪᒃᑯᑦ ᐃᓱᒪᓚᐅᖅᓯᒪᒻᒪᑕ 
$200-ᕌᕐᓂᐊᖅᑐᒋᓪᓗᒍ ᖃᑦᑕᐅᔭᖅ ᐊᑕᐅᓯᖅ. 
 
ᒥᔅᑕ ᐊᕐᕚᕐᓗᒃ ᐅᖃᖅᑲᐅᒻᒪᑦ ᐅᖅᓱᐊᓗᐃᑦ 
ᐊᔾᔨᒌᓐᖏᑦᑐᐊᓗᒻᒥᑦ ᐊᑭᖃᖃᑦᑕᓕᓚᐅᕐᒪᑕ 
ᖁᕝᕙᖅᐸᑦᑐᑎᒃ ᐊᖅᐸᕆᐊᖅᐸᑦᑐᑎᓪᓗ, 
ᑕᐃᒪᓐᓇᐃᖃᑦᑕᓚᐅᕐᒪᑕ ᒐᕙᒪᒃᑯᑦ 
ᐃᓱᒪᓕᐅᕋᓱᒋᐊᖃᓕᓚᐅᕐᒪᑕ.  
 
ᐃᓕᓴᖅᓯᓪᓗᑕᓗ ᒫᓐᓇ ᐅᖅᓱᐊᓗᒃ ᐊᑭᑭᓈᖅᓯᒪᒻᒪᑦ 
ᓄᓇᓕᓐᓂ ᒐᕙᒪᒃᑯᓄᓪᓗ ᐱᔨᑦᓯᖅᑏᑦ 
ᐃᖅᑲᓇᐃᔭᖅᑎᖏᑦ ᒫᓐᓇ ᐱᓕᕆᐊᖃᖅᑐᑦ 
ᓂᐅᕕᕐᓂᕐᒧᑦ ᐅᖅᓱᐊᓗᒻᒧᑦ ᓇᓖᕌᕈᑎᓂᒃ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊᓂᒃ 
ᐊᐱᖅᑯᓰᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ, ᖃᓄᐃᒻᒪᑦ ᓂᐅᕕᖅᑕᐅᓚᐅᓐᖏᓚᑦ 
$37-ᕌᖅᑎᓪᓗᒋᑦ 
ᓂᐅᕕᖅᑕᐅᓴᕋᐃᓐᓂᖅᓴᐅᒐᔭᖅᑐᕕᓂᐅᒐᓗᐊᑦ?  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᐸᕋ ᑖᔅᓱᒧᖓ. 
ᖃᐅᔨᒪᓐᖏᑦᑐᖓ ᓂᐅᕕᖅᑕᐅᔪᕕᓂᖃᐃ $37 
ᐅᕝᕙᓘᓐᓃᑦ $40, ᖃᐅᔨᒪᓐᖏᑦᑐᒍᑦ. 
ᐊᐱᕆᖅᑳᕆᐊᖃᖅᑕᐃᑦ ᑖᓐᓇ ᒥᓂᔅᑕᖓ 
ᓄᓇᓕᓕᕆᔨᒃᑯᓐᓄᑦ ᐅᖅᓱᐊᓗᓕᕆᓂᕐᒧᑦ ᑲᒪᒻᒪᑕ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᐱᖓᔪᐊᓐᓂᒃ ᐊᐱᖅᑯᑏᑦ, ᒥᔅᑕ ᓯᐊᓪ. 

ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᕆᔪᒪᔭᕋ ᑖᓐᓇ ᓗᐊᓐ ᐅᖅᓱᐊᓗᒃ 
ᓂᐅᕕᖅᑕᐅᔭᕇᖅᓯᒪᓕᖅᐹ, ᓂᐅᕕᖅᑕᐅᓐᓂᖅᐸᑕᓗ 
ᖃᑦᑎᑦᑖᓚᕌᕐᓂᖅᐸᑦ?  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐆᒻᒪᖅᑯᑎᓕᕆᓂᕐᒧᑦ, ᓗᐊᓐ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ. ᓱᓖᓛᒃ $140-ᖏᓐᓃᓚᐅᖅᑐᑦ 
ᐊᒥᐊᓕᑲᐃᑦ ᑮᓇᐅᔭᖓ ᐊᑐᖅᑐᒍ, ᖃᑦᑕᐅᔭᖅ 
ᐊᑕᐅᓯᖅ ᒫᓐᓇ $48-ᕌᓕᖅᑐᑎᒃ. 
 
ᐅᖅᓱᐊᓗᐃᑦ ᑕᒪᒃᑯᐊ ᐱᓕᕆᕕᑦᑎᓐᓂ 
ᓂᐅᕕᖅᓵᓕᓇᓱᓚᐅᕐᒪᑕ ᐅᖅᓱᐊᓗᒻᒥᑦ. $16.6-
ᒥᓕᐊᓐ ᑕᐃᒃᑯᓂᖓ ᐅᖅᓱᕐᓗᒻᒥᑦ, ᑏᓱᓪ. ᒫᓐᓇ 
ᑕᐃᒃᑯᐊ ᖃᑦᑕᐅᔭᕐᓂᐊᖅᑐᑦ ᕗᑦᐅᐊᑦᔅ 
(Woodwards) ᓇᖕᒥᓂᕆᔭᐅᔪᓄᑦ 2009-ᒥ 
ᐅᓯᑲᖅᑕᓕᖅᐸᑕ ᐊᔾᔭᖅᑕᐅᓚᐅᖅᑐᖅ. ᑕᐃᒃᑯᐊ 
ᓂᐅᕕᖅᓯᐊᓂᑎᓪᓗᑕ ᐅᖅᓱᐊᓗᖕᒥᒃ ᐅᓪᓗᒥᒧᑦ 
ᑎᑭᒃᖢᒍ ᐃᒻᒪᖃ $5.9 ᒥᓕᐊᓐᓂᒃ 
ᐊᑐᙱᓐᓂᖅᓴᐅᔪᒍᑦ. ᓯᕗᓪᓕᖅᐹᖅ 
ᓂᐅᕕᖅᑕᐅᓚᐅᖅᑐᕉᖅ 16 ᒥᓕᐊᓐ ᓖᑕᔅ ᑕᐃᒃᑯᐊ 
ᖃᓪᓗᑏᑦ 0.6075 ᓴᓐᓯᖑᓚᐅᖅᑐᖅ ᐊᑕᐅᓯᖅ 
ᖃᓪᓗᑎ. ᐊᑲᐅᙱᓕᐅᕈᑎ ᐅᖃᓕᒫᕋᒪ ᒫᓐᓇ 
ᓱᕋᖅᑲᐅᖕᒪᑕ ᐃᒡᒑᒃᑲ. 
 
ᑐᒡᓕᐊᓂ ᓂᐅᕕᖅᑕᐅᓚᐅᖅᑐᖅ ᐅᖅᓱᐊᓗᐃᑦ 
ᑕᐃᒃᑯᐊ ᓂᐅᕕᖅᑕᐅᔪᒪᔪᖅ ᐃᒻᒪᖃ 
ᐱᓇᓱᐊᕈᓯᐅᓛᖅᑐᒥ ᐊᒻᒪ ᐱᓇᓱᐊᕈᓰᒃ ᒪᕐᕉᒃ 20-
ᒥᓕᐊᓐ ᖃᑦᑕᐅᔭᐃᑦ ᓂᐅᕕᖅᑕᐅᓛᖅᑐᑦ ᐃᓛᒃ, 
ᖃᓪᓗᑏᑦ ᑖᒃᑯᐊ 16.5 ᒥᓕᐊᓐ ᖃᓪᓗᑏᑦ 
ᒪᓐᑐᕆᐊᒥ ᐅᓯᔭᐅᓛᖅᑐᖅ ᑕᖅᑭᕆᔭᑦᑎᓐᓂ 
ᐅᓯᓕᐅᔾᔭᐅᓂᐊᖅᑐᑦ ᐊᒻᒪᓗᑦᑕᐅᖅ ᑖᒃᑯᐊ ᐅᓪᓗᓄᑦ 
ᐱᖓᓱᓄᑦ ᐊᖏᖃᑎᒌᒍᑎᒋᔭᕗᑦ ᕗᑦᐅᐊᑦᔅ-ᑯᓐᓂ 
ᒪᓕᒃᓯᒪᓂᐊᖅᑐᑦ ᑖᒃᑯᐊ ᐸᖅᑭᒃᖠᖅᑐᖅ.  
 
ᓲᕐᓗ ᑲᓇᓐᓇᖅᐸᓯᖕᒧᑦ ᐅᓯᑲᑦᑕᐅᔾᔨᓂᐊᖅᑐᑦ 
ᑭᕙᓪᓕᕐᒥᐅᓄᑦ. ᐊᒻᒪᓗ ᓱᓖᓛᒃ ᐅᖅᓱᐊᓗᖕᓂ 
ᐅᓄᖅᑐᐊᓗᖕᓂ ᓂᐅᕕᕆᐊᖃᕋᑕ ᓱᓕ ᑕᒪᓐᓇ 
ᓂᐅᕕᕐᓂᐊᖅᑐᖅ ᔫᓂᐅᓕᖅᑎᓪᓗᒍ 
ᐋᖅᑭᒃᓱᐃᓕᖅᑎᓪᓗᑕ ᐊᑭᖏᓐᓂᒃ 
ᓇᓗᓇᐃᖅᓯᓇᓱᓕᖅᑎᓪᓗᑕ.  

ᑕᕝᕙᖃᐃ ᐃᑲᔪᖁᓇᐅᒐᓗᐊᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐅᔾᔨᕆᓗᓯ ᓯᕿᕐᖑᔭᓯ 
ᐊᐱᖅᓱᕐᓇᖅ ᐃᓱᓕᓯᒪᓕᕐᒪᑦ. ᑲᑎᒪᒍᑎᒃᓴᑦᑎᓐᓄᑦ 
ᐅᑎᕐᓗᑕ. (ᑐᓵᔨᑎᒍᑦ) ᑲᑎᒪᔪᑎᒃᓴᒃᑎᖕᓂ 7. 
ᑎᑎᖅᑲᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. 
ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑏᑦ.  
ᑲᑎᒪᔾᔪᑎᒃᓴᖅ 9. ᑭᐅᔾᔪᑏᑦ ᒪᑐᐃᖅᓯᔾᔪᑎᓄᑦ 
ᐅᖃᐅᓯᕐᖓᐅᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 10. 
ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ. ᑲᑎᒪᔾᔪᑎᒃᓴᖅ 11. 
ᑲᑎᒪᔾᔪᑎᒃᓴᑦᑎᓐᓂ ᐅᓂᒃᑳᓕᐊᖏᑦ ᑲᑎᒪᔨᕋᓛᑦ. 
ᑲᑎᒪᔾᔪᑎᒃᓴᖅ 12. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 
ᕿᒥᕐᕈᓇᓚᐅᖅᑎᓪᓗᒋᑦ ᐱᖁᔭᒃᓴᓂᒃ. ᑲᑎᒪᔾᔪᑎᒃᓴᖅ 
13. ᓴᖅᑭᑕᐅᓂᖏᑦ ᑎᑎᖅᑲᑦ. ᒥᔅᑕ ᐅᑲᓕᖅ. 
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 011 - 3(1): 

ᐅᓂᒃᑳᓕᐊᖑᓯᒪᔪᖅ National Post-ᒥ 
(ᐅᑲᓕᖅ) 

ᓴᖅᑭᑕᐅᔪᖅ ᑎᑎᖅᑲᒃ 012 - 3(1): ᓄᓇᕗᒥ 
ᓂᕈᐊᕐᓂᕐᒧᑦ ᓇᓚᐅᒃᓵᖅᑕᐅᓯᒪᔪᒥᓃᑦ 
(ᐅᑲᓕᖅ) 

ᐅᑲᓕᖅ: ᖁᔭᓐᓇᒦᖔᓯᑦ, ᐅᖃᖅᑎᑦᑎᔩ. ᑖᒃᑯᐊ 
ᐊᓚᒃᑲᖅᑎᑦᑎᔪᒪᓕᕐᒥᔭᒃᑲ ᑲᑎᒪᕕᒃᑎᓐᓄᑦ 
ᑎᑎᕋᖅᑕᐅᓯᒪᔪᑦ. ᑖᓐᓇ ᓯᕗᓪᓕᖅ ᓈᓴᓄ ᐴᔅ-ᒧᑦ 
ᑎᑎᕋᖅᑎᐅᔪᖅ ᐹᐳᕋ ᑲᐃ, ᓇᓗᓇᐃᔭᐃᓯᒪᔪᖅ 
ᓄᓇᕗᑦ ᒥᓂᔅᑕᐅᔪᖅ ᐊᖅᓵᖅᑕᐅᔪᖅ ᓇᔭᕐᔪᐊᖓᓄᑦ 
ᓱᓕᓂᕐᒥᒃ ᐅᓂᒃᑳᑎᓪᓗᒍ ᑎᑎᕋᖅᑕᐅᓯᒪᔪᑦ ᑕᐃᒫᒃ 
ᑕᐃᔭᐅᓪᓗᑎᒃ ᐅᖃᓕᒫᖅᑕᐅᖁᓂᐊᖅᑕᒃᑲ 
ᓂᕈᐊᖅᑕᐅᖃᑎᒋᓯᒪᔭᖕᓄᑦ. 
 
ᐊᒻᒪᓗ ᐊᐃᑉᐸᖓ, ᑐᖏᓕᒦᙶᖅᑐᖅ ᒐᕙᒪᐅᔪᒥᒃ 
ᒐᕙᒪᐅᑉ ᐃᑲᕐᕋᖓᓂᒃ ᖃᕆᓴᐅᔭᖓᓃᖔᖅᑐᑦ 
ᑎᑎᕋᖅᑕᒥᓂᖅ ᓇᓚᐅᑦᑖᖅᑐᑦ 
ᓂᕈᐊᕐᓇᐅᓂᐊᖅᑐᒥᒃ. ᖃᐅᔨᒪᓂᐊᖅᑯᑦ ᒪᕐᕉᒃ 
ᒥᓂᔅᑕ ᑕᕝᕙᓃᖏᒻᒪᑎᒃ 
ᓂᕈᐊᖅᑕᐅᓂᐊᖅᑐᕆᔭᐅᓐᓂᖏᒻᒪᑕ.  
 
ᑖᒃᑯᐊ ᐊᓚᒃᑲᐅᒪᔪᑦ ᑲᑎᒪᕕᒃᑎᓐᓄᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑎᑎᖅᑲᑦ 
ᓴᖅᑭᑕᐅᓂᖏᑦ. ᒥᔅᑕ ᐃᐊᓕᐊᑦ. 
 

ᓴᖅᑭᑕᐅᔪᖅ ᑎᑎᖅᑲᒃ 013 - 3(1): ᓇᓂᓯᕕᒃ 
ᐅᓇᓕᒃᓴᔭᒃᑯᓐᓄᑦ ᐅᒥᐊᕐᔪᐊᖃᕐᕕᐅᓂᖓ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑎ, ᓴᖅᑭᑦᑎᔪᒪᔪᖓ ᑎᑎᖅᑲᓂᒃ 
ᐅᓂᒃᑳᓕᐊᕕᓂᕐᓂᒃ ᐃᖅᑲᓇᐃᔭᖅᑎᓂᙶᖅᑐᑦ 
ᐅᓇᑕᖅᑐᒃᓴᓕᕆᔨᒃᑯᓐᓃᖔᖅᑐ ᑲᓇᑕᐅ 
ᒐᕙᒪᒃᑯᖏᓐᓂ ᐱᔾᔪᑎᖃᖅᑐᖅ ᓇᓂᓯᕕᖕᒥ 
ᐅᒥᐊᕐᔪᐊᒃᑯᑦ ᐅᓇᑕᖅᑐᒃᓴᐃᑦ ᐱᓕᕆᓂᐊᖅᑕᖕᓂ 
ᕼᐊᒻᓚᒃᑯᖏᓐᓂ ᐃᒃᐱᐊᕐᔪᖕᒥᐅᑦ ᐅᑦᑑᕝᕙ 27 
2008-ᖑᑎᓪᓗᒍ ᑐᓂᔭᐅᓚᐅᖅᓯᒪᔪᑦ 
ᕿᒥᕐᕈᓇᖅᑯᖦᖤᖅᐸᒃᑲ ᒪᓕᒐᓕᐅᖅᑎᐅᖃᑎᒃᑲ 
ᑕᒃᑯᓂᖓ ᖁᔭᓐᓇᒦᒃ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓈᒦᒃ. 
(ᑐᓵᔨᑎᒎᕈᓐᓃᖅᑐᖅ) ᑎᑎᖅᑲᓂ ᓴᖅᑭᑦᑎᓂᖅ. ᒥᔅᑕ 
ᑕᐹᖅᔪᒃ. 
 

ᓴᖅᑭᑕᐅᔪᖅ ᑎᑎᖅᑲᒃ 014 - 3(1): ᓄᓇᕗᒥ 
ᓇᓚᐅᒃᓵᕈᑎᑦ - ᑮᓇᐅᔭᐃᑦ 
ᓇᓗᓇᐃᖅᑕᐅᓯᒪᓂᖏᓐᓄᑦ ᐅᓂᒃᑳᑦ ᒫᑦᓯ 
31, 2008-ᒧᑦ ᑎᑭᓪᓗᒍ (ᐅᑲᓕᖅ) 

 

ᐊᖓᔪᖅᑳ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᓪᓗᒥ ᑕᒃᑯᓂᖓ ᓴᖅᑮᔪᒪᓪᓗᖓ 
ᑮᓇᐅᔭᐃᑦ ᓇᓗᓇᐃᖅᑕᐅᓯᒪᓂᖏᓐᓂᒃ ᑕᒫᓂ 
ᓄᓇᕗᒻᒥ ᓇᓚᐅᑦᑖᕈᑕᐅᕙᒃᑐᑦ Western Canada 
Lottery-ᒧᑦ ᑐᕌᖓᔪᑦ. ᑖᒃᑯᐊ 
ᓴᖅᑭᑦᑕᕆᐊᖃᓲᖑᖕᒪᑕ ᒪᓕᒐᐃᑦ ᐊᑐᖅᖢᒋᑦ ᑖᓐᓇ 
ᐃᓱᖃᕐᓂᐊᖅᑐᖅ ᒫᑦᓯ 2008 ᐃᓱᓕᓪᓗᒍ 
ᑮᓇᐅᔭᐃᑦ ᓇᓗᓇᐃᖅᑕᐅᓯᒪᓂᖏᑦ 
ᓇᓚᐅᑦᑖᕈᑎᓄᑦ 649. ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᓂᒃ ᓴᖅᑭᑦᑎᓂᖅ. 
(ᑐᓵᔨᑎᒍᑦ) ᐅᕙᖓᑦᑕᐅᖅ ᒪᕐᕉᓐᓂᒃ 
ᓴᖅᑭᑦᑎᔭᕆᐊᖃᕐᒥᒐᒪ. 
 

ᓴᖅᑭᑕᐅᔪᖅ ᑎᑎᖅᑲᒃ 015 - 3(1): ᒪᓕᒐᑎᒍᑦ 
ᐱᔭᕆᐊᖃᖅᑎᑕᐅᔪᑦ ᓴᖅᑭᑎᕆᓂᕐᒥᒃ 
ᐅᓂᒃᑳᓂᑦ ᐊᓯᖏᓐᓂᓪᓗ ᑎᑎᖅᑲᓂᑦ 
ᓄᓇᕗᑦ ᒪᓕᒐᓕᐅᕐᕕᖓᓐᓂᑦ (ᐅᖃᖅᑎ) 

 
 
 
 
 

ᓴᖅᑭᑕᐅᔪᖅ ᑎᑎᖅᑲᒃ 016 - 3(1): 
ᓂᕈᐊᖅᑐᓕᕆᔨᒻᒪᕆᐅᑉ ᐅᓂᒃᑳᖓ ᒪᓕᓪᓗᒍ 
ᓄᓇᕗᑦ ᓂᕈᐊᖅᑐᓕᕆᓂᕐᒧᑦ ᒪᓕᒐᐅᑉ 
ᐃᓚᖓᑦ 15(3) (ᐅᖃᖅᑎ) 

 

ᖁᔭᓐᓇᒦᒃ, ᒪᓕᒐᓕᐅᖅᑏᑦ. ᓴᖅᑭᑦᑎᔪᒪᔪᖓ ᐅᓪᓗᒥ 
ᑎᑎᕋᖅᓯᒪᔪᓂᒃ ᒪᓕᒐᖅᑎᒍᑦ 
ᓴᖅᑭᑦᑎᖃᑦᑕᕆᐊᖃᕐᓂᕐᒧᑦ ᐅᓂᒃᑳᓕᐊᓂᒃ 
ᐊᓯᖏᓐᓂᓪᓗ ᑎᑎᕋᖅᓯᒪᔪᓂᒃ ᒪᓕᒐᓕᐅᖅᑏᑦ 
ᑲᑎᒪᔨᖏᓐᓄᑦ ᓄᓇᕗᒻᒥ. ᑖᒃᑯᐊ ᑎᑎᕋᖅᓯᒪᔪᑦ 
ᓇᓗᓇᐃᖅᓯᓯᒪᕗᑦ ᑎᑎᖅᑲᓂᒃ ᒪᓕᒐᖅᑎᒍᑦ 
ᓴᖅᑭᑕᐅᖃᑦᑕᕆᐊᓕᖕᓂᒃ ᒪᓕᒐᓕᐅᕐᕕᐅᑉ ᐃᓗᐊᓂ.  
 

ᖁᔭᓐᓇᒦᒃ. ᐊᒻᒪᓗᑦᑕᐅᖅ ᐱᖃᑖ. . . ᖁᔭᓐᓇᒦᒃ, 
ᑲᑎᒪᔩᑦ. ᓴᖅᑭᑦᑎᔪᒪᔪᖓ ᐅᓪᓗᒥ 
ᐅᓂᒃᑳᓕᐊᖏᓐᓂᒃ ᐊᖏᔪᖅᑳᖓᑕ 
ᓂᕈᐊᖅᑐᓕᕆᔨᒃᑯᑦ ᐊᖅᑐᖅᖢᒍ ᓇᐃᓴᐅᑎᖓ 
15(3) ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ 
ᐱᖁᔭᕐᔪᐊᖓ.  
 

ᖁᔭᓐᓇᒦᒃ. ᑎᑎᖅᑲᓂᒃ ᓴᖅᑭᑎᕆᓂᖅ. 
ᑲᑎᒪᔾᔪᑎᒃᓴᖅ 14. ᖃᐅᔨᒃᑲᐃᔾᔪᑏᑦ 
ᐱᖁᔨᕗᖔᕈᑎᒃᓴᓄᑦ. (ᑐᓵᔨᑎᒎᕈᓐᓃᖅᑐᖅ) 
ᐅᐊᑦᑎᐊᕈᐊᐃ. ᒥᔅᑕ ᐅᑲᓕᖅ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 016 - 3(1): ᑎᒃᑯᐊᖅᑕᐅᓂᖓ 
ᐅᖃᖅᑎᐅᑉ ᑐᓪᓕᐊ - ᖃᐅᔨᒃᑲᐃᒍᑦ 
(ᐅᑲᓕᖅ) 

ᐅᑲᓕᖅ: ᖁᔭᓐᓇᒦᖔᓯᑦ, ᐅᖃᖅᑎᑦᑎᔩ. 
ᐅᖃᖅᑎᑦᑎᔩ ᓇᓗᓇᐃᔭᐃᒍᒪᓕᕐᒥᔪᖓ ᑕᐃᑲᓂ 
ᑎᓴᕐᒥᕐᒥ, ᒫᑦᓯ 19, 2009-ᒥ, ᓅᑦᑎᒋᐊᓛᕋᒪ 
ᐆᒥᖓ:  
 

ᑕᐃᒪᐃᒻᒪᑦ ᓅᑦᑎᒋᐊᖅᑯᖓ, ᐊᐃᑉᐱᖅᑕᐅᓪᓗᖓ 
ᑖᑦᓱᒧᖓ ᓂᕈᐊᖅᑕᐅᓯᒪᔪᒧᑦ ᖁᑦᑎᑦᑐᒧᑦ, ᑖᓐᓇ 
ᔮᓂ ᓂᖏᐅᖓᑦ ᑎᒃᑯᐊᖅᑕᐅᖁᓪᓗᒍ 
ᑐᖏᓕᕆᔭᐅᓗᓂ ᐅᖃᖅᑎᑦᑎᔨᒧᑦ ᐊᒻᒪᓗ 
ᐃᔅᓯᕙᐅᑕᕈᕐᓗᓂ ᑲᑎᒪᑐᐃᓐᓇᖃᑦᑕᑎᓪᓗᑕ 
ᑲᑎᒪᔨᓕᒫᑦ.  
 
ᐅᖃᖅᑎᑦᑎᔩ, ᐊᑲᐅᓈᓕᕐᒥᑉᐸᑦ ᐃᓇᓐᓂᐊᕐᒥᔭᒃᑲ 
ᓂᕈᐊᖅᑕᐅᖃᑎᒋᓯᒪᔭᒃᑲ ᑖᓐᓇ ᑲᔪᓯᖁᓪᓗᒍ 
ᐅᓪᓗᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒃᓴᐃᑦ. ᒥᔅᑕ 
ᐅᑲᓕᖅ.  

ᐅᑲᓕᖅ: ᖁᔭᓐᓇᒦᖔᓯᑦ, ᐅᖃᖅᑏ.  
 
ᐅᖃᖅᑎ: ᐅᐊᑦᑎᐊᕈᐊᐃ, ᒪᒥᐊᓇᖅ ᒥᔅᑕ 
ᐊᐅᐸᓗᒃᑐᖅ ᓯᕗᓪᓕᐅᔭᕆᐊᖃᕐᓂᕐᒪᑦ. ᒥᔅᑕ 
ᐊᐅᐸᓗᒃᑐᖅ. 
 
ᐱᒋᐊᖅᑎᑕᖅ 014 - 3(1): ᑲᑎᒪᔨᕋᓛᓄᑦ 

ᑎᒃᑯᖅᐊᑕᐅᔪᑦ ᐊᒻᒪ ᐲᖅᑕᐅᔪᑦ - 
ᖃᐅᔨᒃᑲᐃᒍᑦ (ᐊᐅᐸᓗᒃᑐᖅ) 

 
ᐊᐅᐸᓗᒃᑐᖅ: ᒪ’ᓇᐅᔪᑎᑦ, ᐅᖃᖅᑏ. (ᑐᓵᔨᑎᒍᑦ) 
ᖃᐅᔨᒃᑲᐃᕗᖓ ᒫᑦᓯ 19, 2009-ᒥ, ᐆᒥᖓ 
ᐱᖁᔨᕗᖔᕐᓂᐊᕋᒪ.: 
 
ᑕᐃᒪᐃᒻᒪᑦ ᓅᑦᑎᕗᖓ, ᑐᒡᓕᖅᑕᐅᓪᓗᖓ 
ᐸᓐᓂᖅᑑᖅ ᒪᓕᒐᓕᐅᖅᑎᖓᓄᑦ, ᔮᓐ ᓂᓐᖓᖅ 
ᑎᒃᑯᐊᖅᑕᐅᖁᓪᓗᒍ ᑲᑎᒪᔨᕋᓛᖏᓐᓄᑦ 
ᒪᓕᒐᓕᕆᓂᕐᒧᑦ, ᑲᑎᒪᔨᕋᓛᓄᑦ ᓇᐅᑦᑎᖅᓱᐃᓂᕐᒧᑦ 
ᒐᕙᒪᒃᑯᑦ ᐊᐅᓚᓂᖏᓐᓂᒃ 
ᑮᓇᐅᔭᖅᑐᕈᑎᕕᓂᖏᓪᓗ ᐃᓚᒋᔭᐅᓂᐊᕐᓗᓂ 
ᓄᓇᓕᓐᓄᑦ ᐱᕙᓪᓕᐊᔪᓕᕆᓂᕐᒧᑦ 
ᑲᑎᒪᔨᕋᓛᖏᓐᓄᑦ ᑭᖑᕝᕕᖅᑎᐅᓗᓂᓗ 
ᑲᑎᒪᔨᕋᓛᖏᓐᓄᑦ ᐃᓅᓯᖃᑦᑎᐊᕋᓱᐊᕐᓂᕐᒧᑦ; 
 
ᐊᒻᒪᓗ ᐱᒋᐊᖅᑎᑦᑎᒃᑲᓐᓂᖅᐳᖓ ᑎᒃᑯᐊᖅᑕᐅᓂᖓ 
ᒥᔅᑕ ᐃᓄᒃ ᐸᐅᓗᓯ ᑲᑎᒪᔨᐅᑎᓪᓗᒍ ᒪᓕᒐᕐᓄᑦ 
ᐱᐅᓯᕐᓄᓪᓗ ᐱᔪᓐᓇᐅᓯᕐᓄᑦ ᐲᖅᑕᐅᖁᓪᓗᒍ; 
 
ᐊᒻᒪᑦᑕᐅᖅ ᒥᔅᑕ ᔮᓂ ᓂᖏᐅᖓᓐ 
ᑎᒃᑯᐊᖅᑕᐅᖁᓪᓗᒍ ᒪᓕᒐᐃᑦ, ᐱᐅᓰᓪᓗ, 
ᐱᔪᓐᓇᐅᑏᓪᓗ ᑲᑎᒪᔨᕋᓛᖏᓐᓄᑦ. 
 
ᓈᖕᒪᑦᓯᑉᐸᑦ, ᐅᖃᖅᑏ, ᐊᖏᖅᑕᐅᓇᓱᓐᓂᐊᖅᑐᖓ 
ᐱᓕᕆᐊᕆᖁᓪᓗᒍ ᐱᖁᔨᕗᖔᕈᑎᖓ ᐅᓪᓗᒥ. 
(ᑐᓵᔨᑎᒎᕈᓐᓃᖅᑐᖅ) ᒪ’ᓇ. 
 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒃᓴᑦ. ᒥᔅᑕ 
ᐊᕐᕚᕐᓗᒃ. 
 
ᐱᒋᐊᖅᑎᑕᖅ 015 - 3(1): ᑐᓐᓂᕆᔭᐅᓂᖏᑦ 

ᐅᓂᒃᑳᑦ ᑲᑎᒪᔨᕋᓛᓄᑦ ᒐᕙᒪᒃᑯᑦ 
ᐊᐅᓚᓂᖏᓐᓂᑦ ᐊᒻᒪ ᐃᓄᓕᒫᖅᓯᐅᑎᓂᑦ 
ᑮᓇᐅᔭᓂᑦ - ᖃᐅᔨᒃᑲᐃᒍᑦ (ᐊᕐᕚᕐᓗᒃ) 

 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑐᓴᖅᑎᑦᑎᒻᒥᔪᖓᑦᑕᐅᖅ ᕿᑎᖅᑰᒻᒥ, ᒫᑦᓯ 19, 
2009, ᐱᖁᔨᕗᖔᕐᓂᐊᕋᒪ ᐃᒪᐃᓕᖓᔪᒥᖅ: 
 
ᑕᐃᒪᐃᒻᒪᑦ ᐱᖁᔨᕗᖓ, ᐊᐃᑉᐱᖅᑕᐅᓪᓗᓂ 
ᖁᑦᑎᖅᑐᖅ ᒪᓕᒐᓕᐅᖅᑎᒧᑦ, ᑖᒃᑯᐊ ᐅᓂᒃᑳᑦ 
ᑲᑎᒪᔨᕋᓛᓄᑦ ᕿᒥᕐᕈᔭᕆᐊᖃᖅᑐᓂᒃ, 
ᕿᒥᕐᕈᔭᐅᔭᕆᐊᖃᖅᑐᓂᒃ ᒐᕙᒪᒃᑯᓪᓗ 
ᐊᐅᓚᓂᖏᓐᓂᒃ ᐊᒻᒪ ᒐᕙᒪᒃᑯᑦ ᑮᓇᐅᔭᑦ 
ᐊᑐᓚᐅᖅᑕᖏᓐᓂᒃ, ᑖᒃᑯᐊ ᖃᐅᔨᓴᖅᑕᐅᖁᓪᓗᒋᑦ. 
 
ᐊᒻᒪᑦᑕᐅᖅ ᓈᖕᒪᒃᓯᔾᔪᑎᒃᐸᖓ ᐊᐱᕆᓂᐊᕐᒥᔪᖓ 
ᒪᓕᒐᓕᐅᖅᑎᐅᖃᑎᓕᒫᖕᓄᑦ 
ᐊᖏᖅᑕᐃᓐᓇᐅᔪᓐᓇᕐᒪᖔᖅ ᑖᓐᓇ 
ᐱᖁᔨᕗᖔᕈᒪᓪᓗᒍ ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᒃᓴᑦ. ᒥᔅᑕ 
ᐅᑲᓕᖅ. 
 
ᐱᒋᐊᖅᑎᑕᖅ 013 - 3(1): ᑎᒃᑯᐊᖅᑕᐅᓂᖓ 

ᑲᑎᒪᑐᐃᓐᓇᖅᑎᓪᓗᒋᑦ ᑲᑎᒪᔨᕋᓛᑦ 
ᐃᒃᓯᕙᐅᑕᖓᑕ ᑐᓪᓕᐊ - ᖃᐅᔨᒃᑲᐃᒍᑦ 
(ᐅᑲᓕᖅ) 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᓇᓗᓇᐃᖅᓯᔪᒪᓕᕐᒥᔪᖓ ᑎᓴᒻᒥᕐᒥ, ᒫᑦᓯ 19, 
2009-ᒥ, ᐆᒥᖓ ᓅᑦᑎᒋᐊᓛᕐᒥᒐᒪ: 
 
ᑕᐃᒪᐃᒻᒪᑦ ᓅᑦᑎᒋᐊᖅᑯᖓ, ᐊᐃᑉᐱᑕᐅᓪᓗᖓ 
ᑖᑦᓱᒧᖓ ᓂᕈᐊᖅᑕᐅᓯᒪᔪᒧᑦ ᖁᑦᑎᑦᑐᕐᒧᑦ, ᑖᓐᓇ 
ᐃᓄᒃ ᐸᐅᓗᓯ ᑎᒃᑯᐊᖅᑕᐅᖁᓪᓗᒍ 
ᑐᖏᓕᕆᔭᐅᓗᓂ ᑕᕝᕙᓂ ᑲᑎᒪᔨᓕᒫᑦ 
ᑲᑎᒪᑐᐃᓐᓇᖃᑦᑕᑎᓪᓗᒋᑦ; 
 
ᐊᒻᒪᓗ ᑖᓐᓇ ᓅᒋᐊᒃᑲᓂᖅᑲᕋ ᑎᒃᑯᐊᖅᑕᐅᖁᓪᓗᒍ 
ᑖᓐᓇ ᔮᓐᓂ ᓂᖏᐅᖓᓐ  

 



ᐊᐃᑉᐱᖅ, ᒫᑦᓯ 17, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᑐᖏᓕᕆᔭᐅᖃᑦᑕᕐᓂᖓᓂᒃ ᑕᕝᕙᓂ 
ᑲᑎᒪᔨᓕᒫᑦ ᑲᑎᒪᑐᐃᓐᓇᑎᓪᓗᒋᑦ ᐲᖅᑕᐅᖁᓪᓗᒍ. 
 
ᐊᒻᒪᓗ ᐅᖃᖅᑎᑦᑎᔩ, ᐊᑲᐅᓈᓕᕐᒥᑉᐸᑦ 
ᐊᖏᖅᑕᐅᔪᒪᓂᐊᕐᒥᔪᖓ ᓂᕈᐊᖅᑕᐅᓯᒪᔪᓕᒫᓄᑦ 
ᑖᓐᓇ ᑲᔪᓯᖁᓗᒍ ᐅᓪᓗᒥ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᑕᕝᕙᓃᒃᑲᑦᑕ 17. . . 
(ᑐᓵᔨᑎᒍᑦ) ᓇᒦᑉᐱᑕ? (ᑐᓵᔨᑎᒎᕈᓐᓃᖅᑐᖅ) 
ᑲᑎᒪᔾᔪᑎᒃᓴᖅ 14. ᐱᖁᔨᕗᖔᕈᑎᒃᓴᑦ. (ᑐᓵᔨᑎᒍᑦ) 
ᑲᑎᒪᔾᔪᑎᒃᓴᖅ 15. ᑲᑎᒪᔾᔪᒃᑎᓴᑦᑎᓐᓂ. 
ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑎᒃᓴᒥᒃ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. ᒥᔅᑕ ᐲᑕᓴᓐ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 
 
ᒪᓕᒐᒃᓴᖅ 01 - ᐃᓚᒋᐊᕈᑦ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2009-2010 
- ᖃᐅᔨᒃᑲᐃᒍᑦ 

 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖃᐅᔨᒃᑲᐃᕗᖓ ᕿᑎᖅᑰᒥ, ᒫᑦᓯ 19, 
2009-ᒥ, ᒪᓕᒐᒃᓴᖅ 1, ᐃᓚᒋᐊᕈᑎ 
(ᐊᑭᑐᔪᖅᑐᕈᑎᒃᓴᓄᑦ) ᒪᓕᒐᖓ, 2009-2010, 
ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒃᑲᐃᔾᔪᑏᑦ 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᐃᑦ. 
ᒥᔅᑕ ᐲᑕᓴᓐ. 
 
ᒪᓕᒐᒃᓴᖅ 02 - ᐃᓚᒋᐊᕈᑕᐅᓚᐅᑲᒃᑐᖅ 

ᒪᓕᒐᖅ, ᐊᐃᐳᕈ 1-ᒥᒃ ᔪᓚᐃ 31-ᒧᑦ, 
2009 - ᖃᐅᔨᒃᑲᐃᒍᑦ 

 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖃᐅᔨᒃᑲᐃᕗᖓ ᕿᑎᖅᑰᒥ, ᒫᑦᓯ 19, 
2009-ᒥ, ᒪᓕᒐᒃᓴᖅ 2, 
ᐊᑐᖅᑕᐅᒃᑲᐃᓐᓇᓂᐊᖅᑐᓂᒃ ᑮᓇᐅᔭᓂᒃ ᐊᐃᐳᕈ 1-
ᒥᒃ ᔪᓚᐃ 31-ᒧᑦ, 2009, ᓯᕗᓪᓕᖅᐹᒥ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓇᑯᕐᒦᒃ. ᖃᐅᔨᒃᑲᐃᔾᔪᑏᑦ 
ᐱᖁᔨᕗᖔᕈᑎᒃᓴᓄᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. ᒥᔅᑕ ᐲᑕᓴᓐ. 

ᒪᓕᒐᒃᓴᖅ 03 - ᐃᓚᒋᐊᕈᑦ 
(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 
3, 2008-2009 - ᖃᐅᔨᒃᑲᐃᒍᑦ 

 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖃᐅᔨᒃᑲᐃᕗᖓ ᕿᑎᖅᑰᒥ, ᒫᑦᓯ 19, 
2009-ᒥ, ᑖᓐᓇ ᒪᓕᒐᒃᓴᖅ 3, ᐃᓚᒋᐊᕈᑎᒃᓴᑦ 
ᑮᓇᐅᔭᖅᑐᕈᑎᒃᓴᓄᑦ (ᐊᑭᑐᔪᓄᑦ) ᒪᓕᒐᖅ, 
ᓈᓴᐅᑎᖓ 3, 2008-2009, ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒃᑲᐃᔾᔪᑏᑦ 
ᐱᖁᔨᕗᖔᕈᑎᒃᓴᒥ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒋᑦ ᒪᓕᒃᓴᐃᑦ. ᒥᔅᑕ ᐲᑕᓴᓐ. 
 
ᒪᓕᒐᒃᓴᖅ 04 - ᐃᓚᒋᐊᕈᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 
3, 2008-2009 - ᖃᐅᔨᒃᑲᐃᒍᑦ 

 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖃᐅᔨᒃᑲᐃᕗᖓ ᕿᑎᖅᑰᒥ, ᒫᑦᓯ 19, 
2009-ᒥ, ᑖᓐᓇ ᒪᓕᒐᒃᓴᖅ 4, ᐃᓚᒋᐊᕈᑎᒃᓴᑦ 
ᑮᓇᐅᔭᖅᑐᕈᑎᒃᓴᓄᑦ (ᐊᐅᓚᔾᔪᑎᒃᓴᓄᑦ) ᒪᓕᒐᖅ,  
ᓈᓴᐅᑎᖓ 3, 2008-2009, ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 15. 
ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑎᒃᓴᒥ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 
16. ᐱᖁᔨᕗᖔᕈᑏᑦ. ᒥᔅᑕ ᐅᑲᓕᖅ. 
 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 
 
ᐅᑲᓕᖅ: ᖁᔭᓐᓇᒦᖔᓯᑦ, ᐅᖃᖅᑎᑦᑎᔩ. 
ᐃᓇᒍᒪᓕᕐᒥᔭᒃᑲ ᓂᕈᐊᖅᑕᐅᖃᑎᒋᓯᒪᔭᒃᑲ 
ᐊᖏᖁᓪᓗᒋᑦ ᑖᓐᓇ ᓅᒋᐊᕈᑦ ᑲᔪᓯᖁᓪᓗᒍ ᐅᓪᓗᒥ. 
 
ᐅᖃᖅᑎ: ᑖᓐᓇ ᒪᓕᒐᓕᐅᖅᑎ ᐊᐱᖅᓱᕐᒪᑦ 
ᐃᓕᑦᓯᓐᓂᒃ ᐃᓕᑦᓯᓐᓄᓕᒫᖅ ᐊᖏᖅᑕᐅᔪᒪᓪᓗᓂ 
ᑖᓐᓇ ᐱᖁᔨᕗᖔᕈᑎᒃᓴᓂᒃ ᒫᓐᓇ 
ᐱᓕᕆᐊᕆᔪᒪᓪᓗᓂᐅᒃ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᓐᖏᒻᒪᑦ. ᑲᔪᓯᑐᐃᓐᓇᕆᑦ, ᒥᔅᑕ ᐅᑲᓕᖅ.  

ᐱᒋᐊᖅᑎᑕᖅ 016 - 3(1): ᑎᒃᑯᐊᖅᑕᐅᓂᖓ 
ᐅᖃᖅᑎᐅᑉ ᑐᓪᓕᐊ (ᐅᑲᓕᖅ) 

 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ 
ᓂᕈᐊᖅᑕᐅᖃᑎᒋᓯᒪᔭᒃᑲ.  
 
ᑕᐃᒪᐃᒻᒪᑦ ᑖᒃᑯᐊ ᒪᓕᒐᕆᔭᕗᑦ ᑲᑎᒪᔨᐅᔾᔪᑎᕗᑦ 
ᐊᐅᓚᔾᔪᑎᕗᑦ ᓇᓗᓇᐃᔭᐃᓯᒪᒻᒪᑕ ᑕᕝᕙᓂ 
ᑲᑎᒪᕕᑦᑎᓐᓂ ᓂᕈᐊᖃᑦᑕᕆᐊᖃᕋᑦᑕ ᑐᖏᓕᐅᔪᒧᑦ 
ᐅᖃᖅᑎᑦᑎᔨᒧᑦ; 
 
ᐊᒻᒪᓗ ᑕᐃᒪᐃᒻᒪᑦ ᑖᓐᓇ ᐊᓪᓚᕝᕕᐅᔪᖅ 
ᐃᓂᒋᔭᐅᔪᖅ ᐅᖃᖅᑎᑦᑎᔨᒧᑦ ᒫᓐᓇ 
ᐃᓂᒋᔭᐅᓐᖏᒻᒪᑦ; 
 
ᐊᒻᒪᓗ ᑕᐃᒪᐃᒻᒪᑦ ᑲᑎᒪᕕᕗᑦ 
ᑎᒃᑯᐊᖅᓯᒋᐊᖃᕐᖓᑕ ᑖᑦᓱᒧᖓ ᐃᖅᑲᓇᐃᔮᒧᑦ; 
 
ᑕᐃᒪᐃᒻᒪᑦ ᑕᕝᕙ ᓅᑦᑎᒋᐊᖅᑯᖓ ᐊᐃᑉᐱᑕᐅᓪᓗᖓ 
ᓂᕈᐊᖅᑕᐅᓯᒪᔪᒧᑦ ᖁᑦᑎᑦᑐᒧᑦ ᑖᓐᓇ ᔮᓂ 
ᓂᖏᐅᖓᓐ ᑎᓕᔭᐅᖁᓗᒍ ᑕᕝᕗᖓ ᑐᖏᓕᖓᓄᑦ 
ᐅᖃᖅᑎᑦᑎᔨᐅᑉ ᐊᒻᒪᓗ ᑕᕝᕗᖓ ᐃᓕᔭᐅᖁᓪᓗᒍ 
ᐃᔅᓯᕙᐅᑕᕈᕐᓗᓂ ᑲᑎᒪᔨᓕᒫᑦᑎᓐᓄᑦ 
ᑲᑎᒪᑐᐃᓐᓇᓕᕋᐃᒍᑦᑕ.  
 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᖕᒪᒻᒪᑦ. 
ᓂᕈᐊᕈᒪᔪᖃᓕᕐᒪᑦ. ᑖᑦᓱᒥᖓ ᐱᖁᔨᕗᖔᕈᒻᒥᒃ 
ᓈᒻᒪᒃᓴᖅᑐᑦ ᐃᓵᒡᓕᑦ. ᓈᒻᒪᒃᓴᓐᖏᑦᑐᑦ. 
ᐱᖁᔨᕗᖔᕈᑦ ᑲᔪᓯᔪᖅ.  
 
>>ᐸᑦᑕᑐᖅᑐᑦ 
 
ᐱᖁᔨᕗᖔᕈᑎᑦ. ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ: ᒪ’ᓇᓪᓗᐊᕕᒃ, ᐅᖃᖅᑏ. (ᑐᓵᔨᑎᒍᑦ) 
ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᑐᖓ 
ᐱᖁᔨᕗᖔᕈᑎᒐ ᐱᓕᕆᔪᒪᓪᓗᒍ ᐅᓪᓗᒥ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ 
ᑲᑎᒪᔨᐅᖃᑕᐅᔪᖅ ᐃᓘᓐᓇᖏᓐᓄᑦ 
ᐊᖏᖅᑕᐅᔪᒪᒐᓗᐊᕐᒪᑦ ᐱᖁᔨᕗᖔᕈᑎᖓ ᐅᓪᓗᒥ 
ᐱᓕᕆᔭᐅᖁᓪᓗᒍ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᓐᖏᒻᒪᑦ. ᐊᑏᒃ ᓯᕗᒧᐊᒐᓱᓕᕆᑦ, ᒥᔅᑕ 
ᐊᐅᐸᓗᒃᑐᖅ. 
 

ᐱᒋᐊᖅᑎᑕᖅ 014 - 3(1): ᑲᑎᒪᔨᕋᓛᓄᑦ 
ᑎᒃᑯᖅᐊᑕᐅᔪᑦ ᐊᒻᒪ ᐲᖅᑕᐅᔪᑦ 
(ᐊᐅᐸᓗᒃᑐᖅ) 

ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
 
ᐃᒪᐃᒻᒪᑦ ᓈᓴᐅᑎᖓ 17 ᒪᓕᒐᓕᐅᖅᑎᑦ 
ᑲᑎᒪᔨᖏᑕ ᐊᒻᒪ ᐊᐅᓚᑦᓯᔨᑦ ᑲᑎᒪᔨᖏᑕ 
ᐱᖁᔭᕐᔪᐊᖓᑦ ᐃᒪᐃᑦᑕᕆᐊᖃᖅᑎᑦᓯᖕᒪᑦ 
ᒪᓕᒐᓕᐅᖅᑎᑦ ᑲᑎᒪᔨᖏᑦ ᑎᒃᑯᐊᕐᓯᖃᑦᑕᕐᓗᑎᒃ 
ᑲᑎᒪᔨᕋᓛᖑᓂᐊᖅᑐᓂᒃ ᐃᑲᔪᕐᓯᓂᐊᕐᒪᑕ ᐊᒻᒪ 
ᐅᖃᐅᔾᔨᒋᐊᖅᑎᐅᓂᐊᕐᒪᑕ 
ᐱᔭᕆᐊᖃᕋᓱᖏᔭᖏᓐᓄᑦ; 
 
ᐊᒻᒪᓗ ᐃᒪᐃᒻᒪᑦ ᑲᑎᒪᔨᐅᖃᑕᐅᔪᖅ ᒪᓕᒐᓕᐅᖅᑎ 
ᐊᑯᓪᓕᕐᒧᑦ ᓂᕈᐊᖅᑕᐅᓯᒪᓕᕐᒪᑦ; 
 
ᐊᒻᒪᓗ ᐃᒪᐃᒻᒪᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ 
ᐊᑐᐃᓐᓇᐅᓕᕐᒪᑕ ᑎᒃᑯᐊᕐᓯᔭᕆᐊᒃᓴᖅ ᐊᒻᒪ 
ᐲᔭᐃᔭᕆᐊᒃᓴᖅ; 
 
ᒫᓐᓇ ᑕᐃᒪᐃᒻᒪᑦ ᓅᑦᓯᒋᐊᖅᐳᖓ, 
ᐊᐃᑉᐱᖅᑕᐅᓪᓗᖓ ᑲᑎᒪᔨᖓᓐᓄᑦ ᐸᖕᓂᖅᑑᑉ, 
ᑖᓐᓇ ᒥᔅᑕ ᔮᓐ ᓂᓐᖓᒃ ᑎᒃᑯᐊᖅᑕᐅᖁᓪᓗᒍ 
ᑲᑎᒪᔨᕋᓛᖏᓐᓄᑦ ᒪᓕᒐᓕᕆᓂᕐᒧᑦ, 
ᐃᓚᒋᔭᐅᓂᐊᕐᓗᓂᓗ ᑲᑎᒪᔨᕋᓛᓄᑦ 
ᓇᐅᑦᑎᖅᓱᖅᑎᐅᔪᓄᑦ ᒐᕙᒪᒃᑯᑦ ᐊᐅᓚᓂᖓᓐᓄᑦ 
ᑮᓇᐅᔭᖅᑐᕈᑎᕕᓂᕐᓄᓪᓗ ᑲᒪᔪᓄᑦ, 
ᐃᓚᒋᔭᐅᓂᐊᕐᓗᓂᓗ ᑲᑎᒪᔨᕋᓛᖏᓐᓄᑦ ᓄᓇᓕᖕᓂ 
ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᓐᓄᑦ ᐊᒻᒪ 
ᑭᖑᕝᕕᖅᑎᐅᓗᓂ ᑲᑎᒪᔨᐅᖃᑕᐅᓂᐊᕐᓗᓂ 
ᑲᑎᒪᔨᕋᓛᖏᓐᓄᑦ ᐃᓅᓯᖃᑦᓯᐊᕋᓱᐊᕐᓂᕐᒧᑦ. 
 
ᐊᒻᒪᓗ ᓱᓕ, ᐱᒋᐊᖅᑎᑦᑎᒃᑲᓐᓂᖅᐳᖓ  
ᑎᒃᑯᐊᖅᑕᐅᓯᒪᓂᖓ ᒥᔅᑕ ᐃᓄᒃ ᐸᐅᓗᓯᐅᑉ 
ᑲᑎᒪᔨᕋᓛᖑᖃᑕᐅᓂᖓᓄᑦ ᒪᓕᒐᓄᑦ, ᐊᐅᓚᓂᑦ 
ᐊᒻᒪ ᐱᔪᓐᓇᐅᓯᕆᓂᕐᒧᑦ ᐲᖅᑕᐅᖁᓪᓗᒍ. 
 
ᐊᒻᒪᓗ ᓱᓕ, ᐱᒋᐊᖅᑎᑦᑎᒃᑯᓐᓂᖅᐳᖓ  ᒥᔅᑕ. ᔮᓂ 
ᓂᖏᐅᖓᓐ ᑎᒃᑯᐊᖅᑕᐅᖁᓪᓗᒍ ᑲᑎᒪᔨᕋᒫᖏᓐᓄᑦ 
ᒪᓕᒐᐃᑦ, ᐊᐅᓚᓂᑦ ᐊᒻᒪ ᐱᔪᓐᓇᐅᓯᕆᓂᕐᒧᑦ 
ᑲᒪᔪᓄᑦ.  
 
(ᑐᓵᔨᑎᒎᕈᓐᓃᖅᑐᖅ) ᒪ’ᓇ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑦ 
ᓈᒻᒪᖕᒪᑦ. ᓂᕈᐊᕈᒪᓕᕐᒪᑕ. ᓈᒻᒪᒃᓴᖅᑐᑦ ᐃᓵᒡᓕᑦ. 
ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᔪᖅ. 
 
>>ᐸᑦᑕᑐᖅᑐᑦ 
 
ᐱᖁᔨᕗᖔᕈᑏᑦ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᖏᖅᑕᐅᒍᒪᓕᕋᓗᐊᕐᒥᔪᖓ ᑖᓐᓇ 
ᐱᖁᔨᕗᖔᕈᑎᒃᓴᕋ ᑲᒪᒋᔭᐅᖁᓪᓗᒍ ᐅᓪᓗᒥ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᓂᕈᐊᖅᑕᐅᓯᒪᖃᑎᕗᑦ 
ᐊᐱᕆᒻᒪᑦ ᐃᓕᔅᓯᓐᓄᓕᒫᑦ ᐊᖏᖅᑕᐅᒍᒪᓪᓗᓐᓂ 
ᑕᓐᓇ ᐱᖁᔨᕗᖔᕈᑎᒃᓴᓂ ᐅᓪᓗᒥ 
ᐱᒋᐊᖅᑎᑦᑐᒪᓪᓗᓂᐅᒃ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᙱᒻᒪᑦ. ᑲᔪᓯᒋᐊᕆᑦ, ᒥᔅᑕ ᐊᕐᕚᕐᓗᒃ. 
 
ᐱᒋᐊᖅᑎᑕᖅ 015 - 3(1): ᑐᓐᓂᕆᔭᐅᓂᖏᑦ 

ᐅᓂᒃᑳᑦ ᑲᑎᒪᔨᕋᓛᓄᑦ ᒐᕙᒪᒃᑯᑦ 
ᐊᐅᓚᓂᖏᓐᓂᑦ ᐊᒻᒪ ᐃᓄᓕᒫᖅᓯᐅᑎᓂᑦ 
ᑮᓇᐅᔭᓂᑦ (ᐊᕐᕚᕐᓗᒃ) 

 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
 
ᑕᐃᒪᐃᒻᒪᑦ ᐱᖓᔪᖓᓐᓂ ᓂᕈᐊᖅᑕᐅᓯᒪᔪᖅ 
ᒪᓕᒐᓕᐅᖅᑏᑦ ᑲᑎᒪᔨᖏᑦ ᓄᓇᕗᒻᒥ 
ᑲᑎᒪᔨᕋᓛᖏᑕ ᓇᐅᑦᑎᖅᓱᖅᑏᑦ ᒐᕙᒪᒃᑯᑦ 
ᐊᐅᓚᓂᖏᓐᓄᑦ ᒐᕙᒪᒃᑯᓪᓗ 
ᑮᓇᐅᔭᖅᑐᕈᑎᕕᓂᖏᓐᓄᑦ ᓴᖅᑭᑕᐅᓚᐅᖅᓯᒪᖕᒪᑕ 
ᔮᓄᐊᕆ 26, 2009-ᖑᑎᓪᓗᒍ; 
 
ᐊᒻᒪᓗ ᐃᒪᐃᖕᒪᑦ ᒪᓕᒐᖏᑦ ᑲᑎᒪᔨᕋᓛᑦ 
ᐱᖃᓯᐅᔾᔨᓯᒪᖕᒪᑕ ᑎᓕᔭᐅᓯᒪᔾᔪᑎᖃᖅᖢᑎᒃ 
ᕿᒥᕐᕈᓇᖃᑦᑕᖁᓪᓗᒋᑦ ᐅᓂᒃᑳᓕᐊᖏᓐᓂᒃ 
ᒐᕙᒪᒃᑯᑦ ᑮᓇᐅᔭᖅᑐᕈᑎᕕᓂᖏᓐᓂᒃ ᕿᒥᕐᕈᔨᐅᑉ 
ᑕᒻᒪᖅᓯᒪᔪᖅᓯᐅᖅᑎᐅᑉ ᐊᒻᒪᓗ, ᑐᓴᒐᒃᓴᓂᒃ 
ᑲᙳᓇᖅᑐᓕᕆᓂᕐᒧᓪᓗ ᑲᒥᓯᓇᖏᓐᓄᑦ ᓄᓇᕗᑦ 
ᐅᓂᒃᑳᖏᓐᓂ; 
 
ᐊᒻᒪᓗ ᑕᒻᒪᖅᓯᒪᔪᖅᓯᐅᖅᑎᐅᑉ 
ᑮᓇᐅᔭᖅᑐᕈᑎᕕᓂᕐᓂ ᑲᓇᑕᒥ ᐊᒻᒪ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᑦ ᓴᖅᑭᑕᐅᓚᐅᕐᒪᑦ 
ᒪᓕᒐᓕᐅᕐᕕᖕᒥ ᒪᐃ 22, 2008-ᖑᑎᓪᓗᒍ; 
 

ᐊᒻᒪᓗᑦᑕᐅᖅ 2006-07 ᐊᒻᒪᓗᑦᑕᐅᖅ 2007-08-ᒥ 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᑐᓴᒐᒃᓴᓕᕆᓂᕐᒧᑦ 
ᑲᙳᓇᖅᑐᓕᕆᓂᕐᒧᓪᓗ ᑲᒥᓯᓇᖓᑦᑕ ᓄᓇᕗᒻᒥ 
ᓴᖅᑭᑕᐅᓚᐅᕐᒪᑕ ᒪᓕᒐᓕᐅᕐᕕᖕᒥ ᐅᑐᐱᕆ 26, 
2007-ᖑᑎᓪᓗᒍ ᐊᒻᒪᓗᑦᑕᐅᖅ ᓯᑎᐱᕆ 15, 
2008-ᖑᑎᓪᓗᒍ ᑕᐃᒫ ᑭᖑᓕᕇᑦᑕᕐᖢᑎᒃ; 
 
ᑖᒃᑯᐊᓗ ᐅᓂᒃᑳᓕᐊᑦ ᑎᑎᖅᑲᑎᒍᑦ 
ᐃᓱᒪᒃᓴᖅᓯᐅᕈᑕᐅᓚᐅᙱᒻᒪᑕ ᑲᑎᒪᔨᕋᓛᖏᓐᓄᑦ 
ᑐᒡᓕᐊᓂ ᓂᕈᐊᖅᑕᐅᓯᒪᔪᓄᑦ ᒪᓕᒐᓕᐅᖅᑎᓄᑦ; 
 
ᐊᒻᒪᓗᑦᑕᐅᖅ ᐅᓂᒃᑳᑦ ᐃᓗᓕᖃᕐᒪᑕ ᐅᔾᔨᕆᔭᐅᔪᓂᒃ 
ᐊᑐᓕᖁᔭᓕᐊᕆᔭᖏᖕᓂᒡᓗ 
ᐃᓱᒪᒃᓴᖅᓯᐅᕈᑕᐅᔭᕆᐊᖃᖅᑐᓂᒃ; 
 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. . . 
ᐱᓐᖏᑕᕋᓗᐊᕋ.  
 
(ᑐᓵᔨᑎᒍᑦ) ᒫᓐᓇ ᑕᐃᒪᐃᒻᒪᑦ ᓅᑦᑎᒋᐊᖅᐳᖓ, 
ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᖓᓐᓄᑦ 
ᖁᑦᑎᒃᑐᖅ, ᑖᒃᑯᐊ ᐅᓂᒃᑳᓕᐊᑦ ᑐᓂᔭᐅᖁᓪᓗᒋᑦ 
ᑲᑎᒪᔨᕋᓛᖏᓐᓄᑦ ᐅᐊᑦᓯᔨᑦ ᒐᕙᒪᒃᑯᑦ 
ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᕕᓂᖏᓐᓄᑦ 
ᑲᒪᔪᓄᑦ ᕿᒥᕐᕈᔭᐅᖁᓪᓗᒋᑦ. 
  
(ᑐᓵᔨᑎᒎᕈᓐᓃᖅᑐᖅ) ᑕᐃᒪᑦᑎᐊᓕᓵᖅ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
ᐱᖁᔨᕗᖔᕈᑎᖓ ᓈᖕᒪᖕᒪᑦ. ᓂᕈᐊᕈᒪᓕᖅᖢᑎᒡᓗ. 
ᓈᒻᒪᒃᓴᖅᑐᑦ ᐱᖁᔨᕗᖔᕈᖕᒧᑦ. ᐊᑭᕋᖅᑐᖅᑐᑦ. 
ᐱᖁᔨᕗᖔᕈᑦ ᑲᔪᓯᔪᖅ.  
 
ᐱᖁᔨᕗᖔᕈᑏᑦ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᖔᓯᑦ, ᐅᖃᖅᑎᑦᑎᔩ. 
ᐃᓇᒍᒪᓕᕐᒥᔭᒃᑲ ᓂᕈᐊᖅᑕᐅᓯᒪᖃᑎᒋᓯᒪᔭᒃᑲ ᑖᓐᓇ 
ᐱᖁᔨᕗᖔᕈᑎ ᐅᓪᓗᒥ ᑲᒪᒋᔪᒪᓪᓗᒍ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᒪᓕᒐᓕᐅᖅᑎ 
ᐊᐱᕆᖕᒪᑦ ᐃᓕᔅᓯᓐᓂᓕᒫ ᐊᖏᖅᑕᐅᔪᒪᓪᓗᓂ 
ᑖᓐᓇ ᐱᖁᔨᕗᖔᕈᑎᒃᓴᓂᒃ ᒫᓐᓇ 
ᐱᒋᐊᖅᑎᑦᑐᒪᓪᓗᓂᐅᒃ.  

ᐋᒡᒑᖅᑐᖃᖅᐹ? ᐋᒡᒑᖅᑐᖃᙱᒻᒪᑦ. ᑲᔪᓯᑐᐃᓐᓇᕆᑦ, 
ᒥᔅᑕ ᐅᑲᓕᖅ. 
 
ᐱᒋᐊᖅᑎᑕᖅ 013 - 3(1): ᑎᒃᑯᐊᖅᑕᐅᓂᖓ 

ᑲᑎᒪᑐᐃᓐᓇᖅᑎᓪᓗᒋᑦ ᑲᑎᒪᔨᕋᓛᑦ 
ᐃᒃᓯᕙᐅᑕᖓᑕ ᑐᓪᓕᐊ (ᐅᑲᓕᖅ) 

 
ᐅᑲᓕᖅ: ᖁᔭᓐᓇᒦᒃ, ᓂᕈᐊᖅᑕᐅᓯᒪᖃᑎᒋᓯᒪᔭᒃᑲ.  
 
ᑕᐃᒪᐃᒻᒪᑦ ᑖᓐᓇ ᒪᓕᒐᖅ ᐊᐅᓚᔾᔪᑎᕗᑦ ᐊᒻᒪᓗ 
ᑖᒃᑯᐊ ᐊᐅᓚᑦᑎᔨᑦ ᐊᐅᓚᔾᔪᑎᖏᑦ ᓇᒻᒪᕋᓛᖓᑦ 
43 ᓇᓗᓇᐃᔭᐃᓯᒪᖕᒪᑦ ᑖᒃᑯᐊ ᑲᑎᒪᕕᕗᑦ 
ᒪᕐᕉᓐᓂᒃ ᑐᖏᓕᖏᓐᓂᒃ ᐃᔅᓯᕙᐅᑕᖃᕆᐊᖃᕐᖓᑕ 
ᑲᑎᒪᔨᓕᒫᑦ ᑲᑎᒪᑐᐃᓐᓇᑎᓪᓗᒋᑦ; 
 
ᐊᒻᒪᓗ ᑕᐃᒪᐃᒻᒪᑦ ᑖᓐᓇ ᔮᓂ ᓂᖏᐅᖓᑦ 
ᑎᓕᔭᐅᓯᒪᒻᒪᑦ ᑐᖏᓕᕆᔭᐅᖁᓪᓗᓐᓂ 
ᐅᖃᖅᑎᑦᑎᔨᒧᑦ ᐊᒻᒪᓗ ᐃᔅᓯᕙᐅᑕᐅᓕᕐᓗᓂ 
ᑕᕝᕙᓂ ᑲᑎᒪᔨᓕᒫᑦ ᑲᑎᒪᑐᐃᓐᓇᑎᓪᓗᒋᑦ; 
 
ᐊᒻᒪᓗ ᑕᐃᒪᐃᓕᕐᓕ ᐃᒪᐃᓕᕐᓕ ᓅᑦᑎᒋᐊᖅᑯᖓ, 
ᐊᐃᑉᐱᑕᐅᓪᓗᖓ ᑖᔅᓱᒧᖓ ᓂᕈᐊᖅᑕᐅᓯᒪᔪᒧᑦ 
ᖁᑦᑎᑦᑐᒧᑦ, ᑖᓐᓇ ᐃᓄᒃ ᐸᐅᓗᓯ 
ᑐᖏᓕᕆᔭᐅᖁᓕᕐᓗᒍ ᐃᔅᓯᕙᐅᑕᕐᒧᑦ ᑕᕝᕙᓂ 
ᑲᑎᒪᑐᐃᓐᓇᑎᓪᓗᑕ ᑲᑎᒪᖃᑦᑕᑎᓪᓗᑕ, ᑲᑎᒪᔨᑦ 
ᑲᑎᒪᑐᐃᓐᓇᑎᓪᓗᒋᑦ; 
 
ᐊᒻᒪᓗ ᑖᓐᓇ ᓅᒋᐊᒃᑲᓂᖅᑲᕗᑦ 
ᑎᒃᑯᐊᖅᑕᐅᓯᒪᓂᖓ ᔮᓂ ᓂᖏᐅᖓᓐ 
ᑐᖏᓕᕆᔭᐅᖁᔭᐅᓪᓗᓂ ᑕᕝᕙᓂ 
ᑲᑎᒪᑐᐃᓐᓇᑎᓪᓗᒋᑦ ᑲᑎᒪᔩᑦ ᐲᖅᑕᐅᖁᓪᓗᒍ.  
 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᐱᖁᔨᕗᖔᕈᑦ ᓈᒻᒪᒻᒪᑦ. 
ᓂᕈᐊᕈᒪᔪᖃᓕᖅᑐᓂᓗ. ᓈᒻᒪᒃᓴᖅᑐᑦ ᑖᑦᓱᒥᖓ 
ᐱᖁᔨᕗᖔᕈᒻᒥ ᐃᓵᒡᓕᑦ. ᓈᒻᒪᒃᓴᓐᖏᑦᑐᑦ. 
ᐱᖁᔨᕗᖔᕈᑦ ᑲᔪᓯᔪᖅ.  
 
ᐱᖁᔨᕗᖔᕈᑎᑦ. ᒥᔅᑕ ᐃᐊᓕᐊᑦ. 
 
ᐱᒋᐊᖅᑎᑕᖅ 017 - 3(1): ᑲᑎᒪᓂᕐᒥᒃ 

ᓄᖅᑲᑲᐅᑎᒋᓂᖅ (ᐃᐊᓕᐊᑦ) 
 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᓕᒡᓗᒍ 46-ᒥ ᓇᐃᓴᐅᑎᓕᒃ, ᐱᒋᐊᖅᑎᑦᑎᕗᖓ, 
ᐊᐃᑉᐱᖅᑕᐅᓪᓗᖓ ᕿᑭᖅᑖᓘᑉ ᓂᒋᐊᓄᑦ, 
ᒪᓕᒐᓕᐅᕐᕕᒃ ᓄᖅᑲᖁᓪᓗᒍ ᐅᓪᓗᒥᒧᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᑕᐃᒃᑯᐊ ᓈᒻᒪᒃᓴᖅᑐᓕᒫᑦ. (ᑐᓵᔨᑎᒎᕈᓐᓃᖅᑐᖅ) 
ᒪᒥᐊᓇᖅ. ᑖᓐᓇ ᐱᖁᔨᕗᖔᕈᑦ ᓈᒻᒪᖕᒪᑦ.  
(ᑐᓵᔨᑎᒍᑦ) ᐱᖁᔨᕗᖔᕈᒻᒧᑦ. ᓂᕈᐊᕈᒪᓕᕐᒪᑕ. 
ᓈᒻᒪᒃᓴᖅᑐᑦ ᐱᖁᔨᕗᖔᕈᒻᒥᒃ ᐃᓵᒡᓕᒃ. 
ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ.  
 
ᑲᑎᒪᔾᔪᑎᒃᓴᐃᑦ 22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ.  
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᖅᑲᐃᑎᒍᒪᕙᒃᑲ ᒪᓕᒐᓕᐅᖅᑏᑦ ᑕᕝᕗᖓ 
ᒪᓕᒐᓕᐅᕐᕕᒻᒧᑦ ᐅᑎᖁᓪᓗᒋᑦ 4:00-ᒨᖅᐸᑦ 
ᐅᓐᓄᓴᒃᑯᑦ ᐊᑕᖏᕐᓗᑎᒃ ᐊᔾᔨᓕᐅᖅᑕᐅᓂᐊᕐᒪᑕ.  
 
ᑲᑎᒪᔾᔪᑎᒃᓴᐃᑦ ᒫᑦᓯ 18-ᒧᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᑲᑎᒪᓂᖅ 
ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ 
ᐱᖓᔪᐊᓐᓂᕈᕋᓱᖕᓂᖓᓂ, ᒫᑦᓯ 18, 1:30 
ᐱᒋᐊᓛᕆᕗᒍᑦ.  
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 15:37ᒥ 



 

 

 


